
ЎЗБЕКИСТОНДА МАДАНИЙ ХИЛМА-ХИЛЛИКНИНГ

ЮЗАГА КЕЛИШИ ВА МАМЛАКАТ КОНСТИТУЦИЯСИДА

АКС ЭТИШИ

(НАЗАРИЯ ВА АМАЛИЁТ)
Сўзбоши

Номи дунёдаги илк социалистик давлат сифатида тарихда қолган собиқ Совет социалистик республикалари иттифоқи (СССР) салкам 70 йил яшади. 1985 йилларда Михаил Горбачевнинг Комфирқа бош котиби этиб сайланиб, «қайта қуриш» сиёсати бошлангандан кейинги қисқа муддат ичида СССРни ташкил қилувчи ўн беш «қардош республика»нинг йилларча мадҳ этилган «бузилмас дўстлиги» дарз кетди. Бирин-кетин собиқ совет республикалари ўз мустақиллигини эълон қила бошлади. Болтиқбўйи республикалари ҳисобланган Латвия, Литва ва Эстония 1989 йилдаёқ Кремлни назар-писанд қилмай, ўз мустақиллигини эълон қилдилар. 1990 йил июн ойида Ўзбекистон Олий Кенгаши сессиясида мустақиллик декларацияси эълон қилинди. 1991 йилнинг 19-21 августида Москвада юз берган давлат тўнтаришига уриниш оқибатида марказий бошқарувнинг қисқа муддатга ўз аҳамиятини йўқотиши оқибатида кўплаб совет республикалари қатори Ўзбекистон ҳам том маънодаги давлат мустақиллигига эришди. 1991 йил 31 август куни Ўзбекистон Республикаси Президенти И.Каримов Ўзбекистонни мустақил давлат деб эълон қилди.


СССРни ташкил этган ўн беш cовет республикасидан бештаси туркий республика эди. Қирғизистон, Қозоғистон, Озарбайжон, Туркманистон ва Ўзбекистоннинг маҳаллий халқлари азалдан қардош ва жондош бўлиб ёнма-ён яшаб келганлар. Уларнинг тиллари, маданиятлари, урф-одатлари бир-бирларига жуда яқиндир. Афсуски, СССР даврида бу халқларнинг тўғридан-тўғри ўзаро алоқалари сустлашди. Олиб борилган "байналмилаллаштириш" ва совет мафкураси томонидан очиқ тан олинмаган руслаштириш сиёсати оқибатида бу халқларга мансуб кўплаб кишилар ўз тарихини унутдилар. Тарих совет мафкураси асосида қайтадан ёзилиб, маҳаллий халқларнинг иқтисодий, сиёсий ва маданий ривожланишида Россиянинг аҳамияти улкан эканлиги таъкидланган. Собиқ иттифоқ таркибида турли мақомга эга бўлган республикаларда яшаган ўзбеклар, қозоқлар, қирғизлар, озарбайжонлар, туркманлар, татарлар, уйғурлар ва бошқа туркий халқлар ўзаро алоқаларида она тилларида гаплашиб англашиш ўрнига асосан рус тилида мулоқот қилишга ўтдилар, ҳатто ўзларининг туркий халқ эканлигини унутдилар. Бу эса қардош халқларнинг аста-секин бир-биридан узоқлашишига сабаб бўлди. Шунинг учун, дунё халқлари “совет халқи” сифатида фақат рус халқини тушунганига ажабланмаса ҳам бўлади.      


Дунёда туркий халқлар ичида фақат Туркия Жумҳурияти мустақил давлат бўлиб, НАТОга аъзо мамлакатлардан бири сифатида СССРнинг рақиби сифатида кўрилган. Совет мафкураси Совет иттифоқидаги туркий халқларнинг Туркия билан ҳар қандай алоқаларини чеклаб келган. Туркия собиқ туркий совет республикаларининг мустақиллигини дунёда биринчи бўлиб тан олган давлатдир.


Чор Россиясининг ҳамда 70 йиллик совет истилоси остида қолган Ўзбекистоннинг аҳоли таркиби ўтган давр ичида мислсиз ўзгаришларга учради. Бугунги кунда ўлкада 120 га яқин миллат вакиллари истиқомат қилмоқда. Мустақил Ўзбекистон Конституциясида ва мамлакатнинг бошқа қонун ҳужжатларида турли миллатларга мансуб Ўзбекистон аҳолиси ҳаётимизнинг ҳар соҳасида тенг ҳуқуққа эга эканлиги эътироф қилинган.


Қўлингиздаги мазкур асарда Ўзбекистондаги маданиятларнинг хилма-хиллиги омили тадқиқ қилинмоқда. Асар уч бўлимдан иборатдир. Асар бошида кўпмиллатлилик тушунчаси устида тўхталиб, маданий хилма-хилликни ташкил қилган белгилар ҳақида сўз юритилган. Биринчи бўлим "Совет тузумида маданий хилма-хиллик"  деб аталиб, мазкур бўлимда социалистик мафкуранинг халқлар келажаги ҳақидаги қарашлари, СССРнинг ташкил топиши, Туркистоннинг парчаланиши, Совет иттифоқи ва баъзи совет республикалари конституцияларида кўпмиллатлилик билан боғлиқ бўлган моддалар, совет тизими ва унинг парчаланишини тезлаштирган омиллар, «Ўзбекистон Республикасининг Давлат тили ҳақидаги Қонуни», Мустақил Давлатлар Ҳамдўстлиги мамлакатларида кўпмиллатлилик ҳамда ассимиляция мавзулари тадқиқ қилинади.


Иккинчи бўлим "Ўзбекистонда маданий хилма-хилликнинг юзага келиши"  деб аталади. Унда Ўзбекистондаги маданий хилма-хилликнинг қайси йўллардан юзага келганлиги, турли миллат вакилларидан ташкил топган оилалар, Ўзбекистон Республикасининг "Фуқаролик тўғрисида"ги Қонунида кўпмиллатлилик омилининг қандай акс этиши ва Ўзбекистон таркибидаги мустақил республика бўлган Қорақалпоғистон Республикасининг ўзига хос мақоми очиб берилмоқда.


Учинчи бўлим "Ўзбекистон амалиётида маданий хилма-хиллик" деб аталган. Бу бўлимда кўпмиллатлиликнинг ўзбеклар расм-русумларига таъсири, ўлкадаги маданият марказларининг фаолияти, хилма-хил маданиятларнинг маориф, матбуот, санъат, сиёсат ва иқтисоддаги ўрни ва диний эркинликлар тадқиқ қилинмоқда.


Бу тадқиқотнинг яратилишида қимматли фикр-мулоҳазалари билан ёрдам берган Ўзбекистон Республикаси Олий хўжалик суди Раиси Мирзоулуғбек Абдусаломовга, Туркиянинг Измир шаҳридаги «Дўкуз Эйлул» университети ўқитувчилари -- доцент-доктор Меҳмет Эмин Кўктош ва доцент Сулаймон Оқдемирга, Шунингдек Неждет Дўғанота, Метин Биниш, Эрдем Ўзсўй ва Абдураҳмон Тангриўйен ҳамда Туркияда таҳсил олишимизни таъминлаган Ўзбекистон ҳукуматига, шунингдек Тошкент Давлат юридик институтига ўз миннатдорчилигимни билдираман.

КИРИШ


1. Маданий хилма-хиллик тушунчаси


Ҳозирги пайтда дунё мамлакатлари миллий давлатлар ҳисобланади. Миллат -- давлатнинг асосини, ўлка ва аҳоли эса давлатнинг икки тамал унсурини ташкил қилади. Ҳар давлатнинг маълум чегараси ва бу чегара ичида истиқомат қилаётган аҳолиси бор. Тил, дин, тарих ва маданият миллатнинг маънавиятини ташкил қилади. Жамоа ҳолида яшаган одамларнинг миллат бўла олиши учун уларнинг мақсад ва дунёқарашлари ўхшаш бўлиши керак.


"Маданият" сўзи социологияда техникавий маънода қўлланилиб, кундалик ҳаётимиздаги ва социологиядаги маъноси бир-биридан фарқ қилади. Кундалик ўзаро гаплашиш тилида жамиятдаги баъзи ойдин, зиёли кишиларни "маданиятли" десак, социологияда эса жамиятдаги ҳар бир шахс ўша жамиятнинг маданиятини ташкил қилувчи унсур ҳисобланади. Айрим олимлар маданиятни билим, ишонч, санъат, аҳлоқ, ҳуқуқ, урф-одатлардан ва жамиятнинг ҳар бир аъзоси алоҳида эришган ҳамма қобилиятлардан ташкил топган мураккаб бир бутунлик, деб таърифлашади. Турли маданиятларнинг унсурлари мазмун жиҳатидан бир-бирларидан фарқ қилади. Масалан, аҳлоқ маданиятнинг бир унсуридир, барча жамиятларда бир хил вазифани бажаради. Аммо, аҳлоқнинг мазмуни бир жамиятдан иккинчи жамиятда фарқ қилади. Маданият унсурлари умумийдир, яъни бутун маданиятларнинг ўз урф-одатлари ва қонунлари бор
.


Агар миллий давлатлар саноат инқилобининг маҳсулоти бўлса, миллий давлатларнинг сиёсий бирлиги ва бу бирлик воситасида сиёсат юритиши эса пост-модерн, замонавий бир воқеъликдир. Пост-модерн сиёсатнинг кўзга ташланган энг катта хусусияти — кўпмиллатлиликдир. Кўпмиллатли жамиятда маданиятнинг турли унсурлари битта бирлик ичида бир бутунликни ташкил қилиб, ушбу бутунлик органик бутунликка айланади. Мазкур воқеълик симбиосис деб ҳам аталади.


Миллатлардан устун турадиган бирликнинг яратилиши учун миллатлар камолатга эришиши ва бошқа миллатлар билан симбиотик алоқага киришга мойиллик кўрсатишлари керак. Бу жараён мажбурлаш йўли билан эмас, балки кўнгилли равишда амалга ошади. Шунинг учун, ташкил топган бундай бирлик тенг ҳуқуқлилар орасида амалга ошган воқеълик бўлади. Бошқа тарафдан эса, зўрлик билан бир ерда тутилган буюк империялар ёки кўп миллатли диктатуралар тарқалиб кетишининг сабаби марказга бўйсунмаслик ва ажралиб чиқиш учун қилинган ҳаракатлардан иборат бўлди. Бунга собиқ СССР ва Югославияни мисол келтиришимиз мумкин. Бу мамлакатларни ташкил қилган республикаларнинг марказдан ажралиб чиқиш йўлидаги ҳаракатлари ўша ҳудудларда истиқомат қилувчи маҳаллий бўлмаган бошқа миллат вакилларини четга суриш ва уларни менсимаслик ҳодисаларига йўл очди.


Хўш, қандай қилиб бўлиниб чиқишга уриниш, бошқа миллат вакилларига нисбатан тоқатсизликнинг намоён бўлиши ва душманлик каби салбий ҳодисаларнинг олдини олиш мумкин? Албатта, қўлимизда сеҳрли таёқча йўқ. Аммо, бу ишда жуда қўл келадиган бир нарса бор. Бу — маданий хилма-хилликдир
 (multiculturalism). Маданий хилма-хиллик иборасини турли ирқ ва миллатлардан ташкил топган, турли тилларда гаплашадиган, турли урф-одат ва анъаналар соҳиби бўлган ҳамда маълум бир жойда бирга яшаётган аҳолидан ташкил топган жамиятга нисбатан ишлатамиз.


Ҳар бир миллатга хос бўлган урф-одат ва анъаналар ўша миллатнинг тили, санъати, техникаси ва маданиятини ўзида акс эттиради. Демак, миллат ҳам шу хусусиятлардан ташкил топади. Булардан келиб чиқиб, миллатни «ўз тили, ўзига хос урф-одатлари ва ҳуқуқий тизими, ўзига хос ишлаб чиқариш тарзи ва санъати мавжуд бўлган, маданияти ўхшаш жамият», деб таърифлашимиз мумкин. Бу маданий бирлик ёки ўхшашлик бир жамиятда яшовчиларни бошқа жамиятда яшовчилардан ажратиб туради ва инсонлар бир-бирларидан алоҳида жамоалар ҳолида намоён бўлади.


1789 йилдаги француз инқилоби дунёда миллийлик ва миллатчилик тушунчаларининг ривожланишига олиб келди. Турли миллатлар ўз мустақилликлари учун кураш бошлашди. Миллий мафкурага асосланган бундай мустақиллик ҳаракатларини мустамлакачилар сиёсий, маданий ва иқтисодий томондан ўз назоратларига олиб, ушбу ҳаракатларнинг таъсирини камайтиришга уринишган. Мустамлакачи давлатлар ўз мустамлакаларида яшовчиларнинг она тилларини ва маданиятларини унуттириб, уларга ўзларининг тили ва маданиятини сингдиришга ҳаракат қилишган. Бунинг натижасида, баъзи мустамлака давлатлар аҳолисининг бой табақаси, яъни элита қисми ўз она тилида таълим олиш ўрнига инглизча, французча, русча каби тилларда ўқишни танлашган. Мустамлакачилар миллатнинг маданий ва миллий ўзлигини англаши ва уйгонишини ўзларига қарши таҳдид сифатида кўришган. Шунинг учун, улар мустамлака давлатларда ўзларига содиқ бўлган зиёлилар синфини яратишиб, бу зиёлиларнинг маълум бир чегарани ошмаган ҳолда давлат бошқарувига қатнашишларига йўл беришган.


Ўз мустақиллигига эришган давлатлардаги халқ «давлатни бошқаришда халқ ҳам қатнашиши керак» деган талабни зиёли-элитанинг олдига қўйган. Мустамлакачиларнинг тили ва маданияти таъсири остида бўлган зиёлилар эса халқнинг ушбу хоҳишини амалга оширишда анча қийинчиликларга дуч келган. Зиёлилар, агар халқ вакиллари давлат бошқарувига олингудай бўлса, мавжуд режимнинг сиёсатида баъзи ўзгаришлар бўлишини назарда тутиб, бундай талабларга рўйхушлик билдиришмаган. Бундай ҳолларда, халққа ўз нуқтаи-назарини қабул эттиришга уринган зиёли-элита вакиллари билан тарихий қадр-қимматларидан воз кечишни хоҳламаган халқ ўртасида узоқ давом этувчи жанжалли-тортишувли вазият вужудга келади.


Мустамлакачиларга ва уларнинг маданиятига яқинроқ турган зиёли-элита ҳамда мустамлакачиларнинг маданиятидан нисбатан узоқроқда қолган халқ ўртасидаги бунақанги жанжал ривожланаётган давлатларнинг барчасида очиқ ёки яширин ҳолда намоён бўлмоқда.


Маданияти бир хил бўлган жамият деб этник келиб чиқиши, тарихи, урф-одат ва анъаналари ҳамда ҳаётий тажрибалари бир хил бўлган, маълум бир ҳудуд ичида яшаган аҳолини аташ мумкин. Аммо, аҳолисининг маданиятлари ҳар хил бўлган жамиятда яшовчиларни катта миллат-кичик миллат ёки маҳаллий халқ-маҳаллий бўлмаган халққа ажратмасдан тинч-тотув яшашлари фақат маданий хилма-хиллик модели қўлланган жойларда мумкин бўлишини айтсак, хато қилмаймиз. Маданий хилма-хилликда муҳим бўлган жиҳат аҳолининг турли этник гуруҳлардан ташкил топиши эмас, балки инсонлар орасидаги муносабатларнинг ҳаммага маъқул бўлган қолипга тушишидир. Турли этник гуруҳлар бир-бирига ўз таъсирини ўтказади. Бунда, сиёсий кучга эга бўлган этник гуруҳнинг бошқа этник гуруҳларга бирмунча таъсир ўтказиши шубҳасиз, албатта.


Маълум бир жамиятда биттадан кўп этник гуруҳ бўлганда, маданий хилма-хиллик вужудга келади. Бундай жамиятни ифодаловчи шартлар қуйидагилардир:


1. Этник, миллий ёки диний ишончларига кўра ҳар хил аҳолидан ташкил топган жамият аъзоларидан ҳар бирининг ўзига хос хоҳиш-истаклари мавжуд эканлигини мазкур жамиятда яшовчи ҳар бир киши тан олади; 


2. Маданий жиҳатдан хилма-хил бўлган гуруҳлар жамиятдаги бошқа ҳар қандай гуруҳларнинг тиллари ва маданиятлари сақланиши ва ривожлантирилиши кераклигини тан олади;


3. Маданий жиҳатдан хилма-хил бўлган ҳар бир гуруҳ бир-бирларини нафақат маданий жиҳатдан, балки жамият пойдеворини ташкил қилишдан тортиб энг юқори идораларгача бўлган даражада қўллаб-қувватлайди;


4. Маданий жиҳатдан хилма-хил бўлган гуруҳларнинг аъзолари ижтимоий, иқтисодий ва сиёсий масалаларни ечишда жамиятнинг барча органларида тенг ҳуқуқлилик асосида иштирок этади
. 


Собиқ СССРда "маданий хилма-хиллик" ибораси қўлланилмаган. Унинг ўрнига "кўпмиллатлилик", "интернационализм" ёки "байналмилаллик" сўзлари мазкур иборани кенг маънода ифодалаб қўлланилган.


Ўзбекистонда 120 тача миллат вакиллари яшамоқда. Мамлакат Конституцияси ва қонунчилиги ушбу воқеъликни назарга олган ҳолда ишлаб чиқилган. Ўзбекистондаги барча миллатлар ўз маданиятлари, тиллари ва урф-одатларини сақлаб, ривожлантиришлари учун тегишли шарт-шароитлар яратилажаги энг асосий қонунларда ўз ифодасини топган. Жумладан, Ўзбекистон Конституциясининг 4-моддасида шундай дейилган:


"Ўзбекистон Республикасининг давлат тили ўзбек тилидир.


Ўзбекистон Республикаси ўз ҳудудида истиқомат қилувчи барча миллат ва элатларнинг тиллари, урф-одатлари ва анъаналарининг ҳурмат қилинишини таъминлайди, уларнинг ривожланиши учун шароит яратади”.


Фақат истиқлолгина халқимизга ўз Ватанида ўзини эркин ҳис қилиш, чинакам миллий қадриятларни тиклаш, ўз миллий давлатчилигини шакллантириш имконини берди
. Ўзбекистон Республикаси Конституцияси эса мамлакатимизда яшаётган барча фуқаролар ҳар соҳада тенг ҳуқуқли эканлигини кафолатлайди. 

Этник гуруҳлар ва миллатлар ўртасидаги муносабатларни уйғунлаштириш собиқ совет маконида янги мустақил миллий давлатлар қарор топган даврда, айниқса, муҳим аҳамият касб этмоқда. Бу муносабатларнинг илдизи жуда узоқ тарихий даврларга бориб тақалади ва инсон қалбининг нақадар теранлигини акс эттиради. Зийраклик ва нозиклик билан ёндашишни талаб қиладиган бу масала кўп миллатли давлатлар жумласига кирувчи Ўзбекистон Республикаси учун жуда долзарбдир. Бу ўлкада асосий миллат – ўзбеклар билан бир қаторда ўз маданияти ва анъаналарига эга бўлган юздан ортиқ миллат вакиллари истиқомат қилишади. Ўзбекистон аҳолисининг кўп миллатлилиги ўзбек халқининг миллий ўзлигини англаши ва маънавий қайта тикланишининг ўсиши билан чамбарчас боғлиқ ҳолда жамиятни янгилаш, уни демократлаштиришга ундовчи зўр куч бўлиб хизмат қилмоқда. Бу республиканинг жаҳон ҳамжамиятига қўшилиши учун қулай шарт-шароит яратмоқда
.


Бир миллий давлат ҳудудлари ичида яшаган, она тиллари турлича бўлган, бир-биридан фарқ қиладиган диний эътиқод, маданият ва урф-одатларга эга инсонлардан иборат аҳолидан ташкил топган давлатларда маданий хилма-хилликни кўришимиз мумкин. Ўзбекистонни ҳеч икқиланмай маданий хилма-хилликка эга мамлакатлар қаторига қўша оламиз. Ўзбекистоннинг маҳаллий бўлмаган аҳолиси ўзбек тили давлат тили эканлигини тан олмоқда. Шу билан бирга, улар ҳеч қандай қаршиликка учрамай, ўз маданиятларини сақлаш ва ривожлантириш имконига эгалар. Ҳар бир миллат маданияти дунё маданиятининг ажралмас бир парчаси ҳисобланиб, миллатларнинг тарихий ривожланишига кўра миллий маданиятлар турли даражага эришган. Ҳозирги дунё шароитида халқлар ўртасидаги алоқалар тобора ривожланаётганлиги сабабли, турли миллатлар учун бир хил бўлган қадриятлар қабул қилинмоқда. Шунга қарамай, мансублари сони жиҳатидан катта-кичик бўлган ҳар бир миллат ўз маданиятининг ўзига хос томонлари билан ажралиб туради. Миллий маданият эса миллатнинг ўзи яратган фазилатлардан ташқари, бошқа халқлар маданияти таъсирида улардан олган ва миллатнинг ривожланиш тарихи давомида фойдаланиб келинаётган моддий ва маънавий фазилатларнинг қўшилишидан вужудга келади.


2. Маданий хилма-хилликка таъсир қилувчи омиллар


а)  Урф-одатлар


Урф-одатлар инсон жамиятларида ҳеч бир ҳукмдор ёки идора томонидан мажбурлаб киритилмаган, ўз-ўзидан, аста-секин ривожланган ва жамиятда инсонлар орасидаги алоқаларни бошқариб келган ўзига хос ижтимоий қоидадир. Ушбу қоида жамиятдаги инсонларнинг ҳаракатлари ва яшаш бичимларини белгиламоқда. Мазкур қоида кўп йиллар давомида онгимизга ўрнашган бўлиб, биз уларга кун-у тун давомида риоя қиламиз. Бу қоидалар ҳаётимизнинг охиригача бизни бошқариб туради. Бизни бунга жамиятдаги ижтимоий алоқалар мажбур қилади. Бу қоидалар қандай қилиб ўз-ўзидан пайдо бўлган бўлса, баъзилари ҳар хил шароитлар таъсирида, маълум муддат ўтгач яна ўз-ўзидан йўқолиб кетади. Ушбу қоидалар "одатлар" (customs) ва "урфлар" (mores) деб аталади
.


Урф-одатлар жамиятдаги шароитлар билан яқиндан боғлиқ бўлганлиги учун, бир жамиятдан бошқа жамиятда, бир миллатдан иккинчи миллатда ва ҳатто, бир минтақадан иккинчи минтақада бир-биридан фарқ қилади; маълум вақт ичида миллат томонидан қабул қилиниб, жамиятдаги қадр-қимматларни, инсонларнинг яшаш усулларини ўзида акс эттиради. Кенг маънодаги «урф» сўзи ҳуқуқ тизимининг асосини ташкил қилса, тор маънода эса, халқнинг ўзини тутиш ва ҳаракат бичими бўлиб, бу ҳолат ҳуқуқий ҳужжатларда кўрсатилмайди. Биз бу ерда урфни жамиятни ташкил этган унсур сифатида кўрмоқдамиз ва уни тор маънодаги урф-одатлар билан аралаштириб юбормасликка диққатингизни жалб қиламиз.


Вақт ўтиши билан, урф-одатлар ҳуқуқий қоидага ҳам айланиши мумкин. Маълум бир урф-одатнинг ҳуқуқий қоидага айланиши учун қуйидаги учта шартнинг амалга ошиши керак бўлади: 


1) Моддий омил: Бу -- жамиятдаги ўхшаш ҳаракатларнинг узоқ вақт давомида такрорланиб келиши шартидир.


2) Маънавий (психологик) омил: Бу қоидаларга риоя қилишнинг мажбурий эканлиги ҳақида халқ бир хил фикрда бўлиши керак.


3) Ҳуқуқий омил: Ушбу қоидаларга амал қилмаганларга нисбатан давлат томонидан чора кўрилади. Бу охирги омил ижтимоий қоидага ҳуқуқий қоида сифатини бериб, уни кўпроқ одоб ва аҳлоққа тегишли бўлган урф-одатлардан ажратади
.


Урф-одатлар ҳуқуқнинг ёзилмаган манбаларидир, Шунинг учун, тарихий нуқтаи-назардан олиб қараганда, ёзувга асосланган ҳуқуқдан олдин келади. Оврўпада ҳуқуқ XIX асрнинг бошларидан ёзила бошлаган. Англиядаги урф-одат ҳуқуқи ёзувли ҳуқуққа нисбатан анча кенг тарқалган. 


Халқаро алоқаларда ҳам урф-одат ҳуқуқи қўлланилмоқда. Адолат, ҳаққоният, нафосат, муқобиллик (альтернативлик) асоси каби қоидалар миллатлараро ҳуқуқда давлатларнинг доимо риоя қилишлари керак бўлган урф-одат қоидалари сифатида қўлланилмоқда.


Бир давлатнинг давлат сифатида яшай олиши учун унинг аҳолиси ҳуқуқ ва урф-одатларга риоя қилиши лозим. Мамлакатнинг келажагини қўлларида тутган ёшлар ўз аждодларининг урф-одатларига боғланган бўлишга мажбурдир. Маълум бир миллатни миллат сифатида йўқ қилишни хоҳлаган ғанимлар ҳамма нарсадан аввал урф-одатларни йўқ қилишга ҳаракат қилишади. Асли туркий қавмлардан бўлган можарлар (венгерлар) ва булғорлар юқорида айтиб ўтилган хусусиятларини ҳамда Ислом динига бўлган эътиқодларини йўқотганликлари туфайли бошқа миллатга айланиб кетишган. Урф-одатларини унутиб қўйган миллатлар узоқ умр кўрмайди. Тарихда бунга кўплаб мисоллар топилади.


Урф-одатлар давлатларнинг ривожига ва иқтисодий жиҳатдан юқори савияга отилиб чиқишларига тўсқинлик қилмайди. Масалан, Япония аҳолисининг 99 фоизини япон миллатига мансублар ташкил қилади. Япония ва Буюк Британия каби давлатларнинг илмий-технологик ва иқтисодий соҳаларда катта муваффақиятларга эришишига мазкур мамлакатлар аҳолисининг ўз урф-одатларини рад қилмасдан содиқ қолишлари тўсиқ бўла олмади. Урф-одатларига катта эътибор берган Швеция ҳам илмий-технологик нуқтаи-назардан дунёдаги илғор давлатлардан ҳисобланади. Урф-одатлар кишиларни ўз ўтмишларини унутмаслик ва унга содиқ қолишларига ёрдам беради. Ўтмишни унутмаслик эса келажакка ишонч билан қарашга ундайди.


Ҳозирги пайтда жамиятдаги кишилар фақат урф-одатларига таянган ҳолда яшай олмайдилар. Замон билан ҳақиқатан ҳам ҳамнафас бўлган жамиятларда кишилар орасидаги муносабатларнинг ўрнини иш билан боғлиқ муносабатлар эгаллай бошлаганлиги учун урф-одатларнинг таъсири камаймоқда. Натижада, аввалги замонларга ўхшаб, кишилар бир-бирларини назорат қилолмаяпти. Урф-одатлар пул асосида ривожланадиган иқтисодиётнинг ривожланиш суръатидан орқада қолмоқда
.


Урф-одатлар инсоннинг туғилишидан то ўлимига қадар бўлган ҳаётини бошқариб борувчи қоидалар тизими бўлганлиги учун, кўп ҳолларда ҳуқуқ қоидаларининг асосини ташкил қилади. Урф-одатлар ҳеч қандай мажбурлашларга йўл қўйилмасдан, жамият томонидан яратилиб, керак бўлганда яна жамият тарафидан олиб ташланадиган амалдаги энг демократик  қоидадир. Ҳуқуқ халқнинг урф-одатларини ўзида қай даражада акс эттирса, шу даражада миллий бўлади.


Ўзига хос урф-одатларини сақлай олмаган жамият фақат инсонлар тўдасига айланиб қолади. Юз йилларча тарихга эга бўлган туркий-исломий маданият ва унинг турли омиллари ҳамда урф-одатлари туркий халқларнинг ўзлигини сақлаб қолишига хизмат қилиб келган. Туркий халқларнинг урф-одатлари дунёнинг ҳар гўшасида эътироф қилинган адолат, инсон ҳуқуқларига ҳурмат каби қадриятлардан ташкил топгандир.


Ҳар хил маданиятга эга инсонларнинг бир жамиятда яшаши натижасида урф-одатлар ўзгариши мумкин. ХХ асрда дунёда турли сабабларга кўра кишиларнинг бир мамлакатдан бошқа мамлакатга кўчиб ўтишлари (миграция) жараёнлари кучайди. Натижада, ирқий, диний ва маданий келиб чиқиши турли бўлган, бир-бирига ўхшамаган тилларда гаплашган инсонлардан ташкил топган жамиятлар вужудга келди. Сўнгги юз йил ичида Ўзбекистонда ҳам ана шундай вазият кузатилмоқда. Бу жараёнлар ўзбекларнинг урф-одатларига маълум даражада таъсир қилди, ҳатто улардан баъзиларини йўқ қилишга уринишлар бўлган бўлса-да, халқ уларни доимо яшатиб келди. 


Ўзбекистондаги маҳаллий бўлмаган, турли диний эътиқодларга сигинувчи аҳолининг яхши-ёмон одатлари ўзбекларга ва уларнинг урф-одатларига таъсир қилганлигини кўришимиз мумкин. У ҳолда, ўзбеклар чор Россиясининг 60 йиллик ҳукмронлиги ва 66 йиллик совет республикаси сифатидаги тарихи давомида ўз урф-одатларини қай даражада сақлай олди? Агар СССР тарқалиб, Ўзбекистон ўз мустақиллигига эришмаса аҳвол қандай бўлиши мумкин эди? Буларни кейинги бўлимларда ёритишга ҳаракат қиламиз.


б)  Тил


Тил — инсонларнинг ўзаро алоқа қилишлари учун зарур бўлган табиий воситадир. Тилнинг ўзига хос қоидалари мавжуд бўлиб, шу қоидалар асосида ривожланади. Инсонлар бирор бир тилда гаплашиб, ўзаро алоқа қиладилар. Жамиятда тартибни сақлаш воситаси бўлган ҳуқуқ тил орқали ўзини ифода этади. Ундай бўлса, бир жамиятда яшаб, турли тилларда гаплашган инсонларнинг аҳволи нима бўлади? Одатда, ҳар бир давлатда битта тил давлат тили мақомида қўлланилади. Бироқ, биттадан ортиқ тил давлат тили сифатида қўлланилган мамлакатлар ҳам мавжуддир. Масалан, Швейцарияда давлат тили тўртта, булар олмон, француз, итальян ва инглиз тилларидир. Маданиятнинг бир омили ҳисобланган тилнинг ҳар хил талқин қилиниши маданий хилма-хилликка ҳам таъсир қилади.


Тил табиий бир восита бўлганлиги учун, унга буйруқ қилиб бўлмайди. Тилнинг қоидаларига риоя қилишга мажбурмиз. Тил жонзотларга ўхшаб, ўзгаришларга учрайди ва ривожланади. Аслида, тилнинг ривожланишига аралашиб бўлмайди, бироқ унинг табиий ривожланишига ҳалақит берувчи шароит юзага келганда, маълум бир шартлар билан бунинг олдини олишга уриниш мумкин бўлади. Буни маълум бир тилнинг жамиятдаги мақомини алоҳида таъкидлаб, қонунлаштириш йўли билан ҳам амалга ошириш мумкин. 1989 йили қабул қилинган «Ўзбекистон Республикасининг Давлат тили ҳақидаги Қонуни» бунга ҳуқуқий мисол бўла олади.


Тил бир ижтимоий ҳодисадир. Маълум бир жамият, қавм ва миллатнинг энг катта суянчиги ҳам тилдир. Бир миллат ўз тилида гаплашиб, миллий бирлигини сақлайди ва бошқа миллатга ўхшаб қолиш ҳамда тарқалиб йўқ бўлиб кетишининг олдини олади. У ҳолда тил миллий қадриятларимизнинг асосини ташкил этган маданиятимизнинг асоси, ибтидоси ва тамал тошидир; миллий хотирамизни, ҳис-туйгу ва ўйларимизни, моддий ва маънавий қадриятларимизни, изланиш ва кашфиётларимизни бир-бирига боғлаган умумий хазинадир; инсонларни бир-бирига боғловчи ва уларни яқинлаштирувчи ижтимоий қариндошлик боғидир
.


Тил инсонни ҳайвондан ажратади. У юксак даражадаги (маданий) алоқа қилиш, хабарлашиш ва ўрганиш воситасидир. Тил ёрдамида инсонлар нафақат бугунги, балки ўтмишдаги авлодлар билан ҳам алоқа қилиш имконига эга бўлганлиги учун авлод-аждодларимизнинг билим ва тажрибаларидан фойдаланишимизга хизмат қилади. Тил инсонни фақатгина ўзини ифода этишига хизмат қилиб қолмасдан, уни жамиятнинг бир аъзоси ҳолига келтириб, ижтимоий омил сифатида намоён қилади. Ифодалаш вазифасидан ташқари, тилнинг яратувчилик вазифалари ҳам бор. Инсон тил ёрдамида яратувчилик билан шугулланади, яратган нарсасини тушунтириб беради ва бошқа инсонларнинг фойдаланишини таъминлайди. Хўш, биз бу ерда қандай тил ҳақида гапиряпмиз? Албатта, мамлакатнинг давлат тили ёки ҳар ким тушунган (ёки тушуниши керак бўлган) тил ҳақида
.


Ўзбекистонга ўхшаб маданий хилма-хилликка эга жамиятларда бир қанча тилнинг мавжуд бўлганлиги туфайли миллионлаб инсонлар давлат тилини ўрганишдан аввал ўз она тилларини, яъни оилалари мансуб бўлган маданият тилини ўрганишмоқда. Улар дунёни она тиллари орқали танишмоқда. Ўзлари мансуб бўлган маданият тилида фикрлашни ўрганишмоқда. Бироқ, бунинг тескариси ҳам ҳаётда учраб турибди. Ўзи, кишининг она (маданият) тили ривожлантирилмасдан, инсоннинг ўзи ўзини бу тилда ривожлантирмасдан туриб унинг давлат тилида ёки бошқа тилда ҳаётни ўрганиб, билим олиш доираси қай даражада ривожлантирилиши мумкин? Мазкур саволга жавоб бериш мушкулроқ.


Мутахассислар давлат тилини албатта ўрганиш кераклигини, давлат тилини кундалик сўзлашиш тилидан илм ва санъат тилига айлантириш учун расмий тил билан бошқа миллат тиллари ўртасида соғлом ва мустаҳкам алоқаларни вужудга келтириш зарурлигини таъкидлайдилар. Бундан келиб чиқадиган маъно эса шу: она тилининг ривожлантирилиши ва давлат тилига ўтиш кишиларнинг ўз она тилларини яхши билишига уйғунлаштирилган ҳолда амалга оширилган тақдирда жамиятнинг жипслашуви, миллатлараро муносабатларнинг ва давлатнинг мустаҳкамланиши мумкин бўлади. Агар эътибор берган бўлсангиз, жамиятнинг зиёлилари ва олий табақаси фарзандлари ўн йиллардан бери она тилида эмас, балки бошқа тиллардаги мактабларда ўқимоқдалар. Аммо, уларнинг орасида бошқа тилдаги мактабда таълим олиб, ўз ватанида яшасада, она тилини ва миллий қадриятларини унутган кишиларни ҳам учратиш мумкин.


Собиқ СССР Конституциясида ҳамма фуқароларнинг ўз она тилидан ва Совет Иттифоқида яшаган бошқа халқлар тилидан эркин фойдалана олишлари (36-модда), совет фуқароларининг ўз она тилларида таълим олишлари учун керакли шарт-шароитлар яратилажаги (45-модда) кўрсатилган эди. СССР халқларининг 93 фоизи ўзи мансуб бўлган миллат тилини ўз она тили сифатида эътироф этган. Маданий хилма-хиллик ва байналмилаллик кишиларнинг ўз она тилини белгилашига катта таъсир кўрсатиб келган. 1979 йилда ўтказилган Бутуниттифоқ аҳоли рўйхати натижаларига кўра СССРда яшаган руслар, ўзбеклар, қозоқлар, озарбайжонлар, гуржилар, тожиклар, латишлар, литвалар, туркманлар, қирғизлар, эстонлар, чеченларнинг 95 фоиздан кўпроқ қисми ўзлари мансуб  бўлган миллатларнинг тилини она тили сифатида кўрсатишган. Бу рақам татарлар, арманлар, молдованлар, марийлар, осетинлар, уйғурлар, кўкўғузлар (гагаузлар) орасида 85-95 фоизни ташкил қилган бўлса, украин, чуваш, удмурт, коми миллатига мансублар орасида 75-85 фоизни ташкил қилган. Бошқирдларнинг эса атиги 67 фоизи ўзи мансуб бўлган миллат тилини она тили сифатида қабул қилган. Руслардан ташқари, СССРда яшаган ва миллий давлатлари Совет Иттифоқи чегараларидан ташқарида жойлашган миллатларга мансуб бўлган халқлар маълум сабабларга кўра янада кўпроқ руслашиб, ассимиляцияга дучор бўлган. 1979 йилги маълумотларга кўра, яҳудийларнинг атиги 17 фоизи яҳудийчани (идиш тили) ўз она тили сифатида кўрсатган бўлса, полякларнинг 32,5 фоизи, корейсларнинг 68,6 фоизи, олмонларнинг 66,8 фоизи, булғорларнинг 73,1 фоизи ўз она тилида гаплаша олган. Узоқ шарқдаги сони кичик миллатларга мансубларнинг кўпчилиги ўз она тилларини йўқотган
.


Тилларнинг ривожланиш даражаси кўп жиҳатдан миллатларнинг ўз ёзувига эга бўлишига боғлиқдир. Совет даврида СССРдаги элликка яқин миллат илк бор кирил алифбосига асосланган ёзувларига эга бўлган. Совет Иттифоқида 70 тилда китоб, газета ва журналлар нашр этилган; мактабларда элликка яқин тилда дарс берилган; 70 тилда телевидение кўрсатувлари ва радио эшиттиришлари олиб борилган; театрларда 40 тилда спектакллар намойиш этилган
.


Совет мафкурасига кўра, барча тилларнинг тенглиги ҳақидаги қонун моддалари мавжуд бўлса-да, мазкур тилларнинг жамиятдаги ўрни тенг бўлмаган. Юз минглаб одамлар гаплашган тил билан атиги бир неча минг киши гаплаша оладиган тилнинг жамиятдаги ўрни ҳам шунга яраша бўлади. Мансубларининг сони кўп бўлган миллатлар тилида қонунлар ва фармонлар чиқарилади, турли адабиётлар нашр этилади, театрларда томошалар кўрсатилиб, фильмлар суратга олинади. Табиийки, мансублари сони оз бўлган миллатларнинг тилларида бундай фаолиятлар олиб бориш қийиндир. Бироқ, мазкур ҳолат ушбу тилларни кундалик ҳаётда эркин қўллашга тўсиқ бўлмаслиги керак. Яна ҳам, шуни таъкидлаш керакки, мансублари кам сонли миллатларнинг ассимиляция бўлиш эҳтимоли анча юқори ҳисобланади. Хусусан, Россиянинг шимолида яшовчи кичик сонли маҳаллий халқларнинг она тиллари деярли йўқ бўлиш арафасида турибди. Россиянинг ТВЦ телевидениеси хабар қилишича, айрим халқларнинг тилларида сўзлашувчилар сони бир неча ўн кишидан ошмайди. 


СССР каби ўнлаб миллатлар яшаган мамлакатларда миллатлараро муносабатларда қўллаш учун бир тилга зарурият туғилади. Большевиклар раҳбари Владимир Ленин 1917 йилги давлат тўнтаришидан бир неча йил аввал бу мавзу ҳақида ёзиб, демократия шароитида тилларнинг тенг  ва эркин бўлиш шарти юзага келишини таъкидлаган, бироқ иқтисодий муносабатларда ҳамма тушуна оладиган бир тилга эҳтиёж туғилиши, муносабатларни қулайлаштириш учун ҳамма битта тилни ўрганиши ва бу тилни ўрганиш эса ҳаммага фойдали бўлиши ҳақида кўрсатиб ўтган эди
.


СССРда рус тили миллатлараро муносабатларда қўлланиладиган тил вазифасини бажарди, чунки мамлакат аҳолисининг 70 фоизи славян ирқига мансуб рус, украин ва белоруслардан ташкил топган эди. Бу халқларнинг тили бир-бирига яқин бўлиб, улар орасида руслар сон жиҳатидан кўпчиликни ташкил қилган. Мазкур воқеълик шунга олиб келганки, совет даврида анчагина украин ва белоруслар ўз миллий республикаларида яшаган бўлсалар-да, руслашиб ассимиляцияга учрашган. Бунинг оқибати шунга олиб келдики, масалан, 1987 йилда Белоруссияда белорус тилида таълим берган бир нечта мактаб бор эди, холос. Украинадаги аҳвол ҳам ана шундай бўлган
.


Рус тили ҳеч бир ҳуқуқий асосга эга бўлмасдан ва қонун чиқарилмасдан миллатлараро муносабатларда қўлланиладиган тил даражасига кўтарилган. Совет ҳукумати ҳамиша рус тилининг аҳамиятини таъкидлаб, барчани рус тилини ўрганишга даъват этиб келган. Мақсадга эришиш учун анча-мунча ишлар қилинган. Таълим тили русча бўлмаган мактабларда рус тили ва рус адабиётини ўргатишга ажратилган дарс соатлари кўпайтирилган. Иш жойларида эса кишиларнинг юқори мансаб лавозимларига кўтарила олишлари учун албатта рус тилини билишлари ва эркин қўллай олишлари талаб қилинган. 

Сайёрамизнинг 90 дан ортиқ мамлакатларидаги ўқув юртларида рус тили ўргатилиб, дунёда чоп этилган ҳамма китобларнинг 50 фоизи рус тилида нашр этилган. Рус тили Бирлашган миллатлар ташкилотининг бешта расмий иш тилидан бири ҳисобланади
.


Рус тили миллатлараро муносабатлар тили сифатидаги вазифасини "қойилмақом" қилиб бажарган. "Мажбур қилмасдан руслаштириш" сиёсати туфайли, рус бўлмаган миллатларга мансублар орасида русчани ўз она тили сифатида қабул қилганлар сони тез суръатлар билан ўсган. 1926 йилда СССРда рус бўлмаганлардан 6,6 миллион киши, 1959 йилда 10,2 миллион, 1970 йилда 11,5 миллион ва 1979 йилда 16,3 миллион киши русчани ўз она тили деб қабул қилган. Бу эса Совет Иттифоқи жами аҳолисининг 13 фоизини ташкил қилган. 1979 йилда русчани ўз она тилларидан кейин иккинчи тил сифатида яхши билганларнинг сони 215 миллионга етган бўлиб, бу рақам ўша даврда аҳолиси 262 миллион киши бўлган СССР аҳолисининг 82 фоизини ташкил қилган. Бироқ, Ўрта Осиё қишлоқларида яшаган аҳоли орасида русчани яхши билганлар сони унчалик кўп бўлмаган, хотин-қизларнинг эса кўпчилиги русчани умуман билмаган. Аксарият эркаклар рус тилини Совет Армияси сафларидаги ҳарбий хизмат давомида ўрганишган. Совет Иттифоқида "икки тиллилик" сиёсати юритилган. Кишиларнинг ўз она тилидан ташқари русчани ҳам билишларига катта аҳамият берилган
.


Бундан ташқари, миллионларча киши уч ва ундан кўп тилни билган. Масалан, кўплаб қирғизлар русча, ўзбекча, қозоқча гаплаша олишган. Тожикларнинг кўпчилиги рус ва ўзбек тилларини билса, ўзбекларнинг кўпчилиги русча ва тожикчани билган. Қорақалпоқлар русча, ўзбекча, қозоқча гаплаша олишган. Арманлар рус ва озарбайжон тилларини билишган. Буларга нисбатан, рус миллатига мансублар ичида бошқа тилларни билганларнинг сони жуда оз эди. Бунга сабаб, Совет Иттифоқининг қайси бурчагига борманг, аҳоли рус тилини тушунганлиги сабабли русларнинг бошқа тилларни ўрганишга эҳтиёжи бўлмаганлигидир. СССРда яшаган 137,4 миллион руснинг атиги 4,8 миллиони ёки 3,5 фоизи бошқа бир тилда гаплаша олган
. Шу ўринда буюк немис файласуфи Гётенинг тил ҳақидаги ушбу сўзларини келтириш ўринли бўлади: «Бошқа тилларни билмаган кишининг ўз она тили ҳақида ҳам тушунчаси бўлмайди». Шу билан бирга, киши фақат битта тилни яхшилаб ўрганиши керак, чунки икки тилни ўрганмоқчи бўлган киши охир-оқибатда ҳар иккала тилни ҳам яхши ўргана олмайди, деган нуқтаи-назарлар ҳам йўқ эмасди.


Арман шоири Сильва Капутикян 1987 йилнинг май ойида "Правда" газетасида ёзган мақоласида шундай деган эди: «Дунёга машҳур бўлган таниқли ёзувчи Чингиз Айтматовнинг ўзи қирғиз миллатига мансуб, асарларини эса рус тилида ёзади. Бундан атиги 50 йил муқаддам ибтидоий даражада яшаган қирғизларнинг кўпчилиги бугун ўз она тилини унутиб қўйган ва русча гаплашмоқда. Улар ўз тарихларидан узилиб қолганликларини тушуниб етганларида ўзларини етим каби ҳис этажаклар ва ўзларининг нима учун ва нимага қарши эканликларини охиригача англаб етмаган ҳолда, тузумга қарши бош кўтаришга ҳаракат қиладилар».


Рус тили бошқа тилларнинг ривожига ҳам катта таъсир ўтказган. Ўзбек адабий ва халқ тилида русча сўзларни ишлатиш кўпайган. Илмий-техникавий, ижтимоий-сиёсий, педагогик ва бошқа терминларнинг аксарияти ўзбек тилига рус тилидан ёки рус тили воситачилигида бошқа тиллардан киритилган. Бу терминлар кириб келиши оқибатида ўзбек тилидаги асли арабча бўлган Сўзлар аста-секин сиқиб чиқарилган. Агар бундай терминлар 1923 йилда 32,1 фоизни ташкил қилган бўлса, 1948 йилга келиб бу кўрсаткич 18,7 фоизгача тушиб кетган. 1962 йилда нашр этилган "Ўзбек тилининг қисқача лугати" китоби 22.938 сўздан ташкил топган. Булардан 3.515 та сўзни ёки 15,3 фоизини русча ва Оврўпа тилларидан ўзбекчага киритилган сўзлар ташкил қилган
. Ўзбек тилига русчадан ва рус тили воситачилигида бошқа тиллардан киритилган сўзларнинг даражаси 1924-1957 йиллар ичида 0,9 фоиздан 21,4 фоизга юксалди. Шу билан бирга, рус тилида ҳам туркий тиллардан кирган олмос, бозор, бошлиқ, танга, қалпоқ, эшак, сандиқ, чодир, аравакаш каби юзларча сўзлардан фойдаланилмоқда
.


Собиқ СССР конституцияларида ҳеч қайси миллатнинг бошқа миллатдан кўпроқ имтиёзларга эга бўла олмаслиги кўрсатилган эди. Шунга қарамай, руслар ва рус тилида сўзлашувчи аҳоли рус тилини қўллаш борасида имтиёзга эга бўлган. Бу ҳол баъзи собиқ совет республикаларида ҳозирги кунгача давом этмоқда. Чунончи, ҳозирги пайтда мустақил давлатга айланган айрим собиқ совет республикаларида яшаётган рус миллатига мансубларнинг кўпчилиги мустақил давлатларнинг давлат тилини ўрганмаяпти. Шунга қарамасдан, улар давлатнинг расмий идораларида ишламоқдалар. Натижада, улар маҳаллий миллат вакилларига нисбатан кўпроқ имтиёзлардан фойдаланишмоқда. Бу имтиёзлар эса қуйидагилардир:


а) рус тилида сўзлашувчи аҳоли иш жойларида ҳужжатларни ва ишга оид қогозларни русча тўлдиришмоқда. Ўзбек тилидаги ҳужжатлар эса уларга таржима қилиб бериляпти;


б) Ўзбек тилида олиб борилаётган йигилишларда рус тилида сўзлашувчи ходимларга рус тилида мурожаат қилинмоқда;


в) телевидение ва радиодаги ўзбек тилида олиб борилаётган кўрсатув ва эшиттиришларга катнашаётган рус тилида сўзлашувчи аҳоли вакиллари деярли ҳамма вақт рус тилида сўзлашмоқда;


г) Тошкент кўчалари ва метродаги реклама лавҳаларининг аксарияти рус тилида. 


д) Мамлакатдаги реклама нашрларининг салмоқли қисми рус тилида чоп этилмоқда. Буларга мисол тариқасида «Бизнес вестник востока», «Престиж», «Восточнўе вести» каби ҳафтаномаларни келтириш мумкин. Ўзбек тилидаги реклама-тижорат нашрларининг сони кам, боз устига уларнинг саҳифа сони рус тилидаги ўхшаш нашрларга нисбатан анча оз. Рус тили реклама соҳасида илдамликни қўлида маҳкам тутиб турар экан, «Мулкдор» ҳафталик газетаси каби айрим ўзбекча нашрлар мижозларни ўзига жалб қилиш учун ўз саҳифаларида рус тилидаги хусусий эълонларни ҳам босиб чиқармоқда. 

Ўзбекистонда яшаётган кўпчилик русийзабонлар учун ўзбек тили ҳалигача «экзотика» ҳисобланади. Айримлар ўзларига нисбатан ўзбекча мурожаат қилганларга жавоб бермайдилар, ҳатто магрурлик билан «я по узбекски не понимаю» - «мен ўзбек тилини тушунмайман» дейишади.


Она тили — миллатнинг қалби, фикри ва ҳиссиётидир. Она тилини йўқотиш эса ўрнини тўлдириб бўлмайдиган йўқотишдир. Машҳур рус педагоги К.Д.Ушинский шундай деб ёзган эди: “Миллат ўз она тилида гапиришдан тўхтамаган пайтгача ҳаётда қолади. Шу сабабли, дунёда ўз ватани ва ўз тупрогини мадҳ этмаган адабиёт мавжуд эмас". 


в)  Санъат ва дин


Санъат — инсоннинг ҳис-туйгу қобилиятини жамиятда ифода қилиш воситаси бўлиб, миллатнинг ичида ўз қонуниятлари асосида ривожланади. Инсон психологик нуқтаи-назардан жуда ҳам таъсирчандир. Инсоннинг ҳис-туйгуси ва иймони жамиятда маълум даражада акс этиши натижасида дин ва санъат шаклланади. Инсон ҳис-туйгуси ва ишончлари санъатнинг асосини, илдизини ташкил қилади. Шунинг учун, дунёвий аҳамиятга эга бўлган динлар ҳар жамиятда турлича ифодаланади ва ифодаланиш шакли бир жамиятдан иккинчи жамиятга нисбатан ёки миллатнинг хусусиятига қараб ўзгариб туради
.


Санъат ижтимоий тушунча ва инсон фаолияти шаклларидан биридир. Санъатнинг ўзига хослиги унинг ҳаётни образларда акс эттиришидадир. Санъат гўзаллик қонунларига кўра яратувчилик билан чамбарчас боғланиб кетган
.


Динлар санъат билан бевосита боғлиқдир. Маълум динларга оид қадриятлар ва баъзи соҳалардаги диний эътиқод билан боғлиқ бўлган чеклашлар мусиқа, рақс, расм, меъморчилик ва санъатнинг бошқа турларида ўз ифодасини топади.


Санъат ҳаётни турли усуллар билан кўрсатади. Булар: кўз билан кўриладиган (расм), товуш ва сўз билан ифода этиладиган (адабиёт), бир неча санъат турининг бирлашувидан ҳосил бўлган санъат (кино ва театр), меъморлик ва халқ санъати
. Санъат асарини яратишда кўпроқ кишининг хаёл кучи қўлланилади.


СССРда санъатга социалистик нуқтаи-назардан ёндашилган. В.И.Ленин шундай деб ёзган эди: «ҳар бир миллий маданиятда, агар у маданият тараққий этмаган бўлса ҳам, демократик ва социалистик маданият белгилари мавжуддир. Чунки, ҳар миллат ичида эксплуатация қилинган меҳнаткашлар синфи бор. Бу синфнинг ҳаёт шароитлари охир-оқибатда демократик ва социалистик мафкурани вужудга келтиради. Аммо, ҳар бир миллатнинг ичида буржуа маданияти ҳам мавжуд бўлиб, у устун маданият хусусиятига эгадир»
.


Санъат ва маданиятнинг синфийлиги тушунчаси баъзан нотўғри талқин қилинган. Масалан, Пролеткульт ва Россия рассомлар кенгашининг соғ авангардчи мафкураси ўз асарларида миллийликни акс эттирган рассомларни «анохронизмчилик»да айблаган. Бу мафкурачиларнинг фикрича, санъат умумжаҳон социалистик инқилобига хизмат қилиши керак эмиш, санъатдан миллийлик унсурларини чиқариб ташлаб, кишиларнинг ақлини қориштирмаслик учун буржуа санъатидан воз кечиш керакмиш. Рус шоири В.Т.Крилов уларга хитобан бир шеърида шундай ёзади: «Эртанги кунимизни ўйлаб, Рафаэлни оловга отамиз, музейларимизни йўқ қиламиз ва санъатимиз гунчаларини эзиб-янчамиз»
. Ҳа, 1920-1930 йилларда баъзи санъаткорларнинг нуқтаи-назари шундай эди.


Совет Иттифоқида санъат фақат миллий бўлиб қолмасдан, балки байналмилал бўлишига катта аҳамият берилган. Ҳатто, баъзан "миллийлик устун бўлиши керакми ёки байналмилаллик?"  деган тортишмалар ҳам келиб чиққан. Бошқа тарафдан қараганда, "авангардчи" санъаткорлар ҳам, "элита" санъаткорлари ҳам халқдан узоқ бўлишган ва оддий халқ билан ораларида анчагина фарқ бўлган.


Собиқ совет иттифоқида 1940-йилларнинг охирида санъатда "космополитизмга қарши кураш" бошланган. Натижада, чет элларда яратилган илмий, техникавий ва бошқа соҳалардаги ютуқларни мақтаган ёки бу ҳақда сўз юритганлар қаттиқ танқид ва таъқиб қилинган. Ўз асарларида миллийликни, ўз миллати ҳаётини ва ўз ўлкасини мадҳ этган санъаткорлар эса танқидга учраб, миллатчиликни таргиб қилишда айбланишган
.


СССРда яратилган санъат асарлари миллийликни акс эттириш билан бир вақтда байналмилал бўлиши талаб қилинган. Яратилган санъат асарлари давлат қабул ҳайъати томонидан назорат қилиниб, байналмилал ва социалистик мафкура гояларига нечоглик хизмат қила олиши нуқтаи-назаридан баҳоланган. Бундан келиб чиққан ҳолда, яратилган санъат асарларига зарур ўзгартишлар киритилган, айримлари эса социалистик мафкура гояларига қаршиликда айбланиб, эълон қилиниши тақиқланган. Марксистлар миллийликнинг қаерда тамом бўлиши ва умуминсонийликнинг қаерда бошланишини топишни ўз олдиларига мақсад қилиб қўйишмаган. Уларнинг фикрича, санъатда бундай ажратиш йўқ ва бўлиши ҳам мумкин эмас. 


Ўзбекистонда кўплаб турли миллатларга мансуб кишиларнинг яшаши санъатда ҳам ўз ифодасини топган. Ёзувчи ва санъаткорларнинг асарлари коммунистик тузум мафкурачилари томонидан текширилган. Байналмилалликни акс эттирмаган асарларнинг нашр этилишига рухсат берилмаган. Ҳатто, баъзан ўзбек халқини ва миллий одатларимизни мадҳ этган асарларнинг муаллифлари миллатчилик ва миллий шовинизмни таргиб қилишда айбланиб, таъқиб қилинган. Айтишларича, машҳур ўзбек шоири Эркин Воҳидовнинг "Ўзбегим" шеъри совет даврида ана шундай таъқибга дучор бўлган. Халқ ичида тарқалган миш-мишларга кўра, шеърнинг дастлабки кўринишида мавжуд бўлган "Бухоро газини сотиб юбориб, тезак ёққан ўзбегим"  сатрлари туфайли, шоир бошига анча ташвиш тушган. Юқоридаги сатрларни ёзар экан, шоир ўзбекларнинг ўз табиий бойликларидан ўзлари фойдалана олмаётгани ҳақида куйинганлигини кўришимиз мумкин.


г)  Иқтисодиёт


Иқтисодиётнинг тамали техникага асосланади. Техника — инсон иродаси қобилиятларидан жамиятда фойдаланиш, демакдир. Ҳар бир жамият ишлаб чиқариш билан шугулланган тақдирдагина ҳаётда қолиши мумкин. Бошқа жонзотлардан фарқи бўлган инсон фақат табиат инъомларидан фойдаланиб ҳаётини давом эттира олмайди. Инсон қўшимча равишда кўплаб нарсаларни ишлаб чиқариши ҳам керак. Чунки, инсон эҳтиёжлари учун керак бўлган моллар ва уларга кўрсатиладиган хизматларни табиатда етарли миқдорда, зарур сифатда ва айни керакли жойдан топиб бўлмайди.


Ирода соҳиби бўлган инсон ишлаб чиқариш усуллари ва воситалари билан нарсаларга керакли бичим бера олади ва ҳаёти учун зарур материални қўлга киритади. Техника — ҳар бир инсонлар жамиятининг яшаш шароитларидан келиб чиққан ҳолда ишлаб чиқариш шаклидир. У бир миллатдан иккинчи миллатга нисбатан ўзгариб турадиган хусусиятларга эга, ҳатто бир миллатни бошқа миллатдан ажратиб турувчи хусусиятлари ҳам бор. Техника ҳам тил сингари тарихий муддат ичида такомиллашади
.


Маданий хилма-хилликнинг бир унсури бўлган техника собиқ СССРдаги миллатлар тилига ҳам таъсир қилган. Хусусан, рус тилининг иқтисодиётдаги устунлиги миллий тилларда техникавий терминларнинг яратилишига тўсқинлик қилган. Гарчи, тахминан 1989 йилларда Ўзбекистон Республикаси Вазирлар Маҳкамаси қошида доимий тил комиссияси ташкил қилинган ва мазкур комиссия ўзбек тилига янги сўзларни киритиш ва эскириб қолган ҳамда Оврўпа-рус тилларидан кирган сўзларнинг муқобилини топиб, кундалик муомалага киритиш билан шугулланиши, давлат тилини таргиб қилиши лозим бўлишига қарамай, фикримизча, ўз вазифасини қониқарли бажара олмаяпти.


Социалистик мафкурага кўра, иқтисодиёт жамиятдаги муносабатларнинг бутун тизими ва миллий муносабатларни янги пойдеворга жойлаштиришнинг асосидир. Ишлаб чиқариш ҳажмининг ортиши, миллатларнинг иқтисодий жиҳатдан бир-бирларига боғлиқлигининг кучайиши, замонавий технологиядан фойдаланиш каби омиллар совет миллатларининг ўзаро муносабатларига жуда катта таъсир ўтказиб келган. Социалистик жамиятда иқтисодиёт байналмилаллашади. Бир совет республикасида қурилган корхона ёки фабрика бошқа совет республикалари ва бутун Совет Иттифоқи манфаатларига ҳам хизмат қилади. Бу корхона ва фабрикалар СССРдаги барча республикаларнинг моддий ёрдами ва меҳнати эвазига бунёд этилади. Байналмилаллик шиорига асосан, улар ишлаб чиқарган маҳсулотлардан бутун совет миллатлари манфаати йўлида фойдаланилади. Масалан, Тожикистонда қурилган Нурек электр станциясида ишлаб чиқарилган электр қувватидан Марказий Осиё республикалари ҳам фойдаланган
.


Совет тизимида мавжуд бўлган маданий хилма-хиллик иқтисодиётга катта таъсир ўтказиб, чуқур из қолдирган. Иқтисодиёт Москвадаги марказдан бошқарилган. Қайси республиканинг каерида қандай завод-фабрика қуриш ҳақидаги қарор Москвада туриб қабул қилинган. Марказий Осиё республикаларининг саноатини ривожлантириш бўйича жиддий иш қилинмаган ва бу минтақа СССР Оврўпа минтақасининг, хусусан Россиянинг хом ашё базасига айлантирилган. Ўзбекистоннинг қимматбаҳо табиий бойликлари — олтин, уран, бошқа нодир металлар ва пахта, ипак, корақўл териси каби деҳқонларнинг пешона тери, машаққатли меҳнати эвазига етиштирилган маҳсулотлар жуда арзон нархларда олиниб, Россияга ва бошқа давлатларга жўнатилган. Бу маҳсулотларни қайта ишлаш давомида яратилган катта фойданинг “қаймогини” эса бошқалар ейишган. Шунга қарамай, СССР даврида ўзбеклар Москва тарафидан боқимандаликда айблаб келинган. Асосий эҳтиёж моллари ва техника маҳсулотлари Ўзбекистонга Россия ва бошқа республикалардан келтирилган. Ўлкада пахта, пилла, мева каби қишлоқ хўжалик маҳсулотларини қайта ишловчи корхона ва фабрикалар қуриш ўрнига, аксарият ҳолларда маркази Россияда жойлашган йирик корхоналарнинг филиаллари қурилган, холос. Бу йўл билан Москва Ўзбекистон иқтисодиёти жиловини ўз қўлида ушлаб туришга эришган. Мустақилликка эришилгандан кейинги дастлабки йилларда Россия Ўзбекистонни иқтисодий жиҳатдан кучайишидан манфаатдор эмаслигини намоён қилганди. Чунончи, Россиянинг баъзи минтақалари, хусусан Иваново вилоятининг иқтисодиёти ўзбек пахта толаси билан чамбарчас боғланганлигига қарамай, Россия зўр бериб ўзбек пахтасини сотиб олмасликка, агар оладиган бўлса ҳам уни бартер асосида, яъни иш унуми бўйича чет элда ишлаб чиқарилган ўхшашларидан анча паст бўлган рус қишлоқ хўжалик техникасига алмаштиришга ҳаракат қилиб келган.


Маданий хилма-хилликнинг Ўзбекистон иқтисодиётидаги таъсирини бундан кейинги бўлимларда янада кенгроқ қамровда кўриб чиқамиз.

Б И Р И Н Ч И   Б Ў Л И М

СОВЕТ ТУЗИМИ МАФКУРАСИГА КЎРА МАДАНИЙ ХИЛМА-ХИЛЛИК

ВА УНИНГ КОНСТИТУЦИЯЛАРДА АКС ЭТИШИ


1.  Социалистик мафкуранинг миллатлар


келажаги ҳақидаги қарашлари


Социалистик мафкура келажакда дунёдаги барча миллатлар бир-бири билан қўшилиб кетади ва жаҳонда ягона тилда гаплашувчи инсонлар жамияти вужудга келади, деган гояни ҳимоя қилган. Марксчи-ленинчилар миллатларнинг бутунлай қўшилиб кетиши вақтини аниқ кўрсатмаган бўлса-да, яқин келажакда айнан шундай бўлиши ҳақида гапиришган. Бу гояга кўра, турли миллатларнинг қўшилиб кетиши натижасида миллатлар йўқ бўлиб кетади
. Бундан эса, турли тиллар ва маданиятлар йўқ бўлади, деган маъно келиб чиқади. 


ХХ аср бошларида В.Ленин иштирок этган Коммунистлар партиясининг VIII съездида сўлчилар "ҳеч қандай миллатнинг кераги йўқ, ишчилар бирлашишса бўлгани",  деган талабни қўйишган. Бунга жавобан Ленин, «Албатта, шундай бўлса гоят яхши бўлур эди, аммо бу — коммунистик тараққиётнинг бошқа босқичида амалга ошади», деб жавоб берган
.


Коммунистик мафкурага кўра, коммунизм бутун дунёда галаба қозонгач, миллатларни бир-биридан ажратган хусусиятлар ва миллатларнинг ўзлари йўқолади. Дунёда ҳеч қандай давлат қолмайди, давлат бўлмагандан кейин эса чегаралар ва миллий фарқлар бўлмаган бир жамият вужудга келади. Ана ўшанда, инсонларнинг миллати бўлмайди, инсон фақат инсон бўлиб қолади, Дунёдаги барча одамлар битта тилда гаплашишади. Инсоннинг бошқа бир инсон тарафидан эзилиши йўқ бўлади ва бунинг натижасида бир миллатнинг бошқа бир миллат тарафидан эзилиши ҳам ўз-ўзидан йўқолади. Буларга боғлиқ ҳолда бир миллат ичидаги тушунмовчиликлар қолмагач, миллатлар орасидаги душманлик ҳам йўқ бўлади
. 


Социализм даврида СССРда яшаган халқларнинг 90 фоизи совет социалистик республикаси сифатида,  6,4 фоизи эса автоном совет социалистик республикаси сифатида ўз давлатларини қуришган. Совет иттифоқи таркибида 15 та совет социалистик республикаси, 20 та автоном республика, 8 та автоном вилоят, 10 та миллий округ мавжудлигига қарамасдан, аҳоли бир республикадан бошқа бир республикага бемалол кўчиб бориш ҳуқуқига эга бўлган. Табиийки, маълум сабабларга кўра, аксарият ҳолларда руслар бошқа миллий республикаларга кўчиб боришган
.


Жамиятда совет миллатлари томонидан қабул қилинган янги анъаналар вужудга келган. Совет маданиятининг шакли миллий бўлиб, бу хусусият ҳаммадан олдин тилда ўз ифодасини топган. СССРда қанча миллат бўлса — ўшанча тил мавжуддир. Социалистик мафкурага кўра, тилларнинг барчаси тенгдир; у хоҳ кўп сонли миллат тили, хоҳ оз сонли миллат тили бўлсин, расман ҳеч бир тил сиёсий ва ҳуқуқий жиҳатдан имтиёзга эга эмас деб ҳисобланган. Юритилган сиёсатга мувофиқ, СССР халқлари тилларини расмий тил (давлат тили) ва расмий бўлмаган тилларга ажратиш тўғри бўлмайди, чунки бундай ҳолат тилларнинг тенглиги ҳақидаги жимжимадор сўзларга тўғри келмаган бўлур эди
.


Бироқ, амалдаги аҳвол бошқача бўлиб, Совет Иттифоқида 140 миллион рус  миллатига мансублар билан бирга, сони бир неча мингдан ошмаган миллатлар ҳам яшамоқда эди. Совет мафкураси тиллар тенглиги ҳақидаги шиорларга хилоф равишда рус тилини ёйишга ҳаракат қилган. Бу борада анча-мунча ишлар ҳам амалга оширилган. Эълон қилинмаган "мажбур қилмасдан руслаштириш" сиёсати натижасида миллионлаб кишилар ўз она тилларини унутиб, ассимиляцияга учраб, руслашган. Жамият ҳаётида рус тилининг ҳокимлиги ўрнатилиши туфайли, миллионлаб ота-оналар русчани ўрганишган ҳамда келажак ҳаётларида қийналиб қолмаслиги учун ўз фарзандларини ҳам русча таълим берган болалар боғчалари, мактаб ва универститетларга йўллашган. Бу борада чегарани билмаганлар эса ўз аждодлари яшаган тупроқларда яшашларига қарамай, фарзандларига ҳатто, она тилини ўргатишмаган.


СССР каби кўпмиллатли давлатда миллатлараро муносабатларда қўлланиладиган бир тилга эҳтиёж туғилган ва рус тили бу вазифани бажарган
.


КПСС (Срвет иттифоқи коммунистик партияси) дастурида миллий хусусиятларни менсимаслик ва бўрттириш ҳолатларига йўл қўйилмаслиги таъкидланган. Аммо, амалда бу сўзлар қогозда қолиб кетган. Турли миллатларнинг баъзи урф-одат ва анъаналари хурофот ва совет турмуш тарзига ёт деб топилиб, тақиқланган, йўқ қилишга ҳаракатлар бўлган. Кейинги бўлимларда ушбу мавзуни ҳам атрофлича ёритишга ҳаракат қиламиз.


1.  Коммунистик мафкурага кўра, социализмда


     миллатлар ва миллий муносабатлар


Марксчи-ленинчилар дунёнинг барча ўлкаларида охир-оқибатда социалистик инқилоб галаба қозониши ҳақидаги гояни ҳимоя қилишган. Улар капитализмнинг миллатлараро зиддиятларга ва урушларга йўл очишини, миллий зулм, ирқий ва миллий камситишни келтириб чиқаражагини иддио қилишиб, буларни олдини олишнинг бирдан-бир чораси социализм эканлигини айтишган. Совет мафкурачилари 1917 йил давлат тўнтаришидан сўнг қозоқ, қирғиз, чуваш, ёқутларнинг миллат сифатида шаклланганини иддио қилганлар. Уларнинг фикрича, социалистик миллат —  тили, яшаш жойи, давлати, маданияти ва маънавий қадриятлари бир хил бўлган кишиларнинг социализм галабаси натижасида вужудга келган бирлигидир
.


СССР даврида республикалараро чегаралар ҳам социалистик нуқтаи-назардан келиб чиқкан ҳолда белгиланган. Совет республикаларининг чегараларига иқтисодий манфаатлар назарда тутилиб киритилган ўзгаришлар совет кишилари томонидан чуқур тушуниш билан кутиб олинганлиги ҳақида гап юритилган. Аслини олиб қараганда, чегараларга ўзгаришлар киритилаётганда бу ҳақда ҳеч қачон халқнинг фикри сўраб ўтирилмаган. Халққа амалга оширилган чегара ўзгариши ҳақида хабар берилган, холос. Совет республикалари ўртасидаги чегараларга ўзгаришлар киритиш мобайнида совет ва рус мафкурачиларининг қанчалик узоқни кўзлаб ҳаракат қилганликларини СССРнинг давлат сифатидаги охирги йилларида ва парчаланганидан кейинги даврда бир қанча минтақада вужудга келган миллатлараро урушлар ва зиддиятлар очиқ кўрсатиб турибди. 


Социализм даврида инсонларнинг миллий характерларида ҳам ўзгаришлар содир бўлган. Миллий маданиятларда демократик ва социалистик унсурларнинг давом этиши оқибатида социалистик маданият вужудга келди. Бир миллатнинг маданий соҳада эришган муваффақияти бошқа миллатларнинг ҳам муваффақияти ва мулки сифатида қабул қилинди. Совет миллатларининг маданияти бир-бирларининг маданияти ҳисобига қайсидир маънода бойитиб борилди. Социалистик маданиятда миллийлик ва байналмилалликка қаратилган эътиборнинг бир хил бўлиши кўзда тутилган бўлишига қарамай, байналмилаллик устун қўйилган; миллий кўринишлар ҳам ўзгаради ва булардан баъзилари миллий маданиятнинг ривожланиши давомида йўқ бўлиб кетади. Социализмда маданиятнинг мазмунан социалистик, шаклан миллий бўлиши сиёсати юритилган. 


Бир миллат маданиятининг нечоглик ривожланган бўлиши ўша миллат тилининг ривожланиш даражаси билан чамбарчас боғлиқдир. 1917 йил октябрь ойидаги давлат тўнтаришидан сўнг, СССРдаги элликка яқин миллат илк маротаба ўз ёзувига эга бўлди. Бу миллатлар учун Кирил ёзувидаги алифболар ишлаб чиқилди. Бунинг натижасида, кишиларнинг рус алифбоси ва рус тилини ўрганиши бир мунча қулайлашдики, Кирил алифбосига асосланган ёзувларнинг тадбиқ қилиниши совет мафкураси томонидан аниқ мақсадларни кўзлаб амалга оширилганлигини исботлайди. Миллий тилларда дарс берадиган мактаб ва институтлар очилди; маҳаллий бошқарув идораларида иш юритиш миллий тилларда олиб борилди; миллий тилларда китоб, газета ва журналлар чоп этилди
. Аммо, 1930-йилларнинг ўзидаёқ миллий тилларда дарс бераётган баъзи мактаблар давлат томонидан ёпиб қўйилганлигини ҳам таъкидлаш керак.


Руслаштириш мавзусига келсак, социалистик мафкура СССРда бундай ҳол мавжудлигини ҳар доим инкор қилиб келган. "Улуғ доҳий" Ленин тили бўлган рус тилини ўрганиш кишиларнинг хоҳиш-иродасига кўра амалга оширилаётганлиги ва бу нарса кишиларнинг шахсий иши эканлиги таъкидланган. Боз устига, ўз она тилидан бошқа яна бир тилни билиш — миллий маданият ва тилларнинг ривожланишига ижобий таъсир ўтказади, деган фикр ҳимоя қилинган бўлишига қарамай, амалда  рус тилининг яккаҳокимликка интилиши коммунистлар ва сиёсий мафкура томонидан зимдан қўллаб-қувватланган. Коммунистларнинг фикрича, турли тилларнинг бир-бирларини бойитиши ва бир тилда қўлланилган сўзларнинг бошқа бир тилда қўлланиши прогрессив, ижобий воқеадир. Тарих давомида шундай бўлиб келган. Дунёда бошқа бирон-бир тил таъсирига тушмаган "тоза" тилнинг ўзи йўқ. В.Ленин рус тилининг чет тиллардан жуда ҳам кўп таъсирланишига йўл қўйиб бўлмаслигини таъкидлаб, лозим бўлмаган ҳолларда ҳам чет тиллардан кирган сўзлардан фойдаланаверишни танқид қилган, чунки бу ҳол халқ орасида таълим ва маданиятнинг ривожига тўсқинлик қилади
.


Коммунистларга кўра, СССРда тиллар орасида рақобат бўлишига йўл қўйилмайди. Социалистик жамиятда она тилига бўлган меҳр-муҳаббат бошқа тилларга нисбатан ҳурматли бўлишни келтириб чиқаради; бундан ташқари, миллатлараро муносабат тили бўлган рус тилини ўрганишга тўcқинлик қилмайди. Рус тили совет халқлари учун совет ва дунё маданиятининг энг сара асарларини ўқиш ва ўрганиш воситасига айланган. Руслаштириш сиёсати энди авжига чиқаётган 1970 йилда СССРда ўтказилган Бутуниттифоқ аҳолини рўйхатга олиш натижаларига кўра, асл миллати рус бўлмаган 13 миллион киши рус тилини ўз она тили сифатида кўрсатган; 42 миллион киши бўлса рус тилини ўзларининг иккинчи она тиллари сифатида эътироф қилган
.


Совет иттифоқи компартияси (КПСС) дастурида қуйидагилар кўрсатилган эди:


СССР халқлари тиллари янада ривожлантирилади;


Совет фуқароларига ўзлари хоҳлаган тилда гаплашиш ҳуқуқи берилади;


Ота-оналар ўз фарзандларига хоҳлаган тилда таълим бериб, тарбиялашлари мумкин;


Маълум тиллардан фойдаланишда ҳеч қандай имтиёз ёки чеклашларга йўл қўйилмайди;


Социалистик миллатлар янада ривожлантирилади;


ҳаётнинг барча соҳаларида миллатларнинг тобора яқинлашиши ва социалистик байналмилаллик гоялари асосида қардошларча ҳамкорлик қилишлари учун гайрат кўрсатилади
.


В.Ленин "Миллий масала ҳақида"ги мақоласида шундай деб ёзган: "Капитализм давридан бошлаб, башариятнинг иқтисодий, сиёсий ва маънавий ҳаёти янада байналмилаллашади. Социализм эса уни батамом байналмилаллаштиради"
. В.Лениннинг фикрича, социализм даврида турли миллатларнинг ҳар томонлама яқинлашуви бошланади ва оқибатда уларнинг тамоман бирлашувига олиб келади
. Бу  аслида, кўпсонли миллатлар томонидан оз сонли миллатларнинг ассимиляция қилинишини ҳимоя қилувчи усти ялтироқ назариядир.


Социализм қуриш мобайнида инсониятнинг янги тарихий бирлиги — совет халқи ташкил топди
. 100 дан ортиқ миллат вакилларидан ташкил топган совет халқи СССРда социализмнинг галаба қозониши натижасида вужудга келтирилди. Совет давлати ташкил топган дастлабки йилларда турли миллат ишчилари ўртасидаги алоқалар байналмилаллик гоясига асосланмоқда эди. Бу муносабатлар кейинчалик деҳқон, зиёли ва бутун меҳнаткашлар орасидаги муносабатлардан тортиб то миллий совет республикаларидан автоном вилоят ва миллий округларни ўз ичига олган давлат муносабатларида ҳам қўлланила бошланди. "Илмий коммунизмнинг бошлангич курси" китобининг 206-бетида: "Совет халқининг вужудга келиши, шубҳасиз, келажакда халқларнинг яқинлашувига ва оқибатда бир миллатга айланишига олиб борувчи бир босқичдир. Аммо, булар совет кишилари бирлиги ичида миллий бирликларга ўрин қолмайди, деган маънога эга эмас",  дейилган эди.


«Совет халқи» янги бир миллат эмас, балки коммунистик гояларни ҳаётга тадбиқ қилиш йўлида мафкурачилар томонидан ўйлаб топилган иборадир. Коммунистлар миллатчиликка батамом қарши бўлишган, гарчи уни яхши маънода қўллаш кўзда тутилган бўлса ҳам. Бу ҳам "ёрқин келажак" саробига эришиш йўлида тўқилган сценарийнинг бир қисмидир.

II.  Совет социалистик республикалари

иттифоқи (СССР)нинг ташкил топиши


Совет социалистик республикалари Иттифоқи (СССР) 1922 йил 30 декабрда ташкил топган. Совет даври манбаларига кўра, 1917 йил октябрь ойидаги инқилоб (давлат тўнтариши)дан сўнг, чор Россияси асоратидан озод бўлган ўлкалар алоҳида-алоҳида бўлиб яшашни ўйлашмаганмиш. Аксинча, улар вужудга келган шароит ва фуқаролар уруши натижасида Россия атрофига жипслашиш пайида бўлганмиш. Бу фикр туғилган кундан бошлаб бирлашишнинг шакли сифатида федерация маъқулланган ва 1917-1922 йиллар мобайнида мазкур гояни амалга ошириш учун шароит етилган. Россия ҳам, большевикларнинг миллий тенглик ҳақидаги ваъдаларига қарамай, табиий равишда эски империянинг чегараларини сақлаб қолишдан манфаатдор эди. 


Ана шу мақсадда эски чор Россияси ўлкаларида қўшин, пул, ҳукумат, бошқарув ва фуқаролик бирлиги вужудга келтирилди. Бу ўлкалар секин-аста Россия совет федератив социалистик республикаси (РСФСР) атрофида жипслаша бошладилар.


Қўшинларни бирлаштириш йўлидаги ишларни амалга оширишда ҳам Россия кўзлаган мақсадига эришди. Бюджетларни бирлаштириш борасидаги режалар ҳам муваффақиятли равишда амалга оширилди.


Ҳукумат бошқарув идораларини бирлаштириш шундай йўл билан амалга оширилди-ки, бунинг натижасида Россия давлат органлари бутун совет республикалари бўйича умумий федерал бошқарувни ўз қўлига олди. Фуқаролар уруши йилларида ва урушдан кейинги дастлабки пайтларда бундай аҳволни вужудга келишининг олдини олиб бўлмасди, чунки республикалардаги коммунистлар жойларда пролетариат диктатурасини ўрнатишган, иқтидорни ўз қўлларида сақлаб қолишга ҳаракат қилишмоқда эди. Бунинг учун эса улар катта имконият ва маблагларга эга бўлган, сиёсий жиҳатдан янада тажрибалироқ ва катта инқилобчилар тўдаси соҳиби бўлган Россиянинг ёрдамига эҳтиёж сезмоқда эдилар.


Россиянинг ушбу федератив бирликда алоҳида катта ўрни бўлиши баъзи келишмовчиликларни ҳам келтириб чиқарди. Рус бошқарувчиларнинг ҳаракатларида шовинистик кайфиятлар кўрина бошлади. Улар ўзларини бошқа миллатлардан юқори қўя бошладилар. Бошқа республикаларда бунга қарши миллатчилик оқимлари вужудга кела бошлади.


1917 йилдан кейин ўтган беш йил ичида вужудга келган федерация шаклининг қатор камчиликлари ҳам йўқ эмасди. Жумладан, федерация аъзолари бўлган республикаларнинг ўзаро муносабатлари анча чигал, ҳуқуқий томондан ноаниқ бўлиб, ҳатто, федератив бирликнинг номи ҳам йўқ эди. Уни баъзан "совет республикалари" деб аташса-да, кўпинча  "совет Россияси" деб аташарди. Бу эса, рус бўлмаган миллатлар ўзларини камситилган каби ҳис этишларига сабаб бўлмоқда эди.


1922 йилда "Совет социалистик республикалари иттифоқи" номи вужудга келишидан олдин, эскидан чор Россияси императорлигига қарашли ҳудудлар ичида пайдо бўлган республикаларни қандай шаклда Россияга қарам қилиб олиш масаласи ўртага ташланган эди. Иосиф Сталин ушбу республикаларни "автоном республика" сифатида Россияга қўшиб олиш гоясини ҳимоя қилган. Бироқ, В.Ленин "автономлаштириш" фикрига қарши чиққан.


1922 йилнинг охирида, 30-31 декабрь кунлари СССРни ташкил қилиш учун бир қанча республикадан келган делегатлар Москвада тўпланишади. Қаттиқ бетоб бўлганлиги сабабли В.Ленин мазкур мажлисга қатнаша олмаган ва мажлис делегатларига мактуб йўллаган. Мактубнинг сарлавҳаси "Миллатлар ва "автономлаштириш" ҳақидаги масалага доир" деб аталган. В.Ленин миллий давлатларни ташкил этиш пайтида шовинистлик ва миллатчилик кўринишларининг гоят хатарли эканлигига эътиборни қаратиб, мактубида шундай деб ёзган: "Мен автономлаштириш мавзусига етарлича қаттиқ қарши чиқмаганлигим учун ўзимни Россия ишчилари олдида жуда айбдор ҳис қилаяпман. Автономлаштириш ҳаракати тамалидан нотўғрига ўхшайди. Буюк рус шовинизмига қарши ҳаёт-мамот жанги эълон қиламан. Марказий ижроқўмда навбат билан рус, украин, гуржи ва бошқа миллатларга мансубларнинг раислик қилишларига қаттиқ эътибор беришимиз керак!"
. Ленин бундай сиёсат олиб бормасдан Россиянинг эски ўлкаларини бирлаштиролмаслигини жуда яхши тушунган, унинг “доҳий”лиги ҳам ана шунда.


Кичик миллатчилик билан катта миллатчиликни бир-биридан ажрата олиш керак. Ленин шундай деб ёзган эди: "Хафа бўладиган"  миллатчилар ҳаммадан ҳам тенгликка ва бу тенгликнинг бузилишига нисбатан жуда ҳам таъсирчан бўлишади, бундай тенглик хоҳ аҳамиятсизликдан бўлсин, хоҳ ҳазил тариқасида бузилган бўлса ҳам"!
 Иосиф Сталиннинг "автономлаштириш" гояси Ленин аралашгандан кейин кун тартибидан олиб ташланди.


Янги бир давлат ташкил қилиш ва уни "Совет социалистик республикалари Иттифоқи" (СССР) деб аташ фикри илк бор В.Ленин томонидан ўртага ташланган. В.Ленин 1922 йилнинг 26 сентябрида Каменевга йўллаган мактубида биринчи марта "Оврўпа ва Осиё совет республикалари иттифоқи" иборасини қўллаган эди
. Бу орада федерация тузиш учун Россия (большевиклар) компартияси Марказий қўмитасининг ташкилий бюро комиссияси тузилди. Бу комиссиянинг янги давлат тузиш лойиҳасида Ленин таклиф қилган давлат номидаги "Оврўпа ва Осиё" сўзлари олиб ташланиб, унга "совет" сўзидан сўнгра "социалистик" сўзи қўшилган эди. Шундай қилиб, Совет социалистик республикалари иттифоқи (русчада «Союз советских социалистических республик» - СССР) номи юзага келган.


Тенг ҳуқуқларга эга бўлган совет республикаларини ўз хоҳишларига кўра ягона бир давлатга бирлаштириш фикри ҳам В.Ленинга тегишлидир. Бу ҳақда у шундай ёзган эди: "Биз миллатларнинг ўз хоҳиш-иродаларига асосланган иттифоқ қуришни хоҳлаймиз; бир миллат бошқа миллатни эзмайдиган иттифоқни хоҳлаймиз; бир-бирларига батамом ишончга асосланган, қардошликни тушунган ва бутунлай ўз истаклари асосида тузиладиган шартномалар бўйича ташкил қилинадиган иттифоқни хоҳлаймиз"
.


1922 йилнинг 22 декабрида Москвада СССРни ташкил қилиш бўйича мажлис очилди. Мажлисга Россия совет федератив социалистик республикаси (РСФСР); Украина совет социалистик республикаси (УССР); Озарбайжон, Арманистон ва Гуржистонни ўз ичига олган Закавказье совет федератив социалистик республикаси (ЗСФСР) ва Белоруссия совет социалистик республикаси (БССР)дан келган ваколатли делегатлар қатнашди. Делегатлар 1922 йилнинг 30 декабрида "Совет социалистик республикалари иттифоқини ташкил қилиш тўғрисида"ги шартнома лойиҳасини қабул қилдилар ва дунёда янги бир давлатнинг ташкил топганлигини эълон қилдилар
. Бу янги давлатнинг номи унинг салкам 70 йиллик умри давомида ҳеч ўзгармади.


Делегатлар СССРнинг ташкил этилганлиги тўғрисида Баённома қабул қилдилар. Баённомада, жумладан шундай дейилган эди: "Ленин гояларидан келиб чиқиб, турли миллатлардан ташкил топган совет давлатининг пойдевори қурилди. Ҳар бир ўлка бу иттифоққа ўз хоҳиш-иродасига кўра қўшилмоқда". Бу республикаларнинг ҳар соҳада тенг ҳуқуққа эга эканлиги турли шартномаларда ўз ифодасини топган
.


1980 йилларнинг бошларида АҚШнинг ўша даврдаги Президенти Рональд Рейганнинг таъбири билан айтганда “ёвузликлар империяси” шу тариқа пайдо бўлди ва нафақат ўзбек халқи, балки бутун инсониятнинг ХХ асрдаги ривожланишига таъсир қилди. Халққа “қогозда бор-у, амалда бўлмаган” эркинликлар ваъда қилинди. 


Аввал ҳам айтиб ўтганимиздек, совет республикалари орасидаги чегараларни белгилашда ҳеч қачон муаммо келиб чиқмаган ва чиқишига йўл қўйилмаган. Совет манбаларига кўра, бу масала ҳар доим пролетар интернационализми гояларига асосланган ҳолда ҳал қилинган.


Ўз республикаси фуқаролигини таъсис қилиш ҳуқуқи совет республикаларининг суверен ҳуқуқларидан бири эди. СССР Конституциясига кўра, ҳар бир совет республикасининг фуқароси айни пайтда СССР фуқароси ҳисобланган (СССР Конституцияси, 7-модда). Бунинг маъноси шу-ки, ҳар бир совет республикаси фуқароси бошқа совет республикаларига борган вақтида у ердаги маҳаллий халқ билан тенг ҳуқуқларга эга бўлган; чет элларга борганида эса ўз республикасининг, тўғрироги, совет давлатининг ҳимояси остида бўлган.


1917 йил октябрь давлат тўнтариши ва ортидан 5-6 йил давом этган фуқаролар уруши кўплаб одамларнинг ўз ватанларини ташлаб кетишларига сабаб бўлган. Бир совет республикасида яшаган баъзи инсонлар бошқа совет республикаларининг тинч жойларига кўчиб кетишган. Шу аснода, умумий фуқаролик СССР ташкил топишидан анча аввал вужудга кела бошлаган эди. Совет Иттифоқи ташкил топгач, мазкур жараён ўз ҳуқуқий ифодасига эга бўлди ва Конституцияда белгилаб қўйилди.


1.  Туркистоннинг қисқача тарихи ва унинг


советлар томонидан парчаланиши


Туркистон ерларида қадимий тош асри давридан бери аҳоли яшаб келмоқда. Минтақанинг сермаҳсул тупроқлари ва қулай иқлими доимо чет давлатларнинг эътиборини тортиб келган. Туркистон ерларини милоддан олдинги VI асрда Аҳмонийлар, милоддан олдинги IV асрда Искандар Зулқарнайн (Александр Македонский) ишгол қилган. VI асрда эса иқтидор кўктурклар қўлига ўтган
. VIII асрда араблар истилосига учраган минтақа Моварауннаҳр (арабча - «дарёнинг нариги тарафи», яъни Амударёнинг шимолидаги ерлар) номини олган. 


"Ўзбек" номининг келиб чиқиши ҳақида бир нечта назария мавжуд бўлиб, уларнинг энг кенг ёйилганига кўра, "ўзбек" номи Олтин Ўрда давлатининг беги Ўзбек хоннинг исмидан келиб чиқкан. Ўзбек хон 1313-1340 йилларда иқтидорда бўлган. Кейинчалик эса, Ўзбек хоннинг исми бир турк қавмининг исми сифатида қўлланила бошланган. Ҳозирги кунда ўзбек тили замонавий уйғур тили билан бир қаторда туркий тилларнинг жануби-шарқий ёки чигатой гуруҳига киради
.


19-асрнинг 2-ярмидан эътиборан, Туркистонга чор Россияси қўшинлари кириб кела бошлаган. Аввало, ғарбда жойлашган Хива хонлиги ишгол қилинган. Қўқон хонлигига кирган Тошкент шаҳри эса 1863 йилнинг 29 июнида русларнинг қўл остига ўтган
. 1917 йил октябрь давлат тўнтаришидан кейин Россияда сиёсий режим ўзгарган бўлсада, Туркистондаги аҳвол ўзгармаган. Фурсатдан фойдаланиб, ўлканинг бир қанча жойида мустақиллик учун куўраш бошланди ва мустақил давлатлар ташкил қилишга уринишлар бўлди. Аммо, қизил армия бундай ҳаракатларни шафқатсизлик билан бостирди. Қизил армия қўшинлари 1923 йили Фаргонани ўз қўлига олгач, 1924 йилда Бухоро ва Хивани ҳам ишгол қилди. Шундай қилиб, Туркистон батамом советларнинг қўл остига ўтди. 1924 йилда Ўрта Осиёда миллий давлат чегаралари белгилангандан кейин эса Туркистон номи йўқ қилинди ва бу ном ўлканинг номи сифатида бошқа тилга олинмади.


В.Ленин миллий масалага доир бир қанча мақола ёзган. Булар: "Миллий масалани танқид" (1913 й.),  "Социалистик инқилоб ва миллатларнинг ўз тақдирини ўзи белгилаш ҳуқуқи" (1916), "Ўз тақдирини ўзи белгилаш ҳақидаги тортишувнинг натижалари" (1916).  Ленин миллий масалага пролетар нуқтаи-назардан ёндашган. 1917 йил октябрь давлат тўнтаришидан кейин тупланган 2-Бутун Россия қурултойи чор Россиясида яшаган халқларнинг бундан буён ўз тақдирини ўзлари белгилашларини эълон қилди. Кейинчалик, "Россия ва Бутун шарқ мусулмон меҳнаткашларига"  мурожаатномаси қабул қилинди. Унда чор Россиясининг мусулмон халқларга зулм ўтказиб келганлиги таъкидланиб, бундан кейин уларнинг дини, урф-одатлари ва масжидлари озод эканлиги билдирилган, мусулмонларнинг руслар билан тенг ҳуқуқларга эга эканликлари эълон қилинган, Бутун мусулмонлар “ишчи, аскар ва деҳқон советларининг паноҳи остига олинганлиги” айтилиб, мусулмонларнинг уларга ёрдам беришлари илтимос қилинган.


В.Ленин шундай деб ёзган эди: "Турли миллатлар бир хил тарихий йўлни босиб ўтадилар, аммо бу ўтиш йўли бир-биридан кескин фарқ қилади ва ҳар хил «кўчалардан» амалга ошади. Кўпроқ маданиятли бўлган миллатларнинг йўли камроқ маданиятли миллатларнинг йўлидан фарқ қилади"
.  В.Ленин бу сўзларни хусусан, Ўрта Осиё халқларига қарата ёзиб, русларнинг мазкур халқларга нисбатан маданиятлироқ эканлигини иддио қилганлигини айтишимиз мумкин.


Туркистон 1924 йилга қадар Россиянинг автоном вилояти мақомида бўлган. Туркистонда большевиклар сафларини кенгайтириш ва уларни сиёсий куч сифатида мустаҳкамлаш учун 1918 йилнинг охиридан бошлаб маҳаллий миллатларга мансубларни ҳам чекланган ҳолда давлат бошқаруви идораларига ишга жалб қилиш ташкил қилинган. Шу тариқа, деярли ҳамма жойларда мусулмонлар бошқарув идораларига жалб қилинган. Жойларда сони бир хил бўлган руслар ва маҳаллий миллат вакилларидан ташкил топган совет ижро қўмиталари тузилган.


Компартиянинг ХХ съездида совет шарқида миллий тилларда таълим берувчи мактаблар сонини кўпайтириш тўғрисида қарор қабул қилинди. Қарорга асосан, қирғиз, бошқирд, туркман, ўзбек, тожик, озарбайжон, татар ва догистонлилардан совет партия бошқаруви ходимлари тарбиялаб етиштириш  ва ишчи кадрлар тайёрлаш мақсадида уларни мактабларга жалб қилиш бошланган. Ўқитиб-тарбияланган кишилардан келажакда Совет Иттифоқининг барча республикаларида коммунистик таргибот юритишнинг фаоллари сифатида фойдаланилган.


1924 йилнинг ўрталарига келиб, Ўрта Осиёда учта давлат мавжуд эди. Булар: Россияга қарам бўлган Туркистон автоном совет социалистик республикаси (ТАССР), Бухоро ХСР (халқ совет республикаси) ва Хоразм ХСР эди. Ўша пайтларда мазкур республикаларда яшаётган аҳолининг миллий таркиби қуйидагича бўлган: ҳозирги пайтда Қорақалпогистон Республикаси ҳудудига тегишли бўлган жойларда қорақалпоқлар 39,1 фоизни, ўзбеклар 30,4 фоизни; Самарқанд минтақасида ўзбеклар 59,5 фоизни, тожиклар 29,6 фоизни; ҳозирги Ўзбекистон, Қирғизистон ва Тожикистон ҳудудида жойлашган Фаргона водийсида эса ўзбеклар 68,2 фоизни; Бухорода ўзбеклар 47,1 фоизни, тожиклар 40 фоизни; Хоразмда ўзбеклар 64,7 фоизни, туркманлар 26,8 фоизни ташкил қилган
.


1924 йилнинг октябрь ойида юқоридаги республикалар Москвада қабул қилинган қарорга мувофиқ йўқ қилиниб, янгитдан миллий давлатлар ташкил этилди ва чегаралар белгиланди. Бухоро ва Хоразм давлатлари бутунлай тарих саҳнасидан олиб ташланиб, Ўзбекистон ССР ва Туркманистон ССР ташкил қилинди. Ўзбекистоннинг ҳудудларига Тожикистон АССР киритилди. Туркистон АССР эса Россияга “қарамликдан” чиқарилиб, сиёсий давлат сифатида барҳам топди. Натижада, Россия ҳудудлари анчагина қисқарди. СССР Марказий ижроқўми Туркистон Марказий ижроқўмининг чегараларни ўзгартириш ҳақидаги қарорини тасдиқлади ва Россия чегараларининг ўзгарганлигини тан олди
.


Янги ташкил қилинган республикаларнинг конституцияларини ишлаб чиқишда СССРга олдинроқ аъзо бўлган республикаларнинг конституциялари асос қилиб олинган. 


2.  Совет республикаси бўла олиш шартлари


Совет манбаларида таъкидланишича, совет социалистик республикаси -- тенг ҳуқуқли бошқа совет республикалари билан бирлашиб, СССРни ташкил қилган суверен совет социалистик давлатдир. Совет республикаси марказий ҳокимиятга (Москвага) берилган ваколатлардан ташқари, ўз ҳудудида давлат ҳокимиятини юритиш ҳуқуқига эга бўлиб, СССР Конституциясига уйгун бўлиши билан айни пайтда ўлка хусусиятларини ҳам назарга олиб яратилган ўз конституциясига эгадир. Совет республикаларининг қонун чиқарувчи, ижро этувчи ва судловни ўз ичига олган бошқарув идоралари бор. Булар: Олий Совет, Министрлар Совети ва Олий суддир
.


Суверен совет республикаси бўла олиш учун маълум шартлар келтирилган. Булардан баъзилари шулардир: Совет социалистик республикаси бўлишга номзод ўлканинг чет давлат билан чегараси бўлиши, аҳолиси камида бир миллион киши бўлиши керак. Бир миллиондан кам бўлмаслигининг сабаби республиканинг СССРдан эркин равишда ажралиб чиқиб кетишига кафолат тариқасида келтирилган. Миллий давлат сифатида совет республикаси ўз аҳолисининг кўпчилигини ташкил қилган миллат номини олади. Совет республикалари орасида энг оз аҳолига эга бўлган республика Эстония ССР (1.600.000), энг кўп аҳолига эга бўлгани эса РСФСР (132 млн), энг кичик ҳудудга эга бўлгани эса Арманистон ССР (30 минг кв.км) эди.


Юқоридаги хусусиятлардан бири тарихий ривожланиш жараёнида йўқолиб кетса, Совет Иттифоқига аъзо бўлган ўша республика халқининг хоҳишига биноан, давлат мақомини ўзгартириш учун шароит етилади. Бунга мисол қилиб, Карел-фин ССРнинг Карелия АССРга айлантирилишини кўрсатиш мумкин.


1956 йилнинг апрель ойида Карел-фин ССРнинг Олий советида республиканинг ҳам аҳоли сонига кўра, ҳам миллий таркибига кўра  СССРга кирган суверен совет социалистик республикаси шартларига жавоб бермаганлиги эътироф қилинди. Бу даврда республика аҳолисининг сони 600 минг киши бўлиб, карел, фин ва венк миллатига мансублар умумий аҳолининг 25 фоизини ташкил қилган, ҳолос. Ўлкага кўплаб рус ва бошқа миллат вакилларининг кўчиб келиши ва аҳоли умумий нисбатида уларнинг сони ортиши натижасида маҳаллий миллатга мансубларнинг нисбати 1940 йилга солиштирилганда анча камайиб кетган. Шу туфайли, Карел-фин ССР Олий совети, табиий-ки, Москванинг кўрсатмасига биноан, республикани «Совет социалистик республикаси» мақомидан чиқариб, АССРга айлантирилиши тўғрисида қарор қабул қилган. Республикани номлашга келганда эса, финлар ўлкада жуда оз қолганлигини эътиборга олиб, "фин" сўзи тушириб қолдирилди. Шундай қилиб, янги ташкил этилган республикага Карелия АССР номи берилган. Кейинчалик, Карелия АССР Олий совети республикани РСФСР таркибига киритишни сўраб Россияга мурожаат қилди
.


Аслини олганда, Карел-фин ССР 1939 йили СССРнинг Финляндияга қарши олиб борган “эълон қилинмаган уруш”ида қўлга киритилган ҳудудлар бўлиб, ундан олдин Финляндияга қарашли бўлган. СССРнинг урушда голиб чиқиши оқибатида, Финляндиядан тортиб олинган мазкур тупроқларда Карел-фин ССР ташкил қилиниб, СССР таркибига киритилганди. Шу сабабли, ўлка номидан "фин" сўзини тушириб қолдирилганлиги маълум мақсадларни кузлаган сиёсий ўйин эканлигини тушуниб олиш мушкул эмас.


СССР тенг ҳуқуқли 15 та совет республикасидан ташкил топган. Республикалар ичида энг каттаси РСФСР бўлиб, Унинг пойтахти Москва шаҳри айни вақтда Совет Иттифоқининг ҳам пойтахти эди. РСФСРдан ташқари, қолган 14 та республика "совет социалистик республикаси" (ССР) деб номланарди. Қуйида 15 та совет республикаси ва уларнинг пойтахтларини келтирмоқдамиз:



1.
Россия СФСР

—
Москва



2.
Украина ССР

— 
Киев



3.
Белоруссия ССР

— 
Минск



4.
Ўзбекистон ССР

— 
Тошкент



5.
Қозоғистон ССР

— 
Алмати



6.
Озарбайжон ССР

— 
Баку



7.
Гуржистон ССР

— 
Тбилиси



8.
Латвия ССР


— 
Рига



9.
Арманистон ССР

— 
Ереван



10.
Тожикистон ССР

— 
Душанбе



11.
Қирғизистон ССР

— 
Бишкек (совет давридаги








       

эски номи — Фрунзе)



12.
Молдавия ССР

— 
Кишинев



13.
Литва ССР


— 
Вильнюс



14.
Туркманистон ССР
— 
Ашхобод



15.
Эстония ССР

— 
Таллинн


3.  Автоном республикалар


Совет социалистик республикаси бўлиш учун юқорида кўрсатиб ўтилган шартлар етарсиз бўлгани учун ўз суверен давлатларини қура олмаган халқлар бошқа бир совет социалистик республикаси таркибида автоном республика ёки автоном вилоят мақомида ривожланган.


Автоном совет социалистик республикаси (АССР) “СССР таркибидаги миллий социалистик давлат”, деб таърифланади. Автоном республика СССР таркибидаги суверен совет республикалари билан бир хил ҳуқуқларга эга эмас. Уларнинг СССР таркибидан эркин ажралиб чиқиш ҳуқуқи йўқ; ўз армиясига эга эмас; улар Совет иттифоқи ва совет республикаларининг қонунларини бажаришга мажбурдирлар. Автоном республиканинг ҳуқуқлари сифатида уларнинг ўз конституциясига эга эканлигини, ўз давлат бошқарув идораларининг мавжудлигини, СССР ва совет республикалари қонунларига зид келмайдиган қонунлари ва давлат чегаралари мавжудлигини кўрсатишимиз мумкин.


Автоном республикаларнинг қонунлари ўз суверен давлатларини ташкил этолмаган ва мансублари сони кўпчиликни ташкил этмаган миллатларнинг иқтисодиёти ва маданиятларини ривожлантиришни таъминлайди
. Автоном республика ўзининг қонун чиқарувчи, ижро этувчи ва судлов органларига эга. Совет Иттифоқида РСФСР таркибида 16 та, Гуржистон ССРда 2 та, Ўзбекистон ССР ва Озарбайжон ССРда эса биттадан — жами 20 та автоном республика мавжуд эди. Автоном республикалар ичида энг кўп аҳолига эга бўлгани —  Бошқирдистон АССР (3 миллион 900 минг), аҳолиси энг оз бўлгани — Нахичеван АССР (278 минг), энг кичик ҳудудга эга бўлгани — Ажария АССР (3 минг кв.км), ери энг кўп бўлгани эса — Ёқутистон АССР (3 миллион 100 минг кв.км.) эди. Булардан Ўзбекистонга қарашли бўлган ва ҳозирги кунда Қорақалпогистон Республикаси деб аталган ўлканинг мақомини кейинги бўлимларда атрофлича ёритамиз.


Автоном республикалардан ташқари, СССРда автоном вилоят (область) ва автоном округлар ҳам бор эди. Уларнинг сиёсий жиҳатдан хусусияти давлат эмаслигидадир. Автоном вилоят ва автоном округлар республикага қарашли маъмурий-ҳудудий бирликлар бўлган оддий вилоятларга кўра кўпроқ ҳуқуқларга эга бўлган
.

III.  Совет Конституцияларида маданий

хилма-хилликнинг акс эттирилиши


1.  СССРнинг 1924 йилдаги илк Конституцияси


1924 йилда СССРнинг дастлабки Конституцияси қабул қилинди. Конституция 6 боб, 17 бўлим ва 90 моддадан ташкил топган. Унда давлат сиёсий шаклининг ишчи, деҳқон ва қизил Армиянинг вакиллари бўлган депутатлар советлари эканлиги белгилаб қўйилган. Конституциянинг биринчи бўлими СССРнинг ташкил этилиши тўғрисидаги баённома билан бошланиб, шундай дейилган: "Ленин гоялари асосида кўпмиллатли совет давлатининг пойдевори мустаҳкамланди; ораларидаги бутунлай ишончга асосланиб ташкил топган Совет Иттифоқи республикалари бу Иттифоққа ўз хоҳишларига кўра қўшилмоқда ва уларнинг тенг ҳуқуққа эга эканлигига кафолат берилади"
.


 2-бўлим "СССР ташкил топганлиги тўғрисидаги шартнома" деб аталган. Бу бўлимда Совет Иттифоқининг, шунингдек унга аъзо бўлган республикаларнинг ҳуқуқ ва ваколатлари, уларнинг қайси ҳолларда чекланиши кўрсатилган. Мазкур бўлимнинг 4-моддасида СССРга аъзо бўлган республикаларнинг ушбу Иттифоқдан эркин ажралиб чиқиш ҳуқуқига эга эканлиги эътироф қилинган. Бироқ, бунинг амалда қандай бўлиши механизми мавжуд эмасди. 


Фуқаролик билан боғлиқ масала 2-бўлимнинг 7-моддасида акс эттирилган бўлиб, СССРга аъзо республикалар фуқаролари учун ягона Совет Иттифоқи фуқаролиги қабул этилганлиги ёзиб қўйилган
.


2.  Совет Иттифоқининг 1936 йилги Конституцияси


Дастлабки Конституция қабул қилингандан кейинги йилларда СССРда анчагина ўзгаришлар ва ривожланишлар юз берди. Иқтисодиётда саноатлаштиришга катта аҳамият берилиб, кўплаб машинасозлик корхоналари ва фабрикалар бунёд этилди. Улкан гидроэлектр станциялари қурилди. Қишлоқларда якка хўжаликларни жамоа хўжаликларига бирлаштириш иши асосан тамомланди.


Иосиф Сталин бошчилигидаги СССРда таълимга катта аҳамият берилиб,  жойларда катта-кичик барча аҳоли мактабларга жалб қилинди. Таълим бепул бўлганлиги туфайли, саводли аҳоли сони тез суръатлар билан орта бошлади. Бундай муваффақиятлар билан бир пайтда режимни танқид қилганлар ва "керагидан кўп" мол-мулкка эга бўлганлар қаттиқ таъқиб қилиниб, сургунларга жўнатилди, йўқ қилинди. Туркий халқларнинг юз йиллардан бери қўлланиб келган араб алифбосидаги ёзувлари зўрлик билан алмаштирилди. Бундан кўзланган мақсад — ушбу халқларни тарихи, дини ва маданиятидан узоқлаштириш ва янги авлод — «совет халқи»ни тарбиялаб етиштириш эди.


Юз берган ўзгаришлар "СССРда социализм галаба қозонди" деган сиёсий маънодаги таргиботларнинг кучайишига олиб келди. Дунёдаги биринчи социалистик давлат бўлган СССРнинг Конституциясига ўзгариш киритиб, бу ҳолни ҳуқуқий жиҳатдан мустаҳкамлаб қўйишга қаратилган ҳаракатлар — "сиёсий ўйинлар" авж олдириб юборилди. Совет Иттифоқи компартиясининг Марказий қўмитаси Конституцияга ўзгартириш киритиш ҳақида таклиф киритди. 1935 йилнинг 28 январь - 6 февраль кунлари бўлиб ўтган Советларнинг VII съездида СССР Марказий ижроқўми раиси Владимир Молотов ва СССР Марказий ижроқўми котиби А.Енукидзенинг Конституцияга ўзгартиришлар киритиш тўғрисидаги нутқлари муҳокама қилинди. А. Енукидзе ўз нутқида шундай деган эди: "СССР Советларининг VII съездига давлатимиз буюк муваффақиятлар қозониб келди, социализм галаба қозонди!... Ҳозирги кунимизнинг ижтимоий-иқтисодий ривожланишига мос равишда VII съезд СССР Конституциясини янгитдан кўриб чиқиши керак"
.


Умумхалқ муҳокамасига қўйилган янги конституция лойиҳаси 1936 йил 12 июлда давлатнинг ҳамма газеталарида босилди. Кейинчалик эса, китобча сифатида Совет Иттифоқи халқларининг юздан ортиқ тилларида нашр этилди.


Советларнинг VII фавқулодда съездининг 1936 йил 5 декабрдаги охирги мажлисида СССР Конституциясининг янги лойиҳаси олдин моддама-модда, кейин эса тўлалигича қабул қилинди. Совет Конституцияси қабул қилинган кун умумхалқ байрами — " Конституция куни" сифатида дам олиш куни деб эълон қилинди
.


СССР тарихидаги иккинчи Конституция 13 бўлим ва 146 моддадан ташкил топган. Унга кўра, давлат бошқаруви ишчилар синфи томонидан КПССнинг бошқарувчи ва йуналтувчи роли асосида олиб борилган.  Бу хусусият Конституциянинг 126-моддасида таъкидланган бўлиб, Компартия жамиятдаги барча ташкилот, жамоат ва давлат ташкилотларини бошқарувчи асосий куч эканлиги белгилаб қўйилаган.


Конституциянинг  17-моддаси В.Ленин васиятларига асосан ишлаб чиқилган бўлиб, Унда ҳар бир совет республикасининг СССРдан эркин ажралиб чиқиш ҳуқуқига эга эканлиги кўрсатилган бўлса-да, Буни амалга ошириш йўллари ҳеч қачон ишлаб чиқилмаган. Бу эса совет ақидапараст мафкурачилари "ҳур республикалар бузилмас иттифоқи" гоясига қаттиқ ишонишганидан далолат беради.


Янги конституцияда совет республикаларининг эркинликлари борасида уларга бир қатор кафолатлар берилган. Тўққизинчи модда суд ишларига тегишли бўлиб, унга асосан ҳар қандай тилнинг суд иши кўриладиган тил бўла олиши назарда тутилган: "Суд ишлари республика, автононом республика еки автоном вилоят тилида олиб борилади; бу тилни тушунмаганлар учун таржимон ёрдамида суд иши билан боғлиқ барча ҳужжатлар билан танишиб чиқишлари таъминланади ва улар судда ўз она тилида сўзлаш ҳуқуқига эгадирлар".


Конституциянинг ўнинчи бўлими фуқароларнинг асосий ҳуқуқ ва эркинликларига ажратилган. 123-моддада шундай дейилган: "СССР фуқаролари, миллати ва ирқидан қатъи назар, иқтисодий, давлат, маданий, жамоат ва сиёсий ҳаётнинг барча соҳаларида тенг эканликлари ўзгартириб бўлмайдиган қонундир. Фуқаролар ҳуқуқларининг ҳар қандай бевосита ёки билвосита чекланишига йўл қўйилиши ёки аксинча, ватандошларнинг ирқи ва миллатига кўра бевосита ёки билвосита устунлигига йўл қўйилиши, ҳар қандай кўринишдаги ирқий ёки миллий устунликни ёйиш қонун билан жазолантирилади".  Гарчи, Конституцияда шундай деб ёзилган бўлсада, рус миллатига мансублар бутун Совет Иттифоқи ҳудудлари ичида доимо ўзига хос имтиёзлардан фойдаланиб келган.


1930 йилларда СССРда динга қарши мисли кўрилмаган кампания бошлатилди. Динлар таъқиб остига олиниб, атеистик таргибот кучайди. Дин давлат ишлари ва таълим соҳасидан ажратилди. Бу ҳол 1936 йилги Конституцияда ўз ифодасини топган. Конституциянинг 124-моддасида СССР фуқароларининг дин ва виждон эркинлигини таъминлаш мақсадида черков (мадраса)ларнинг давлатдан, мактабларнинг черков (мадраса)дан ажратилганлиги таъкидланиб, барча фуқароларнинг диний маросимларни ўтказа олишлари ёки динсизлик таргиботи юрита олишлари кўрсатилган. Давлат томонидан эса атеизм (динсизлик) ҳамма вақт таргиб қилинган.


Конституциянинг 11-бўлимида СССРдаги сайлов тизими ҳақида ёзилган. 135-моддада халқ депутатлари умумий овоз бериш йўли билан сайланиши, 18 ёшга тўлганлар сайловга қатнашиш ҳуқуқига эга эканликлари эътироф қилинган. Ирқи ва миллати, жинси, дини, савод даражаси, яшаш жойи, ижтимоий келиб чиқиши, мулкий аҳволи ва ижтимоий келиб чиқишидан қатъи назар ҳамма тенг ҳуқуқли асосда сайловга қатнаша олади. Сайловларга фақат руҳий ҳасталиги белгиланган шахсларгина қатнаша олмайди.


СССР Олий Советига ирқи, миллати, дини, таълим даражаси, яшаш жойи, ижтимоий келиб чиқиши, мулкий аҳволи ва ўтмишдаги фаолиятидан қатъи назар, 23 ёшга кирган СССР фуқаролари сайланиш ҳуқуқига эга эди. Одатда, савловларда ҳар бир сайлов округидан компартия аъзоси бўлган фақат битта номзод кўрсатилар ва у сайловчиларнинг деярли 100 фоиз овозини олиб сайланарди. Номзоднинг кам овоз олиши натижасида сайланмай қолиш ҳолати, маълумотларга кўра, сўнгги 40-50 йилда йилда умуман учрамаган.

3.  Совет социалистик республикалари иттифоқининг 

1977 йилги Конституцияси


Социализмнинг ривожланганлигини кўрсатувчи базисдаги туб ўзгаришлар сиёсий ва ҳуқуқий соҳаларда ҳам ўзгаришларни мустаҳкамлаб қўйиш заруриятини келтириб чиқарди. 1977 йилнинг 4 июнида янги конституция лойиҳасининг умумхалқ муҳокамаси бошланди. Лойиха халқ томонидан катта қизиқиш билан ўрганиб чиқилдива янада пишиқ бўлиши учун таклифлар билдирилди. Конституция лойиҳаси моддалари юзасидан 400 мингдан ортиқ таклиф ва мулоҳазалар келиб тушди. Ўша даврдаги КПСС Марказий қўмитасининг Бош Котиби Л.И.Брежнев “совет халқи ўз конституциясининг ҳақиқий яратувчиси бўлганлиги”ни таъкидлаган эди
. Конституция комиссияси халқнинг таклиф-мулоҳазаларини эътиборга олган ҳолда лойиҳанинг 110 та моддасига ўзгартиришлар киритиб, унга битта янги модда қўшди. СССР Олий Советининг VII сессияси СССРнинг янги Конституциясини қабул қилди. Конституция қабул қилинган кун — 7 октябрь байрам куни деб эълон қилинди
.


Конституцияга асосан, Совет Иттифоқи — совет халқининг бирлигини ифодаловчи Иттифоқ-давлатдир (70-модда). СССРнинг ҳудуди яхлит бўлиб, унга аъзо бўлиб кирган совет республикаларининг ҳудудларидан ташкил топган; СССРнинг мустақиллиги унинг бутун ҳудудида кучга эгадир (75-модда). СССР қонунлари совет республикалари қонунларидан устундир (74-модда).


Бундан олдинги конституцияларда бўлгани каби, 1977 йилги Конституциянинг 34 ва 36-моддаларида совет фуқароларининг ирқи ва миллати қандай бўлишидан катъи назар тенг ҳуқуқли эканлиги белгилаб қўйилган; фуқаролар ҳуқуқларининг ҳар қандай кўринишда бевосита ёки билвосита чегараланиши, ирқий ва миллий келиб чиқишига қараб бевосита ёки билвосита имтиёзлар берилиши, шу билан бирга ирқий ёки миллий устунликни таргиб қилиш қонун йўли билан таъқиб қилиниши таъкидланган. Бу эса Халқаро иқтисодий, ижтимоий ва маданий ҳуқуқлар ҳужжати (пакти)нинг 2-параграфи, 1-моддасига мос келади.


Конституциянинг 69-моддаси сиёсий мақсадларни кўзлаб ишлаб чиқилган. Унда Совет халқларининг байналмилал вазифаси бошқа ўлкалар халқлари билан дўстлик ва ҳамкорликни ривожлантириш ҳамда дунёда тинчликни ҳимоя қилишга ёрдам беришдан иборат эканлиги кўрсатилган. Ана шу моддага асосан, СССР фуқаролари ва ҳарбий аскарлари 1968 йили “социализмни сақлаб қолиш учун” Чехословакияга, 1979 йили Афғонистонга, шунингдек бир қанча бошқа хорижий мамлакатларга олиб кирилган.


1936 йилдаги Конституциянинг 15-моддасида совет республикаларининг мустақиллиги чекланганлиги ҳақида ёзиб қўйилган эди. Бунақанги модда СССРнинг янги Конституциясидан олиб ташланди. Конституциянинг 6-моддасида компартия совет жамиятининг бошқарувчи ва йўналтирувчи кучи эканлиги гояси мустаҳкамлаб қўйилган. Бу билан, СССРда кўп партиялилик тизими расман ман қилинган бўлиб, коммунистик партиянинг иқтидорни ўз қўлида сақлаб туриши энг олий даражада қонунлаштирилган эди. 

IV.  СССР таркибидаги баъзи республикаларнинг

конституцияларида маданий хилма-хилликнинг акс этиши


СССР конституциясининг 5-моддасида совет республикаларининг ўз конституцияларига эга бўлиш ҳуқуқи кўрсатилган. Бу республикаларнинг конституцияларини ишлаб чиқишда СССР конституцияси андоза бўлган ва улар ҳам мазмунан, ҳам шаклан бир-бирига ўхшаган. Уларнинг ҳаммаси жамиятнинг тузилиши ҳақидаги бўлим билан очилиб, иккинчи бўлимлари эса “Давлатнинг тузилиши” деб номланган. Конституцияларнинг барчасида совет республикаларининг СССРга ихтиёрий равишда қўшилганликларини таъкидловчи моддалар мавжуд бўлиб, шу билан бирга уларнинг ўз мустақиллигига эга эканлиги ҳам кўрсатилган. 

Ўзбекистон ССР 1924 йил 27 октябрда ташкил топгандан кейин республика конституциясини тайёрлаш ишлари бошлатиб юборилди. Бироқ, Ўзбекистон Советларининг I қурултойи очилган 1925 йилнинг 18 январигача  лойиҳани тайёрлаш ишлари тугатилмади, шу сабабли қурултойда ушбу масала кўриб чиқилмади
.


Қурултойда конституция лойиҳасини тайёрлаш ҳайъати тасдиқланди. Ҳайъат аъзолигига Ўзбекистон ССР таркибидаги Тожикистон АССР вакиллари ҳам киритилган бўлиб, барча аъзолар сони 26 кишидан иборат эди. 1926 йилнинг июнь ойида бўлиб ўтган Ўзбекистон советларининг II қурултойида конституция тасдиқланди. Мазкур конституциянинг бир бўлими Тожикистон АССРга багишланган. 1929 йилда Тожикистон АССР Тожикистон ССРга айлантирилиб, Ўзбекистон ССР таркибидан ажралиб чиқди
. 


СССРни ташкил қилган республикаларнинг дастлабки конституцияларига тилларга оид моддалар киритилган. Бу моддалар турлича кўринишда эди. Масалан, Украина ССР конституциясининг 20-моддасида республика ҳудудида яшовчи барча миллатларнинг тиллари тенг ҳуқуқли эканлиги таъкидланиб, давлат тили сифатида ҳеч қандай тил ажратиб кўрсатилмаган. Ўзбекистон ССР конституциясида эса қонунларнинг уч тилда — ўзбекча, русча ва тожикча эълон қилиниши белгилаб қўйилган (17-модда). Беларуссия ССР конституциясининг 22-моддасида давлат ва жамиятнинг бошқарув идоралари ва ташкилотларида беларус тилига имтиёз берилиши кўрсатилган. Туркманистон ССР конституциясида туркман ва рус тиллари давлат тили сифатида эълон қилинган (18-модда). Тожикистон ССР конституциясида эса, Беларуссия ССР конституциясида бўлгани каби, тожик тилига имтиёзлар берилган бўлсада, барча тиллар тенг деб эълон қилинган ва тожиклар озчиликни ташкил қилган жойларда ўша жойда кўпчиликни ташкил қилган миллат тилининг давлат расмий идораларида қўлланишига рухсат берилган (18-модда).


Барча совет республикаларининг конституцияларида ушбу республикалар ўзларининг мустақил эканликларини таъкидлашган. Булардан фарқли ўлароқ, Ўзбекистон ССР конституциясида мустақилликка алоҳида бир бўлим ажратилиб, унда республика мустақиллигининг шартлари санаб ўтилган
.


Ўзбекистон, Тожикистон, Туркманистон ва Қозоғистоннинг конституцияларида эркак ва аёлларнинг тенг ҳуқуқли эканлигига багишланган алоҳида моддалар мавжуд эди. Жумладан, Қозоғистон ССР конституциясида хотин-қизларнинг эркинликларига раҳна солиш (кичик ёшдаги қизларни турмушга бериш, кўп хотинлилик, хотин-қизларнинг жамият ҳаётига қатнашишларига монеълик қилиш) қонун йўли билан таъқиб қилиниши белгилаб қўйилган.


Совет Иттифоқига аъзо бўлган республикалар конституцияларини ўрганиб чиқишдан асосий мақсадимиз — мазкур республикаларда яшаган ва маҳаллий бўлмаган халқларнинг ҳуқуқларини кўрсатишдан иборат. Бу конституциялар “Асосий қонун” деб ҳам аталган. Давлат тили ҳақидаги моддалар фақатгина Озарбайжон ССР, Арманистон ССР ва Гуржистон ССРнинг конституцияларида мавжуд эди. Бошқа совет республикаларининг 1978 йилдаги конституцияларида эса давлат тили ҳақида моддалар йўқ.

1.  Арманистон ССРнинг 1937 йилдаги Конституцияси


Арманистон ССР 1922 йилда ташкил топди ва дастлабки йилларда Озарбайжон ССР ва Гуржистон ССР билан бирга Закавказ Совет Федератив Социалистик Республикаси таркибига кирди. 


Арманистон ССРнинг дастлабки конституцияси 1922 йилда қабул қилинган. 1936 йилда СССРнинг янги конституцияси амал қила бошлагач, Унга мос равишда Арманистоннинг ҳам конституцияси ўзгартирилиб, 1937 йилдан кучга киритилди. Конституцияда республиканинг қуйидаги хусусиятлари акс эттирилган: Арманистон федератив давлат эмас, балки унитар давлат бўлиб, таркибида автоном республика ёки автоном вилоят мавжуд эмас. Совет Арманистони мустақиллигининг кафолати шундаки, у СССР Олий Советининг тасдигидан ўтказмай ўз конституциясини қабул қилиш ҳуқуқига эга. Республика қонун чиқариш соҳасида катта ваколатга эга бўлган
.


Арман ва рус тиллари Арманистоннинг давлат тили сифатида қабул қилинган. Бироқ, кўплаб озарбайжон миллатига мансублар ҳам республика ҳудудларида истиқомат қилишини назарда тутиб, конституциянинг 39-моддасида Арманистон Олий советининг қонун, қарор ва ахборотларининг, шунингдек Арманистон ССР Халқ комиссарлари советининг қарор ва фармонлари арман, рус ва озарбайжон тилларида эълон қилиниши белгилаб қўйилган. 17-моддада эса Арманистон фуқароларининг айни пайтда СССР фуқароси эканлиги кўрсатилган.


Конституциянинг 15-моддаси, “с” бандида Арманистон ССРнинг чет эллар билан бевосита алоқалар ўрнатиш, шартномалар тузиш, дипломатик ва консуллик вакиллари алмаштириш ҳуқуқига эга эканлиги ёзилган. 


6-модда судловга багишланган бўлиб, Арманистон ССРда суд жараёни арман тилида; рус ва озарбайжон миллатига мансублар зич ҳолда яшаган жойларда эса ўша тилларда ҳам олиб борилиши, Шунингдек бу тилларни тушунмаганларга таржимон ёрдамида суд иши билан танишиш ва судда ўз она тилида сўзлаш ҳуқуқи берилиши белгилаб қўйилган. 


Конституцияда Арманистон ҳудудида яшовчи оз сонли миллатларнинг давлат идоралари ва маданият ташкилотларида ўз она тилларидан фойдаланишига кафолат берилган.

2.  Молдавия ССРнинг 1977 йилдаги конституцияси


Молдавия ССРнинг совет тузими давридаги охирги конституцияси 1978 йилнинг 15 апрелида қабул қилинган бўлиб, 10 та асосий бўлим, 19 та бўлим ва 172 моддадан ташкил топган
. 


Конституциянинг 31-моддасида Молдавия ССР фуқаролари айни пайтда СССР фуқароси эканлиги белгиланган. 32-моддада республика ватандошларининг ҳаммаси тенг ҳуқуқли эканлиги ёзилган, 34-моддада эса бу ҳолат атрофлича ёритилган бўлиб, турли миллат ва ирқлардан ташкил топган Молдавия ССР фуқаролари тенг ҳуқуқларга эга, деб таъкидланган.


158-модда суд ишига ажратилган. Унда суд жараёни молдаван ва рус тилларида ёки жойлардаги бирор бир миллатга мансублар зич яшаётган бўлса, ўша миллат тилида олиб борилиши ҳақида ёзилган.

3.  Қозоғистон ССРнинг 1977 йилдаги конституцияси


Қозоғистон ССР конституциясининг 19-моддасида давлат жамиятнинг ижтимоий жиҳатдан бир хил бўлишини мустаҳкамлашга, барча миллат ва элатларнинг ривожланиши ва бир-бирларига янада яқинлашишига (ўхшашига) кафолат беради, дейилган
. Ҳақиқатан ҳам, Қозоғистон бу борада бошқа совет республикаларига нисбатан “анча олдинга” кетиб қолди. Қозоқлар республика аҳолисининг ярмидан озини ташкил қилади, холос. Руслар билан аралашиб кетган, яъни ассимиляцияга учраб, ўз она тилини унутган қозоқлар сони ҳам анчагина. Қозоғистоннинг шимолий ҳудуди Россия билан чегарадош бўлганлиги рус миллатига мансубларнинг республикага кўплаб кўчиб келишига сабаб бўлган. Шу сабабли, айниқса, шимолий вилоятларда руслар аҳолининг асосий қисмини ташкил қилади. Мамлакатнинг эски пойтахти Алматида бир миллиондан ортиқ аҳоли яшаган бўлишига қарамай, қозоқ тилида таълим берадиган ўрта мактаблар сони бармоқ билан саналадиган даражада кам эди.


Рус миллатига мансубларнинг сон жиҳатдан кўплиги ва ассимиляцияга учраган қозоқларнинг кўплиги шунга олиб келдики, Қозогистон давлат мустақиллигини собиқ совет республикалари ичида энг охирги бўлиб эълон қилди. Юқорида баён этилган ҳолатлар қозоқ тилининг давлат тили сифатида эълон қилинишида катта машаққатлар келтириб чиқарди. Рус тилида сўзлашувчи аҳоли ва русларнинг норозиликлари кучайди. Мамлакатнинг шимолий вилоятлари Россияга қўшилиб кетиш таҳдидини солишди. Натижада, 1995 йилда рус тили ҳам давлат тили деб эълон қилинди.

V.  Совет тузумининг парчаланиши ва Мустақил 

давлатлар ҳамдўстлигининг ташкил топиши


1.  Қайта қуриш сиёсатининг СССРни  парчаланишига кўрсатган таъсири


1980 йилларнинг ўрталарига келиб СССРнинг халқаро майдондаги обрўси анчагина тушиб кетди. Бунга сабаб — Совет Иттифоқида инсон ҳуқуқларининг пой-мол қилинишига йўл қўйилаётгани, мамлакатнинг Афғонистондаги уруш ҳаракатларига қатнашаётганлиги натижасида дунё жамоатчилигининг, айниқса ислом ўлкаларининг норозилигига дучор бўлганлигида эди. Иккинчи томондан иқтисодиёт тургун ҳолага тушиб, ишлаб чиқариш ҳажмлари пасаймоқда, ишлаб чиқариш воситалари мжисмоний ва маънавий жиҳатдан эскириб, маҳсулотлар жаҳон бозорида рақобатга дош беролмай қолган. Космонавтика ва ҳарбий қурол-аслаха ишлаб чиқаришда мислсиз муваффақиятларга эришилган бўлишига қарамай, фан ва техника соҳаларида эришилган ютуқлар сир сақланиб, аҳоли кенг эҳтиёжи учун маҳсулот ишлаб чиқаришда қўлланилмаган. Ишлаб чиқариш воситаларига давлат яккаҳокимлиги ўрнатилган, корхона ва фабрикаларнинг зарарларини қоплашга давлатнинг кучи етмай қолганди.


Шундай бир даврда Михаил Горбачёв КПСС Бош котиби лавозимига келди. У аҳволни тузатиш учун бир қанча ишларни амалга оширишга уриниб курди. Шу тариқа “қайта кўриш” сиёсати куннинг энг долзарб шиорига айланди. Иқтисодиётни ривожлантириш учун “жадаллаштириш”, ҳуқуқий соҳада ислоҳотларни амалга ошириш мақсадида “янгиланиш”, халқка сўз эркинлиги бериш мақсадида “ошкоралик” кампаниялари бошлатилди. Кооперативчилик ҳаракати янгитдан ривожлантирила бошланди. 


М.Горбачёв инсон ҳуқуқларининг чекланишига қарши кураш олиб борди. Дин ва виждон эркинлигини амалда таъминлаш учун бир пайтлар диндорлардан тортиб олинган мадраса, черков, синагоглар диндорларга қайтариб берила бошланди. Совет республикаларига кўпроқ эркинликлар берилди. Бу эркинликлардан бири маҳаллий тиллар билан боғлиқ бўлиб, руслаштириш ва рус тилининг аҳамияти беқиёс қилиб қўйилгани маҳаллий халқларнинг норозилигига сабаб бўлаётганди. Инсон ҳуқуқларининг энг асосийларидан бўлган она тили эркинлигини таъминлаш ва ривожлантириш мақсадида жойларда маҳаллий тилларга давлат тили мақоми берила бошланди. Табиийки, бу иш қулайликча амалга ошмади. Болтиқбўйи республикалари ҳисобланган Эстония, Латвия ва Литва бу соҳада бошқа совет республикаларига нисбатан анча олдинга ўтиб кетиб, ўзларининг ушбу соҳада катта сиёсий билим ва малакага эга эканлигини намоён қилишди. Юқоридаги республикалар 1988 йилдаёқ ўлкага номини берган миллат тилини давлат тили деб эълон қилдилар. Бу ҳолат ўша республикаларда яшаётган руслар ва Россиядаги, умуман СССРдаги руслар орасида қаттиқ норозиликларга сабаб бўлди. Бунинг натижасида ушбу республикаларнинг сиёсий ва иқтисодий ҳаётида танг вазият вужудга келди, иш ташлаш ва намойишлар уюштирилди. Москвадаги газеталарда “маҳаллий тилларнинг давлат тили деб эълон қилиниши совет турмуш тарзига ёт, бу фашистликнинг нишонасидир, бундай аҳволнинг олдини олиш учун  ўша республикаларда рус тилига ҳам давлат тили мақоми берилиши керак”, деган мазмунда кўплаб мақолалар эълон қилинди. 


Ҳар бир миллат миллий маданиятнинг энг кучли қуроли бўлган она тилини янада ривожлантириш ва бойитиш учун кенг имконларга эгадир. Шу билан бирга, турли миллатлар орасидаги алоқа тили сифатида рус тили қабул қилинган. Бу ҳодиса ҳеч қандай қонун чиқарилмасдан, ўз-ўзидан ўртага чиқкан. Бироқ, бу — замон шароитлари ва олиб борилган сиёсатнинг натижасидир. Социалистик мафкурачиларнинг таъкидлашича, рус тилини бошқа миллатларнинг ўзлари ихтиёрий равишда ўргана бошлашган. Руслар СССР аҳолисининг ярмидан кўпрогини ташкил қилганлиги учун бунга табиий ҳол сифатида каралган. Ундан ташқари, “доҳий” В.Ленин ҳам рус миллатига мансуб бўлган. Коммунистик партия ҳар миллатнинг ўз она тили билан бирга рус тилини ҳам ўрганишига катта аҳамият берган. Шу билан бирга, бирорта ҳам тилни қўллашда имтиёзлар бериш, чеклашлар ва мажбурлашга йўл қўйилмаслиги таъкидланган бўлсада, амалда бунга риоя қилинмаган.
.


Қайта кўриш сиёсати туфайли миллий тилларнинг давлат тили эълон қилиниши республикалараро иқтисодий ва маданий алоқаларга ҳалақит беради, деган нуқтаи-назар Россиядаги кўпчилик руслар ва руслар зич ҳолда яшаган бошқа республикалар томонидан зўр бериб ҳимоя қилинди. Аммо, тарих гилдираги айланишга тушиб, ҳаракатини тўхтатиш мумкин бўлмай қолди. СССР дунёда ўзини инсон ҳуқуқларини ҳурмат қилувчи давлат сифатида кўрсатишга ҳаракат қилаётган бўлса, тилларга нисбатан ҳурматли бўлиш — инсон ҳуқуқларидан бири эди.


Фикр эркинлиги юзага чиқа бошлади. М.Горбачёв ўз фикрлари туфайли уй қамогига олинган, дунё тан олган физик олим, водород бомбасининг ижодчиси академик А.Сахаровни озод қилди. Бундан кейин, воқеалар янада жадал ривожлана бошлади. Кишилар ўз фикрларини очиқча гапира бошлади. Матбуот, телевидение ва радиода турли нуқтаи-назарлар тортишила бошланди. СССР Олий советининг сессиялари телевидение орқали тўгридан-тўгри жонли олиб кўрсатилди. Эстония, Латвия ва Литвалик депутатлар ўз республикаларининг Совет Иттифоқидан ажралиб чиқажагини очиқ айта бошладилар-ки, бундан олдин бундай мазмундаги фикрни сўзлаган кишиларнинг умри қамоқда чирирди. Жамиятда ўзгаришлар кўзга кўрина бошлади. Совет республикалари аста-секин ўз миллий тилларини давлат тили деб эълон қилган қонунлар чиқармоқда эди. Бу эса, ўз навбатида рус шовинизми кучайишига олиб келди. Молдавияда молдаван тилига давлат тили мақоми берилишига республикадаги руслар қаттиқ норозилик билдириши натижасида Приднестровьеда руслар ва молдаванлар орасида узоқ давом этган миллатлараро уруш чиқди. Ҳозирги пайтда ҳам мустақил Молдавия таркибида дунёда тан олинмаган ва молдавиялик руслар томонидан тузилган давлат — Приднестровье (Днестрбўйи) республикаси мавжуддир.


Совет республикаларининг ривожланиш даражаси бир хил эмасди. М.Горбачёв бу ҳақда гапириб, совет республикалари ва халқларининг ривожланиш даражаси бир хил бўлишини таъминлаш зарурлиги, бундай тенгликнинг таъминланиши совет давлатининг истиқрорини белгилашини, шу сабабли марказнинг ролини камайтириб бўлмаслигини, акс ҳолда режага асосланган иқтисодиёт асосларини йўқотиб қўйиш мумкинлигини айтган эди
.


Совет Иттифоқининг иқтисодиёти ҳар бир республиканинг маълум бир соҳада ихтисослаштирилиши асосига қурилганди. Бир минтақада нефть қазиб олинса, бошқа минтақа уларга бугдой етказиб берган. Пахта етиштирганларга машина ва техника жўнатилган. “Етиштирилган бугдойнинг ҳар тоннасида, олтиннинг ҳар грамида, пахта, кумир, нефтнинг ҳар тоннасида, энг содда машинадан энг замонавий компьютергача, ҳар нарсада совет халқининг, бутун мамлакатнинг, кўпмиллатли Совет Федерациясининг ҳиссаси бор эди”
. Бундан қайси республика кўпроқ манфаат кўргани эса бошқа масала бўлиб, бу ҳақда илгари ҳеч гапирилмаган. Бироқ, Ўрта Осиё республикалари, жумладан Ўзбекистон Совет Иттифоқи бюджети ҳисобига яшаётгани ҳақида гапирилиб, уларга бошқаларнинг ҳисобига яшаётган боқиманда республика сифатида қаралган. Иқтисодий интеграция туфайли республикалар бир-бирларига боғланиб қолганлиги натижасида қайта кўришнинг дастлабки йилларида бирон-бир республиканинг СССРдан ажралиб чиқишини тасаввур ҳам қилиб бўлмасди. 


Совет Иттифоқидаги миллий мазмундаги илк ҳодиса 1986 йилнинг 17-18 декабрида Қозоғистон пойтахти Алматида юз берди. Бунга Қозоғистон Компартияси Марказқўмининг Бош котиби лавозимида ишлаган Динмурод Кунаевнинг вазифасидан бўшатилиб, ўрнига рус миллатига мансуб Г.Колбиннинг тайинланиши сабаб бўлди. Маълумки, сиёсий партия рахбари бўлишига қарамай, ҳар бир совет республикаси компартияси марказий қўмитасининг бош котиби ўша республиканинг ижро ҳокимияти бошлиги сифатида қабул қилинар эди. Шунинг учун, Қозоғистонда бир руснинг иқтидорга келтирилиши миллий гурури кучли бўлган қозоқ ёшларининг норозилигига сабаб бўлди. 17-18 декабрда қозоқ талаба-ёшлари Алматининг бош майдонида намойиш ўтказдилар. Намойишчилар ва тартибни сақлаш органлари ходимлари орасида чиқкан жанжалда бир неча киши ҳалок бўлиб, талайгина киши яраланди. Бу ҳодисадан сўнг, компартия ва совет ҳукумати совет кишилари орасида байналмилал тарбияни янада кучайтириш учун тадбирлар ишлаб чиқди
. Аммо, кейинги йилларда бунга ўхшаш ҳодисаларнинг олдини олишнинг имкони бўлмади.


1988 йилнинг 23 август куни Эстония, Латвия ва Литвада СССРдан ажралиб чиқишни талаб қилиб “Бирлик юриши” ўтказилди. Бу уч республика аҳолиси қўлни қўлга бериб, минглаб километрга чўзилган “жонли занжир” ташкил қилишди. Компартиянинг XIX Бутуниттифоқ конференциясида миллатлараро муносабатларда танг вазият вужудга келганлиги таъкидланиб, бунинг олдини олиш ҳар бир совет фуқаросининг байналмилал бурчи эканлиги уқтирилди
.


Болтиқбўйидаги воқеалардан кейин Озарбайжоннинг арманлар аҳолининг кўпчилигини ташкил қилган Тогли Қорабоғ автоном вилоятида миллатлараро тангликлар юз берди. Маҳаллий арманлар Тогли Қорабоғнинг Арманистонга қўшилишини талаб қилдилар. Муаммо Москвада кўриб чиқилиб, конституцияга асосан ҳеч қайси совет республикасининг ҳудуди унинг розилигисиз ўзгартира олинмаслиги таъкидланди. Шунга мувофиқ Тогли Қорабоғни Арманистон ССР таркибига қўшиб бериш мумкин эмаслиги ҳақида хулосага келинган. М.Горбачёвнинг шарҳига кўра, “ҳар бир республика ҳудудида бошқа миллатларга мансублар зич ҳолда яшаётган жойлар бор, агар Тогли Қорабоғ Арманистон таркибига ўтказиб берилса, кейинчалик бошқа республикаларнинг ҳам ҳудудларини ўзгартириш ҳақида талаблар келиб тушиши мумкин”. Аммо, Москвада олинган қарорга Тогли Қорабоглик арманлар амал қилмадилар. Натижада, Арманистон ва Озарбайжон ўртасида бир неча йил давом этган уруш бошланиб, оқибатда Озарбайжон ўз ҳудудининг деярли 25 фоизидан ажралиб қолди. Арманистонда яшаган бир миллионга яқин озарбайжон миллатига мансублар ўзларининг доимий яшаш жойларини тарк этиб, қочоқ ҳолатига тушиб қолишди. Улар ҳозирги кунда ҳам жуда ночор аҳволда кун кечиришмоқда. 


Бу орада Болтиқбўйи республикаларининг “қўлдан кетажаги” кун сайин равшанлашиб бормоқда эди. Бу республикалар сиёсий ҳуқуқлардан жуда ҳам ўринли фойдаланиб, 1990 йилдаёқ ўз мустақилликларини эълон қилдилар ва бошқа республикаларга нисбатан интеллектуал жиҳатдан устун эканликларини кўрсатишди. Бошқа республикаларни ўз қўл остида сақлаб қолиш ва уларни Москвага “боғлаб олиш” мақсадида КГБ (Давлат хавфсизлик қўмитаси) томонидан ваҳшиёна режалар ишлаб чиқилди. Бу режага кўра, маълум минтақаларда миллатлараро жанжаллар чиқарилиб, урушаётган миллатларни яраштириш учун Москва орага вакил бўлиб кириши керак эди. 


КГБнинг машъум режаси илк бор Ўзбекистонда синовдан ўтди. Фаргона вилоятида 1944 йилда Сталин томонидан Грузиянинг Месхетия минтақасидан Ўрта Осиёга, жумладан Ўзбекистонга сургун қилинган кўплаб месхети турклари яшамоқда эди. Тили, тарихи, урф-одатлари ва анъаналари бир хил бўлган бу икки миллат вакиллари қардошларча бир жойда яшар эди. КГБ томонидан ўзбеклар ва месхети турклари орасида чиқарилган жанжалда кўплаб бегуноҳ кишилар нобуд бўлди. Табиий-ки, Москва муаммонинг қулай “ечимини топди”: Ўзбекистонда яшаётган жуда кўп месхети турклари Россиянинг кимсасиз, бўшаб қолган қишлоқларига кўчирилди. Натижада, Россиянинг ишчи кучига муҳтож минтақаларига қўшимча ишчи кучи келтирилди.


Ўзбекистон стратегик жиҳатдан жуда катта аҳамиятга эга минтақанинг қоқ марказида жойлашганлиги Москвага ҳеч тинчлик бермаётган ва у республикани ўз таъсири остида сақлаб қолишдан манфаатдор эди. 1992 йили қўшни республика — Тожикистонда фуқаролар урушининг бошланиши ва Россия қўшинларининг бу мамлакатда сақланиб қолиниши юқоридаги фикримизнинг ёрқин далилидир. Йиллаб давом этган уруш ҳаракатлари ўлка иқтисодиётига жуда катта моддий зарар келтириб, бозор иқтисодиётига ўтиш даврини ортга суриб ташлади. Ўзбекистонга ён қўшни давлатлар бўлган Тожикистон ва Афғонистонда фуқаролар урушининг давом этиши, табиийки, республикамиз иқтисодиётига ҳам маълум даражада салбий таъсир кўрсатди.


1989 йилдаги воқеадан роппа-роса бир йил ўтгач, 1990 йилнинг июль ойида Қирғизистоннинг Ўш ва Жалолобод вилоятларида яшовчи ўзбеклар ва қирғизлар ўртасида жанжал чиқарилди. Бу вилоятлар марказида кадим замонлардан ўзбеклар яшаб келмоқда ва улар умумий аҳолининг ярмидан кўпини ташкил қилар эди. Ўзгалар томонидан адоват уруги сочилиши ва юз берган кўнгилсиз воқеалар натижасида бир миллатнинг фарзандлари бўлган, тарихи, дини, тили ва маданияти ўхшаш кўплаб ўзбек ва қирғизлар нобуд бўлди. КГБнинг машъум режасига кўра, Бу воқеалар Ўзбекистон ва Қирғизистон ўртасида уруш чиқишига олиб келиши керак эди. Бироқ, икки ўлка президентлари — Ислом Каримов ва Аскар Акаев гоят совуққонлилик билан, вазиятни чуқур таҳлил қилиб, Арманистон ва Озарбойжон ўртасидаги тангликдан тегишли хулоса чиқарган ҳолда ҳаракат қилиб, ўзаро келишув йўли билан жанжални бартараф қилдилар ва икки халқни яраштирдилар. Халқ бу ҳодисанинг ким томонидан ва нима мақсадда чиқарилганлигини тушуниб етганди. 


Бутун бу воқеалар, иқтисодиётнинг чўкиши, Москва билан республикалар ўртасида келишмовчиликларнинг кучайиши Совет Иттифоқининг парчаланишини тезлаштирди. Михаил Горбачёвнинг катта ният ва умидлар билан бошлатган қайта кўриш сиёсати дунёдаги икки сиёсий тизимдан бири — социализмнинг энг буюк ҳимоячиси бўлган илк социалистик давлатнинг — СССРнинг парчаланишига ва тарих саҳнасидан тушишига сабабчи бўлди.


СССРнинг 1924 йилда қабул қилинган конституциясида мазкур Иттифоқка аъзо бўлган ҳар қайси совет республикасининг Иттифоқдан эркин ажралиб чиқиш ҳуқуқига эга эканлиги белгилаб қўйилганди. 1936 ва 1977 йилги конституцияларда ҳам бу ҳолат зикр этилган бўлишига қарамай, СССР таркибидан ажралиб чиқиш механизми мавжуд эмасди, чунки Иттифоқнинг “бузилмаслиги”дан совет мафкурачилари амин эдилар. Бу мавзуда гап ҳам бўлиши мумкин эмасди. Ушбу конституциявий ҳуқуқни 1991 йилга келибгина амалга ошириш мумкин бўлди. Ўша йилнинг 19-21 августида Москвада М.Горбачёвга қарши давлат тўнтариши амалга оширишга уриниш муваффақиятсизликка учраши оқибатида СССРда сиёсий истиқрорсиз вазият вужудга келди. Бундан фойдаланган кўпгина республикалар бирин-кетин ўз мустақилликларини эълон қилишди. 1991 йилнинг 8 декабрида Белоруссиянинг пойтахти Минскда Россия, Украина ва Белоруссия президентлари СССР бекор қилиниб, янги сиёсий бирлик — Мустақил давлатлар ҳамдўстлигининг (МДҲ) тузилганлигини эълон қилдилар. Шундай қилиб, СССР ўзининг 70 йиллик тўйини нишонлашига атиги бир йил қолганда парчаланиб, сиёсий давлат сифатида йўқ бўлди. 1991 йилнинг 21 декабрида Ўзбекистон, Қозоғистон, Қирғизистон, Тожикистон, Туркманистон ва Арманистон ҳам МДҲга аъзо бўлишди. Кейинчалик, МДҲга аъзо давлатлар сони кўпайиб, Унга Молдавия, Озарбайжон ва Гуржистон ҳам қўшилди. МДҲ аъзолик учун очиқдир.


2.  Совет Иттифоқининг парчаланишидан олдинги йилларда СССРда


юз берган миллатлараро уруш ва жанжалларнинг сабаблари


СССР парчаланишидан бир неча йил олдин юз берган миллатлараро уруш ва тангликларнинг келиб чиқиш сабабини тахлил қилганимизда бу ҳодисаларни келтириб чиқарган ва миллатларни бир-бирига қарши гиж-гижлаган ҳамда баъзи ташкилотлар ва шахсларнинг манфаатларини кўзлаган мафкуранинг расво кўриниши намоён бўлади. Бу шахсларнинг мақсади жамиятда ва миллатлар ўртасида ижтимоий тангликни вужудга келтириб, воқеалардан ўз манфаатлари йўлида фойдаланишдир. Бу ҳодисалар ўз-ўзидан бошланмаган, уларни баъзи миллий гуруҳлар ҳам келтириб чиқарган эмас. Ҳозирги кунда миллатлараро тангликларни айрим гиж-гижловчилар, мафия ва баъзи оммавий ахборот идоралари чиқарганлиги ҳеч кимга сир эмас. 


Собиқ совет республикаларида охирги пайтларда тўпланган маълумотлар шуни кўрсатмоқда-ки, миллатлараро жанжалларга халқнинг энг жоҳил, сиёсий билими бўлмаган ва содда бўлими қатнашади. Бу маълумотларни таҳлил қилганимизда вазиятни чигаллаштириш ва икки томонни бир-бирига душман қилиб қўйиш учун қўлланилган усулларнинг учта асосий кўриниши аниқланмоқда. Булар қуйидагилардир:


1. Бир томонга сони кўпчилик бўлган миллат, иккинчи томонга эса сони камчилик бўлган миллат ажратиб қўйиладиган вазият вужудга келтирилади.


2. Иккинчи томонга сони озчилик бўлган баъзи миллатлар ажратиб қўйиладиган вазиятни вужудга келтириш учун олдиндан мақсадли равишда ҳодисалар чиқарилади.


3. Бир миллат ичидаги гуруҳлар ўртасида турли сабабларга кўра танглик ва ечими мушкул бўлган ҳолатлар яратилади.


Булардан ташқари, миллатлараро тангликларни келтириб чиқарувчи бошқа турли сабаблар ҳам кўрилмоқда. Улар қуйидагилардир:


а) Давлатнинг оқибати яхши ўйлаб кўрилмасдан ҳамда “Инсон ҳуқуқлари умумжаҳон декларацияси” тамойилларига зид қонун, қарор, дастур ва концепциялари;


б) давлат томонидан қабул қилинган қонун ва қарорларнинг маҳаллий бошқарув идоралари томонидан нотўғри талқин қилиниши ва янглиш шарҳланиши; давлат олиб бораётган ижтимоий, кадрлар ва тил бўйича сиёсатнинг нотўғри талқини ва бунинг натижасида бошқа миллатларнинг ривожланишида, иқтисодий, сиёсий ва маданий ҳаётида тангликларнинг вужудга келиши;


в) турли динларни бир-бирига қарши қилиб қўйиш;


г) матбуотда миллатлараро муносабатларни танг қилиб қўювчи мақолаларнинг эълон қилиниши. Хусусан, Москвада чоп этиладиган газеталарда Ўзбекистонда руслар ва рус тилида сўзлашувчи бошқа миллатга мансубларнинг давлат олий мақомларда ишлашига тўскинлик қилинмоқда, уларни олий ўқув юртларига қабул қилиш чеклаб қўйилмоқда, ўлкада бошқа миллатларга мансуб мингларча қочоқлар бор, деган мазмундаги ёлгон-яшиқ ва ҳақиқатга тўғри келмайдиган мақолалар эълон қилинган;


д) Чет элларда яшовчи баъзи шахсларнинг Ўзбекистонга қарши бузгунчилик фаолият олиб бориши. Бу шахслар ўзбек тупрогини ва ўзбек халқини биздан ҳам яхшироқ билишларини иддао қилишмоқда. Улар Ўзбекистоннинг қайси давлатлар билан муносабатлар ўрнатиши кераклиги, ривожланишида қайси давлат моделини андоза қилиб олиши кераклигини ўзбекларга ўргатишга ҳаракат қилишади. Мақсадлари ўлкада яшаётган турли миллатларнинг бирлигини бузиш ва уларни бир-бирига қарши қилиб қўйишдан иборатдир;


е) Бозор иқтисодиётига ўтиш даврида юзага келган ўлка иқтисодиётидаги қийинчиликлар, кундалик эҳтиёж молларининг қимматлиги, чайқов нархларида сотилиши, порахўрлик ва коррупциянинг авж олиши;


ж) фаолият кўрсатаётган баъзи оммавий ҳаракатлар, жамиятлар, сиёсатчилар, санъаткорлар, ёзувчилар, муаллимлар ва олимларнинг миллатчилик кўришлари ва Ўзбекистонни бошқа миллатлардан “тозалаш”ни кўзлаган тушунчалари;


з) давлат томонидан олинган иқтисодий, сиёсий ва маданий соҳаларга оид қарорларга ва ўзбек миллий тарихининг ҳақиқат асосида янгитдан ёзилишига турли миллатга мансуб баъзи кимсаларнинг чидай олмаслик кўришлари
.


Бошқа миллат вакилларига нисбатан ҳурмат-эҳтиром ўзбекларнинг қон-қонига сингиб кетган. Ўтказилган бир суўровда турли миллатларнинг яқинлашувида қандай сифатларнинг аҳамиятлироқ эканлиги ҳақида савол берилган. Анкета саволларига жавоб берган ўзбеклар бошқа миллатларнинг тилини билиш, урф-одатларини ҳурмат қилиш, тарихи ва маданиятини билишни биринчи ўринга қўйишган. Худди шу саволга жавоб берган рус миллатига мансублар эса биринчи ўринга умумий манфаатлар ва бирга ишлашни қўйган. Анкета натижаларидан кўриб турганимиздек, ўзбеклар учун бошқа миллатларнинг миллий қадриятлари аҳамиятлироқ бўлса, руслар учун эса байналмилал ва ҳар икки тараф учун айни аҳамият ташиган қадриятларнинг аҳамияти катта экан.

4. 1970 – 1980 йилларда Ўзбекистонда рус миллатига мансублар сонининг ўсиши 

1970-1979 йилларда Ўзбекистон аҳолиси ўлкага кўчиб келганлар (миграция) ҳисобига механик равишда 450 минг кишига кўпайди
. Кўчиб келганларнинг асосий қисмини рус миллатига мансублар ташкил қилган. Бунга мос равишда рус тилида сўзлашувчи аҳоли ҳам кўпайган. 


Совет Иттифоқида рус тилини ташвиқ қилиш мақсадида иккитиллилик сиёсати ҳам юритилган. 1979 йилда ўтказилган Бутуниттифоқ аҳоли рўйхатида анкеталарда “она тилингиз” деган саволдан кейин “СССР халқларининг қайси тилини яхши биласиз” деган савол ҳам бор эди. Ўзбекларнинг 49,3 фоизи рус тилини яхши билишини кўрсатган
. 


Ўзбек тилига давлат тили мақоми берилишига қарши чиқканлар ўзбекчани билувчи аҳоли сони оз эканлигини ҳам даъво қилишга уринишган. Бироқ, аслида аҳвол ундай эмасди. 1979 йилдаги Бутуниттифоқ аҳоли рўйхатида Ўзбекистонда яшаган ва ўзбек бўлмаганлар ҳам ўзбекчани ўзлари яхши билган иккинчи тил сифатида кўрсатишган. Буни қуйидаги жадвалда кўришимиз мумкин
:


Миллатлар           Жами сони              Ўзбек тилини ўз она         Миллатнинг умумий

                                               тилидан кейин яхши бил-     сонига кўра нисбати

                                               ган иккинчи тил сифатида         (фоиз ҳисобида)

                                                 кўрсатганларнинг сони

Ўзбеклар                10.559.007

    -



  -

қорақалпоқлар         297.788


    -



  -

Руслар                   1.665.658


97.652


5,8

Татарлар                  648.658


32.878


5,0

қозоқлар                 620.136

         42.573


6,8

Тожиклар                594.627

       166.834     
                28,0

Корейслар               163.062


 5.000



3,0

Украинлар               113.826


 3.700



3,0   

Туркманлар               92.285
         
15.738  

       17,0

________________________________________________________________


Аслини олганда, ўзбек бўлмаганлар ичида ўзбек тилини билганлар сони жадвалда кўрсатилгандан бир неча баравар кўпдир. Хусусан, туркий халқлардан бўлган қорақалпоқ, татар, қозоқ, туркман, қирғиз, уйғур, шунингдек тожикларнинг деярли барчаси ўзбек тилини яхши тушунади ва билади. Аммо, ўша даврларда рус тилини билишнинг аҳамияти буюк бўлганлиги ҳамда Бутуниттифоқ аҳоли рўйхати анкеталарида фақат “ўзингиз яхши билган иккинчи тилни кўрсатинг” деб сўралганлиги туфайли мутлақо кўпчилик рус тилини кўрсатган.


Бундан ташқари, Ўзбекистонда яшаган ва бошқа миллатга мансуб бўлганлар ўзбек тилини ўз она тили сифатида ҳам кўрсатишган. Қуйидаги жадвалда 1959, 1970 ва 1979 йилларда ўтказилган Бутуниттифоқ аҳоли рўйхати натижаларига асосан Ўзбекистонда яшаган миллатлар сони ва мазкур миллатларга мансублардан неча фоизи ўзбек тилини ўз она тили деб қабул қилганлиги келтирилмоқда
:

_______________________________________________________________________________

Йилларга кўра мил-     Ўзбек тилини ўз она тили сифа-                                                                                                   латнинг умумий сони                              тида кўрсатганларнинг фоизи  

              1959           1970          1979       1959          1970             1979


татарлар             444.810    573.733    648.764      2,3             1,2               1,3

қозоқлар            335.267    476.310    620.136       1,8             1,5               2,5

тожиклар           311.375    448.541    599.657       4,4             3,2                5,7

қирғизлар           92.725     110.726    142.182       7,2             8,8              18,7

туркманлар        54.804      71.041       92.285       6,5             3,9               5,4

озарбайжонлар    40.511     38.898       59.779       4,0             2,5               3,2

уйғурлар             19.377     23.942                     37,0           36,9

осетинлар            8.755                                    74,2

эронийлар                        15.457                                      79,0

бошқирдлар                      20.761                                       2,2

________________________________________________________________
5. «Ўзбекистон Республикасининг давлат тили ҳақидаги қонуни» 


Қайта кўриш сиёсатининг самараси ўлароқ, бошда Болтиқбўйи республикалари ўз тилларини давлат тили деб эълон қилишди. Бироқ, Ўзбекистоннинг расмий доиралари аввал ўзбек тилига давлат тили мақомини бериш масаласига совуқ қараб, бундай ҳаракатларни қўллаб-қувватлашмади. Аммо, ошкоралик туфайли ўзбек халқи уйгонмоқда эди. Ўзбек тилининг давлат тили деб эълон қилиниши учун ёзувчи ва зиёлилар бошчилигида умумхалқ ҳаракати бошлатилди. Бу муқаддас ишни амалга ошириш қулай бўлмади. Мавжуд ҳеч бир қонунда давлат тили ҳақида биронта ҳам сўз йўқ эди. Ўзбек тили эса Ўзбекистон ССРнинг 1956 йил 22 апрелдаги “Ўзбек тилининг имло қоидалари тўғрисида”ги қонун асосида амал қилаётган бўлиб, бу қонун фақатгина ўзбек тилининг грамматика қоидаларига багишланган эди.


1980 йилларда рус тилини ўрганишни таргиб қилиш шу қадар кучайиб кетди-ки, Ўзбекистоннинг йирик саноат марказлари, катта шаҳарлари, ҳатто қишлоқларидаги йигинлар ва мажлислар фақат рус тилида олиб бориладиган бўлиб қолди. Рус тилини яхши билмаганларга эса худди қолоқ ва саводсиз киши каби муомала қилиш ҳоллари одатий ҳолатга айланиб қолди. Аҳвол шу даражага бориб етди-ки, катта-катта мажлис ва сессияларда сўзга чиқкан баъзи ўзбеклар ўзлари ҳам бола-чақаларига русчани мукаммал ўрганиш ниятида уйларида ҳам русча гаплашишаётганликларини “гурур” билан англатдилар. Бундай кишилар оёқда туриб олқишланди. Ҳаётнинг ҳар соҳасини мустаҳкам эгаллаб олган рус тилининг ўз ўрнини осонликча бериб қўйиши мумкин эмасди. Энг қизиги шунда-ки, ўзбек тилига давлат тили мақоми берилишига биринчи навбатда давлатнинг олий мақомларида хизмат қилувчи ўз она тилини яхши билмайдиган ёки умуман билмайдиган ўзбеклар қарши чиқишди. Давлат бошқарув идораларида ишлаётган кишиларнинг псиҳологиясини ўзгартириш осон эмасди, чунки йиллар давомида иш ҳужжатларини русча юритганликлари  ва русча сўзлашганлиги сабабли уларнинг ўзбек тилида иш юритишга мослашиб олишлари гоят қийин бўлиши табиий ҳол эди. 


Совет республикаларининг кўпчилиги ўз миллий тилларини давлат тили деб эълон қилгач, Ўзбекистон раҳбарияти ҳам бу масалага боқиш нуқтаи-назарини ўзгартирди. Дастлаб, «Давлат тили ҳақида»ги қонун лойиҳаси тайёрланди. 1989 йилнинг 21 октябрида Ўзбекистон Олий Кенгаши қонун лойиҳасини тасдиқлаб, қабул қилди. Қонунни тайёрлашда ўлкадаги кўпмиллатлилик ва маданий хилма-хиллик омилларига катта эътибор берилган. 


«Давлат тили ҳақида»ги қонун моддалари анча кенг ва батафсил ёзилган. Унда давр талабларидан келиб чиқкан ҳолда, ўзбекларнинг йўқолиб бораётган ёки унутилган миллий қадриятларини тиклашга катта аҳамият берилган. Қонун қисқача кириш сўзи билан бошланиб, унда тилнинг миллатлар учун аҳамияти, Ўзбекистон фуқароларининг қайси миллатга мансублигидан қатъи назар, ўз она тилларидан эркин фойдалана олишлари, бошқа тилларни ўрганиш ҳуқуқига эга эканлиги, қонуннинг расмий бўлмаган муносабатлар, ҳарбий қўшин ва диний маросимларда қўлланиш учун мажбурий эмаслиги ҳақида сўз юритилган. 


30 моддадан иборат қонуннинг биринчи моддаси, биринчи бандида Ўзбекистоннинг давлат тили ўзбек тили эканлиги белгилаб қўйилган. Шунингдек, давр шароитларига мос равишда рус тилининг миллатлараро муносабатлар тили эканлиги ва бу тилнинг ривожлантирилиши таъкидланган. 3-моддага кўра, ҳар бир фуқаро давлатнинг расмий идораларига ҳам ўзбек тилида, ҳам бошқа тилларда мурожаат қилиш ҳуқуқи билан таъминланган. 


25-моддада ўзбеклар ўз исми-шарифларини миллий шаклда ёздиришлари мумкинлиги кўрсатилган. 26-моддада эса ўлкада яшаётган бошқа миллатлар ўз маданий марказларини тузиш ҳуқуқига эга эканлиги белгилаб қўйилган. 


«Давлат тили ҳақида»ги қонунда ҳар ким таълим тилини танлаш ҳуқуқига эга эканлиги (13-модда), таълим тили ўзбекча бўлмаган синфларда ўзбек тили дарслари ўтилиши ва давлат тили бўйича давлат имтиҳони топширилиши (15-модда), мактаблар ва олий ўқув юртларида миллий мерос сифатида араб алифбосига асосланган эски ўзбек ёзуви ўргатилиши (16-модда), республикадаги шаҳар, қишлоқ,  кўчалар, майдонлар, бекатлар, тарихий ёдгорликлар ва жўғрофий номлар ўзбек тилида миллий шаклда ёзилиши (24-модда), давлат тилини ёки бошқа тилларни менсимаслик, шунингдек давлат тилини ёки миллатлараро муносабатлар тилини билмасликни рўкач қилиб фуқароларнинг сўровларига жавоб бермаслик қонун йўли билан жазолантирилиши белгилаб қўйилган эди. 


Қонуннинг бир неча моддаларини босқичма-босқич кучга киритиш назарда тутилган бўлиб, 4, 7 ва 8-моддалар 8 йилдан кейин, 5 ва 24-моддалар 3 йил, 16-модда 1991-1992 ўкув йилидан, 22-модда эса 1991 йилдан амал қила бошлаши кўрсатилган. Бу — ўзбек тилининг саккиз йилдан кейин батамом давлат тили сифатида ҳаётнинг барча жабҳасида ўз ўрнини олишини кўрсатмоқда эди. Қонунга асосан, давлатнинг расмий идоралари, ташкилот ва корхоналарда ўзбек тилини бепул ўргатиш курслари очилган ва давлат тилини ўрганишга бўлган қизиқиш анча кучайган эди. Бироқ, 1990 йилларнинг биринчи ярмида Россия оммавий ахборот воситалари cобиқ совет республикаларида миллий тилларга давлат тили мақоми берилиши муносабати билан бу ўлкаларда яшаётган рус миллатига мансублар ва русча сўзлашувчи аҳолининг ҳуқуқлари камситилаётганлиги, натижада кўплаб кишилар ўша республикалардан Россияга кўчиб кетишга мажбур бўлаётганлиги ҳақида кўплаб асоссиз ахборот тарқата бошлади. Бу билан миллатлар орасида тангликни келтириб чиқариш кўзланди. Бундай сиёсат, ўз навбатида, Ўзбекистондаги вазиятга ҳам анча таъсир қилди. Натижада, давлат тили ҳақидаги қонуннинг баъзи моддаларига амал қилинмади, кўп жойларда рус тилидан фойдаланишда давом этилди, ўзбек тилини ўргатувчи курсларнинг фаолияти деярли тўхтаб қолди. Кўп ҳолларда чет эллар билан ўрнатилаётган сиёсий ва иқтисодий муносабатларда рус тилидан воз кечиб бўлмаслиги аён бўлиб қолди. Чунки, рус тили Бирлашган миллатлар ташкилотининг бешта расмий тилидан биридир, Ўзбекистонда яшовчи кишиларнинг жуда кўпчилиги чет тилларидан кўра рус тилини яхши билади. Буларнинг ҳаммаси «Давлат тили ҳақида»ги Қонуннинг қайта кўриб чиқилишига олиб келди.


1995 йилнинг 21 декабрида Ўзбекистон Республикаси Олий Мажлиси “Ўзбекистон Республикасининг давлат тили ҳақида”ги қонуннинг ўзгартишлар ва қўшимчалар киритилган янги таҳририни қабул қилди. Унда моддалар сони ва ҳажми қисқа бўлиб, 24 тани ташкил қилади. Фикримизча, янги таҳрирдаги қонунда давлат тилини мажбурий қўллаш соҳаси қисқариб, бу борада бошқа тилларга янада кўпроқ имтиёзлар берилган. Чунон-чи, моддаларнинг жуда кўпида “давлат тили ёки бошқа тиллардан фойдаланиш мумкин”, “бошқа тилларда ҳам эълон қилинади”, “бошқа тилларда ҳам таржимаси берилади”, “бошқа тилларда ҳам олиб борилиши мумкин”, деган иборалар бор. Буларнинг ҳаммаси бошқа миллатлар тарафидан давлат тилини ўрганишга бўлган қизиқишнинг амалда камайишига олиб келди.


Қонуннинг 9-моддасида давлат ҳокимияти ва бошқарув идораларида иш юритиш давлат тилида олиб борилиши, керак бўлганда бошқа тилларга таржимаси таъминланиши, ўлкада ўтказиладиган халқаро анжуманларнинг иш тили давлат тили ёки анжуман иштироқчилари танлаган тил эканлиги белгиланган. 10-моддада эса корхона, ташкилот ва жамоат ташкилотларида ҳужжатлар давлат тилида юритилиши, меҳнат жамоасининг кўпчилиги ўзбек тилини билмаган жойларда эса давлат тили билан бирга бошқа тилларда ҳам юритилиши мумкинлиги кўрсатилган. Фикримизча, бундай ҳолат ўлкада яшовчи бошқа миллат вакилларининг Конституцияда кўзда тутилмаган имтиёзлардан фойдаланишига, ўзбекларнинг конституциявий ҳуқуқлари чекланишига, ва тенг ҳуқуқлилик тамойилининг бузилишига олиб келади. 


Ҳозирги кунда “меҳнат жамоасининг кўпчилиги ўзбек тилини билмайдиган” баъзи корхоналар ишлаб чиқарган маҳсулотларининг ёрлиқлари, уларни қўллаш йўриқномалари рус тилида ёзилмоқда. Бу ҳолни чет эллардан келтирилган барча маҳсулот ва товарларда кўриш мумкин, ҳолбуки “Давлат тили ҳақида”ги қонуннинг эски шаклида Ўзбекистонга келтириладиган импорт маҳсулотларни қўллаш йўриқномалари ўзбек тилида ёзилиши кераклиги кўрсатилган бўлиб, бу қонуннинг янги вариантидан олиб ташланган. Бу эса, ўзбек тили сўз бойлиги кўпайтирилиши ва тилнинг ривожлантирилишига салбий таъсир кўрсатади. 

Шуни таъкидлаш жоизки, Ўзбекистон Республикаси Вазирлар Маҳкамасининг 2002 йил 9 майдаги 154-сонли Қарорига мувофиқ, мамлакатга 2003 йилнинг 1 январидан бошлаб хориждан келтириладиган товарларнинг ёрлиқ ва қўллаш йўриқномалари ўзбек тилида ҳам ёзилиши мажбурияти келтирилди.


Қонуннинг 9 ва 10-моддаларини 2005 йилнинг 1 сентябридан, яъни лотин алифбосига асосланган ўзбек ёзувига тўлиқ ўтиладиган кундан кучга киритиш белгилаб қўйилган.


4.  Маданий хилма-хилликнинг ижобий томонлари


Ўзбекистонда кўплаб миллатларга мансублар яшаётганлиги сабабли иқтисодиёт, ишлаб чиқариш, жамият ва оилавий муносабатлардаги аҳвол турли миллатларнинг бир-бирлари билан бўлган муносабатлари ва бу муносабатларнинг қанчалик мустаҳкам эканлиги билан чамбарчас боғлиқдир. Маданий хилма-хиллик омилининг кўплаб ижобий ҳамда миллатлараро муносабатларни ривожлантиришда катта аҳамиятга молик томонлари мавжуддир. Булар қуйидагилардир:


1-омил: Маданий хилма-хиллик турли миллатлар ва турли маданиятларни бир жойда яшашини таъминлайди. Натижада, бир миллат бошқа миллатнинг тушунча тарзини ва ҳаётини, урф-одат ва анъаналарини кўради, миллат психологиясини тушунишга ҳаракат қилади, уларнинг урф-одатларини ҳурмат қилади.


2-омил: Маданий хилма-хиллик туфайли миллатлараро муносабатларнинг маданий савияси юксалади. Турли миллат вакилларининг бир-бирларига бўлган сабр-тоқати, хушқараши, ҳурмати, ёрдамлашиш ва дардларига ҳамдард бўлиш туйғулари ривожланади.


3-омил: Турли миллатга мансубларнинг бир-бирлари билан билимини, тажрибасини, миллий қадриятларини алмашиш учун қулай шароит юзага келади. Бу ўз навбатида ҳар миллатнинг меҳнат, ишлаб чиқариш ва тушунча қобилиятини оширади.


4-омил: Маданий хилма-хиллик ҳар бир жамият ва миллий гуруҳларнинг бир-бири билан алоқаларидаги қоидалар ва аҳлоқий қоидаларнинг пойдеворини яратади.


5-омил: Маданий хилма-хиллик жамият ҳаётининг янада ранг-баранг бўлишини таъминлаб, турли миллат кишиларига ўз ҳаёт тарзини тузиши учун турли имконларни тақдим қилади.


6-омил: Маданий хилма-хиллик турли маданиятларни ва умуминсоний қадриятларни қабул қилган янги типдаги инсонни тарбиялаш йўлида кенг уфқлар очиб беради
.


Юқорида санаб ўтилган омиллар бир давлатнинг ичида миллатлараро муносабатларни такомиллаштириш бўйича ишлаб чиқилган янги мафкурадир. Мустақил давлат ичида ҳар бир миллатнинг миллий-маданий жиҳатдан ўзлигини англаб олиши заруриятини тушуниб етмасдан бу мафкурани амалга ошириб бўлмайди. Улар ўз ҳуқуқларини, тиллари, тарихи, урф-одат ва анъаналарини ривожлантириш йўлида ҳеч қандай қаршилик ва чеклашларга дуч бўлмаган такдирдагина ўзлигини сақлаб қола олишади. Турли миллатларга мансубларга берилган мазкур ҳуқуқ Ўзбекистон Конституциясининг 4-моддасида аниқ белгилаб қўйилган. Бу борада Ўзбекистон Республикасининг Президенти И.Каримов шундай деган эди: “Биз мустақил давлатимизда барча миллатларнинг конституциявий тенглигини таъминлаш, уларнинг ўз она тилларида таълим олишлари, маданият ва урф-одатларини сақлаб қолиши ва ривожлантиришлари учун қўлимиздан келган барча имкониятларни ишга соламиз”
.


В.И.Ленин “инсониятга хос бўлган энг оддий қоидаларга амал қилиш билан инсонлар минг йиллар давомида синовдан ўтган миллатлараро муносабатларни қабул қилиб, унга ҳар куни юз берадиган оддий ҳодиса сифатида қарай бошлайдилар”, деган фикрни айтган эди
. Бироқ, бу даражага эришиш осон иш эмас. Бу нарса инсонларнинг қанчалик даражада маданий эканлигига боғлиқдир. Шунинг учун, ушбу мавзуга давлат сиёсати томонидан ёндашилса, таъсири кўпроқ бўлади. Фикримизча, халқнинг маданий ва маънавий савиясини кўтармасдан туриб ҳеч қандай мафкурани тўғри-дуруст юритиб бўлмайди.


Ўтказилган тадқиқотлардан маълум бўлишича, Ўзбекистонда яшаётган славян миллатларига мансубларнинг 27,3 фоизи Ўзбекистонни ўзларининг тарихий ватани сифатида эътироф қилишган. Бу рақам ўлкада яшаётган Волгабўйи халқлари ичида 65,1 фоизни, Марказий Осиё халқларига мансублар ичида эса 66,7 фоизни ташкил қилган
. Сўровга жавоб берганлар Ўзбекистонда ўзларининг бир неча авлоди катта бўлганлиги ва уларнинг кўпчилиги маҳаллий халқнинг урф-одат ва анъаналарини ҳурмат қилишини асосий омил сифатида кўрсатган. Оврўпа ва Осиё маданиятининг ўзига хос томонларини ўзларида мужассамлаштирган бу кишилар турли маданиятларни қабул қилган янги типдаги инсонлардир.


6.  Ассимиляция


Собиқ Совет иттифоқи халқларининг кўпчилиги одатда ўз маданиятларини сақлаб қолган. Маданий хилма-хиллик ҳаётнинг барча соҳаларига сингиб кетган, СССРнинг ички сиёсати маданий хилма-хилликка асосланганди. Гарчи, русларнинг ва рус тилининг устунлигини ҳамма ҳис этиб турса-да, бунга кўпмиллатли давлат учун қабул қилиниши мажбурий ҳодиса сифатида қаралди. Рус тили турли миллатларнинг бир-бирларини тушунишларидаги восита ҳамда инсонлараро муносабатларда бирлаштирувчи тил сифатида қўлланилди. Шу сабабли, рус тилини ўрганиш бошқа миллатларни ривожлантириш нуқтаи-назаридан аҳамиятли даражага келтирилган. Аммо, буларнинг ҳаммаси қаршилик кўрсатмасдан ассимиляцияга учрашга йўл очди.


«Ассимиляция» сўзи икки ёки ундан кўп ва бир-биридан фарқли гуруҳларнинг бир-бирига ўхшаб қолиши, сингиб кетиши маъносида қўлланилади. Кўп ҳолларда бундай ўхшашлик зўрлаш ва мажбурлаш йўли билан амалга оширилади. Бироқ, Сулҳи Дўнмазэр ассимиляция зўрлаш ва мажбурлашларга йўл қўйилмасдан ўз-ўзидан юзага келади, деб ҳисоблайди
. Унинг фикрича, турли ўтмишга эга бўлган этник гуруҳлар катта бир миллат (сони жиҳатидан кўп бўлган миллат) яшаган жамиятда ҳеч қандай мажбурлашсиз, худди улар билан олдиндан яшаб келаётгандай ва ўша жамиятнинг ажралмас бир қисми каби улар билан муносабатга киришади. Бу муносабатларнинг узоқ давом этиши натижасида бу этник гуруҳлар аста-секин мансублари сони кўп бўлган миллат билан бирлашиб кетади ва ассимиляцияга учрайди. 


СССРдаги ассимиляция ҳодисаси бунга мисол бўла олади. Парк ва Бургеснинг фикрига кўра ассимиляция кишилар ва гуруҳларнинг бир хил хотира ва ҳис-туйғуларга эга бўлишини ҳамда бошқа кишилар ва гуруҳларга нисбатан айни ҳаракатларни амалга оширишини, бир хил тарих ва тажрибаларини ўзаро бўлишиб, бир хил маданий ҳаёт ичида бўлишини ва буни қабул қилишини таъминлаган жараёндир. Ассимиляция стратегияси икки хил бўлиб, бири маданий ассимиляция бўлса, иккинчиси тамалдаги ассимиляциядир. Маданий ассимиляция бу — иқтидордагиларнинг халқ устидан ягона мафкурани ҳоким қилиш учун амалга оширган сингдириш сиёсатидир. Бу сиёсатда битта мафкура ва умумий манфаат тушунчаси ҳокимлик қилади. Шахслар ва гуруҳлар ўзларининг хоҳиш ва нуқтаи-назарларини белгилаб қўйилган ана шу умумий манфаатга мослаштиришга мажбурдирлар. Давлат бошқарувчилари бу мафкурани қабул эттириш учун хоҳлаган пайтда куч ишлата оладилар. Иқтидорни бошқараётган ҳоким гуруҳдан ташқари бошқа гуруҳларнинг ўзига хос бўлишини таъминлаган ёки бир-бирлари билан ҳамдардликларини белгилаган маданий унсурлар ноқонуний деб ҳисобланади
.


Тамалдаги ассимиляция ҳодисасида ҳокимлик қиладиган миллий гуруҳдан ташқари бошқа миллий гуруҳларнинг давлат бошқаруви ва расмий доираларида ишлаши тақиқлаб қўйилади. Миллий озчиликларга ижтимоий ташкилотларда меҳнат қилиш имконияти берилмаслиги сабабли улар бу жойларда ишлай олиш учун кўп ҳолларда ўзлигини ўзгартиришга мажбур бўлишади. Дунёдаги айрим мамлакатларда бу нарса давлатнинг мажбурлаш йўли билан амалга оширилган. Масалан, 1970 йилларда Булгористонда яшовчи туркларнинг исм-фамилиялари мажбурлаб славянчага алмаштирилган. Турклар жамоат жойларида ўз она тилларида сўзлашишларига рухсат берилмаган. Шу тариқа, бир пайтлар Усмонийлар империяси таркибида бўлган булгорлар собиқ истилочиларнинг авлодларига нисбатан тазйиқ ўтказишган. Бу эса «Инсоон ҳуқуқлари умумжаҳон декларацияси»га зиддир. 

Собиқ СССРда байналмилаллик ниқоби остида рус миллатчилиги ёйилганлигининг гувоҳи бўлганмиз. Ҳар жойда ва ҳар доим рус миллатига мансуб бўлмаганлар яхши ҳаёт кечирганликлари учун буюк рус халқидан миннатдор эканлиги уқдирилган. Совет давлати бошқарувчиларидан бири бўлган Ю.Андропов бу ҳақда шундай деган эди: Совет халқи рус халқига ўз миннатдорчилигини изхор қилмоқда. Русларнинг қардошларча ёрдами бўлмаса эди, совет республикаларининг ҳеч бири бугунги муваффақиятларига эриша олмасди. Рус тили ўлканинг сиёсий, иқтисодий ва маданий ҳаётида жуда катта аҳамиятга молик вазифани бажармоқда. Қайси миллат маданиятига мансублигидан қатъий назар, совет халқига жаҳон маданияти танитилишида рус тили катта роль ўйнамоқда
. Совет тузими даврида Ўзбекистон ССРнинг давлат мадҳияси “Ассалом рус халқи, буюк оғамиз” сўзлари билан бошланган.

Социалистик мафкурага кўра, миллий муносабатларни такомиллаштиришда кўпмиллатлилик омили катта аҳамиятга эга бўлган. Миллатлараро муносабатларни ривожлантириш ва кенгайтириш, миллий тўсиқларни бартараф қилиш; иқтисодиёт, маданият ва жамият ҳаётини байналмилаллаштириш кўпмиллатлиликка асосланган мафкуранинг асосий вазифаси бўлган. Социалистик мафкура ассимиляцияни фақатгина капиталистик жамиятга хос ҳодиса, деб ҳисоблаган. Капиталистик жамиятда иқтисодиёт ва жамиятнинг байналмилаллаштирилиши бир миллатнинг бошқа миллатни эзиши ва пастга уриши йўли билан амалга ошади. Социалистик мафкура кўпинча бир миллатни жисмонан йўқ қилиш йўли билан ассимиляция қилиш мумкинлигини таъкидлаб, бунга Американинг маҳаллий халқи бўлган ҳиндуларнинг тақдирини мисол қилиб кўрсатган
.


Собиқ Совет иттифоқида ассимиляция турли ниқоблар остида амалга оширилганлиги туфайли, мамлакатда бундай ҳодисанинг мавжудлиги расмий равишда инкор қилиб келинган. Бироқ, статистик маълумотлар бунинг аксини кўрсатади. 1926 йилда ўтказилган Бутуниттифоқ аҳоли рўйхатида СССРда 200 га яқин миллат ва элатлар яшаганлиги аниқланган. 1959 йилдаги аҳоли рўйхатида ушбу рақам 126 га, 1979 йилда эса 119 га тушиб қолган. Совет мафкураси буни миллатларнинг ўзаро бирлашиши жараёни юз бермоқда, деб изоҳлаган. Зеро, ишлар худди коммунистик мафкуранинг «келажакда миллатлар йўқолиб кетади» деган кўришлари асосида ривожланмоқда эди. Сони кўпчиликни ташкил қилган миллатлар ўзларига яқин бўлган ва сон жиҳатидан озчиликни ташкил қилган этник гуруҳларни сингдириб, ассимиляцияга учратган. Шу тариқа поморлар, казаклар, камчадалар ва бошқа бир қанча элатлар руслар билан бирлашган; гуцуллар ва лемклар украинлар билан; сванлар, мингреллар ва лазлар гуржилар билан; қипчоқлар ва қураимлар ўзбеклар билан бирлашган
.


Коммунистик мафкурага кўра, социалистик жамиятларда “ассимиляция” сўзининг ўрнига “бирлашиш” сўзи қўлланса кўпроқ мос келармиш. Социализмда бундай бирлашиш миллий гуруҳларнинг ўз истагига кўра табиий жараён сифатида амалга ошар эмиш. Бирлашиш жараёнида сони оз бўлган миллатга мансублар улар билан бир жойда яшаган ва сони кўп бўлган миллатларнинг тили, маданияти ва яшаш тарзини қабул қилади. Бундай ҳол тарқоқ ҳолда яшаган миллий гуруҳларда ёки бошқа миллатга мансублар ўша жой аҳолисининг кўпчилигини ташкил қилган жойларда кўрилмоқда. Шу сабабли, 1970 - 1980 йилларда мана шундай таъсир остида қолган мордвалар, яҳудийлар, кареллар ва шимол миллатларига мансуб бир қанча халқлар сонида камайиш бўлганлиги кузатилмоқда. Бундан ташқари, асл тарихий ватанлари  СССРдан ташқарида жойлашгани ҳолда, ўзлари Совет иттифоқи ҳудудларида яшаган поляк, чех, словак каби миллатларга мансубларнинг кўпчилиги ассимиляцияга учраб, она тили ва маданиятини унутиб қўйган
.


СССРда ўз миллий совет республикалари бўла туриб, мансублари кўплаб ассимиляцияга учраган халқларга қозоқ, қирғиз, беларус, украинларни мисол келтириш мумкин. Гуржи, эстон, латиш ва литваликлар эса миллий ўзлигини сақлашга энг кўп ҳаракат қилган халқлар сифатида маълум бўлган.


1980 йилларда ўзбеклар орасида ҳам руслашган ёки ярим руслашганларнинг сони кўпайган. Бу ҳолат айниқса, Тошкент шаҳри ва вилоятлар марказларида оммавий тус олган. Чунки, катта шаҳарларда маданий хилма-хиллик ранг-баранг бўлиб, бунга кенг йўл очилган. Россиядан кўчиб келган рус миллатига мансублар асосан шаҳарларда ерлашарди. Қишлоқ аҳолиси эса ҳар доим ўзининг миллийлиги ва маданиятини сақлаб, ҳимоя қилган. Ўзбекистон ўз мустақиллигига эришгач, миллий тарихи ва маданиятини унутган кишиларнинг бир қисми секин-аста ўз миллий қадриятларига қайтмоқда, бир қисми эса юқорида кўрсатиб ўтилган сабаблар оқибатида тамоман руслашиб кетган бўлиб, ҳатто, ўзларининг она тили бўлган давлат тили —  ўзбек тилини ўрганмаяпти.


Мамлакат пойтахти Тошкентда ўзбек ва рус тилларини аралаштириб гапирувчи ўзбек миллатига мансублардан иборат аҳоли табақаси вужудга келганки, бу ғаройиб ижтимоий ҳолат алоҳида тадқиқ қилинишга лойиқдир (иловага қаранг).


6.  Миллий ранг-баранглик ва мамлакат ҳудудий яхлитлигини сақлаш


Аҳолиси турли миллатларга мансублардан ташкил топган давлат қандай қилиб ўз чегаралари бутунлигини сақлай олади? Буни амалга ошириш учун миллий гуруҳларга ва шахсларга ўзлигини ифода этиш имконияти яратилиши зарур. Бунинг учун, маданий хилма-хиллик ва маданиятлар орасидаги фарқлиликлар қабул қилиниши билан бирга, барча миллий гуруҳлар миллий мансублигидан қатъи назар, ҳамманинг манфаати йўлида меҳнат қилиши ташвиқ қилинади. Давлат бошқарувчилари маданий хилма-хилликка ҳурмат-эҳтиром ва назокат кўрсатишга асосланган сиёсат олиб борадилар. Турли-туман маданиятлар режимга халал бермайди. Миллий ранг-баранглик ичида ўлка яхлитлигини сақлаш учун ҳамма жойда турли миллат вакилларининг меҳнат қилиши ва ўз миллати вакиллигини ифода қилишига имкон яратилади. Турли этник, диний ва минтақавий гуруҳлар давлат бошқарувида қатнашиб, ўз талабларини амалга ошириш имкониятига эга бўладилар. 


Оврўпа ҳамдўстлигини ранг-баранглик ичида бутунликни сақлаган ўлкаларга ўрнак қилиб кўрсатиш мумкин. Худди шундай сиёсат Швейцария, Канада, Голландия ва Белгияда ҳам юритилмоқда. 


Аҳолиси турли миллатларга мансублардан ташкил топган жамиятларда бу миллатлар орасидаги муносабатларни ўрнатишда мазкур миллатларнинг иқтисодий, сиёсий, маданий ва тарихий ўтмишини эътиборга олиш ва уларга ҳурмат билан ёндашиш талаб қилинади. Бу кўп ҳолларда ўзи билан бирга турли муаммоларни келтириб чиқаради. Масалан, ислом ва христиан динларига эътиқод қилувчиларнинг маданияти, яшаш тарзи, кийиниши ва юриш-туриши ўзига хос бўлиб, бу борада бир динда қабул қилинган қадриятлар иккинчи бир диндаги қадриятларга тўғри келмаслиги мумкин. Бундай фарқни, айниқса кийиниш ва юриш-туришда кўришимиз мумкин: христиан динидаги аёллар калта юбка, кўкраги анча очиқ кийимларни бемалол кийишса, мусулмонлар учун булар макруҳ ҳисобланади ва ҳ.к. Аҳолининг ўз урф-одатлари ва анъаналарига содиқ қисми (кўпинча, қишлоқ жойларда яшовчилар) бундай “очиқ-сочиқлик”ка қарши ҳаракат қиладилар. Шунинг учун, қишлоқларга борадиган христиан динидаги аёлларнинг нозик тушунчали ва бошқа миллат анъаналарини ҳурмат қилувчи қисми бу нарсани эътиборга олади.


Бу орада шундай саволлар туғилиши мумкин: 


1. Ўлкадаги этник фарқлар сақлаб қолиниши ва ривожлантирилиши керакми?


2. Ўлкадаги турли этник гуруҳлар орасида ижобий муносабатлар ўрнатилиши ва ривожлантирилиши керакми?


Юқоридаги саволларнинг иккаласига ҳам “ҳа” деб жавоб берилса, яъни ҳам этник фарқлар сақлаб қолиниши, ҳамда турли миллатлар орасида ижобий муносабатлар ўрнатилиши кўзланган бўлса, у ҳолда “маданий хилма-хиллик” (multiculturalism) модели ўртага чиқади. Агар турли миллий гуруҳлар орасида ижобий муносабатлар ўрнатилиши кераклиги тан олинса-да, бироқ этник гуруҳларнинг бир-биридан фарқ қилиши натижасида юзага чиққан маданий хилма-хилликнинг сақлаб қолиниши ва ривожлантирилиши аҳамиятсиз деб топилса, яъни биринчи саволга “йўқ”, иккинчи саволга “ҳа” деб жавоб берилса, у ҳолда миллий муносабатларда “бир-бирига ўхшаб қолиш”, яъни ассимиляцияга учраш муаммоси пайдо бўлади
. 


Собиқ Совет иттифоқини маданий хилма-хилликка эга бўлган давлатлар қаторига қўшиш мумкин. СССР таркибида 15 та совет республикаси мавжуд бўлиб, бу республикаларда турли миллат ва маданиятларга эга бўлган аҳоли яшамоқда эди. Бундан ташқари, ушбу республикалардан баъзилари таркибида автоном республика, вилоят ва округлар мавжуд бўлган.


Испания давлатини ҳам маданий хилма-хиллик мавжуд бўлган ўлкаларга мисол сифатида кўриб чиқишимиз мумкин. Аҳолиси кастильянлар (73 фоиз), каталонлар (17 фоиз), галицианлар (8 фоиз) ва басклардан (2 фоиз) иборат тўртта асосий этник гуруҳлардан ташкил топган Испания сўнгги 15-20 йил ичида ўлкадаги бошқа этник гуруҳларни ассимиляция қилиш сиёсатидан воз кечиб, маданий хилма-хиллик моделини тан олган давлатдир. 1978 йилда қабул қилинган Испания Конституциясининг муқаддимасида ўлканинг унитар давлат эканлигини эълон қилган ҳолда, этник жиҳатдан бошқа миллатлар яшаган минтақаларнинг мухторият  (автономия) соҳиби эканлиги таъкидланади. Мазкур конституциянинг иккинчи моддасида шундай дейилади: “Ушбу Конституция Испания халқининг бўлинмас бирлигига ва испанлар мамлакатининг бўлинмаслигига асосланган, бироқ бу ўлка ташкил топган минтақалар ва турли этник гуруҳларнинг ўзини-ўзи бошқариш ҳуқуқини ва ушбу этник гуруҳларнинг бир-бирларига ёрдам кўрсатишлари зарурлигини қабул қилади ҳамда кафолатлайди”. Конституциянинг 3-моддасида кастилья (испан) тилининг давлат тили эканлиги белгилаб қўйилган. Шу билан бирга, Испаниядаги бошқа миллат тилларининг мазкур тиллар гаплашилган мухториятлар ичида давлат тили сифатида қўлланилиши мумкинлиги кўрсатилган. 148-моддада эса расмий равишда белгиланган мухториятларда давлатнинг миллий манфаатларига зид келмаган ҳолда ички ишларда, айниқса маданият ва тил билан боғлиқ бўлган соҳаларда уларга ўзларини бошқариш ҳуқуқи берилган
.


Юқоридагига ўхшаш ҳолатни Ўзбекистон мисолида ҳам кўриш мумкин. Ўзбекистон фуқаролари ўз она тилларида таълим олиш, гаплашиш, миллий урф-одат ва анъаналарини сақлаш ҳамда ривожлантириш каби конституциявий ҳуқуқларга эгадирлар. Ўзбек тили давлат тилидир, мамлакат ҳудуди яхлит ва бўлинмасдир. Ўзбекистон Конституциясининг 71-моддасида Қорақалпоғистон Республикасининг Ўзбекистон таркибидаги мустақил давлат эканлиги кўрсатилган. Ўзбекистон Конституциясидаги Қорақалпогистон Республикасининг алоҳида мақоми ҳақидаги моддаларни ҳамда Қорақалпоғистоннинг мустақил давлат сифатидаги сиёсий ҳолатини бундан кейинги бўлимларда атрофлича кўриб чиқамиз.


7.  Россия  Федерациясининг Конституциясида 


маданий хилма-хилликнинг акс эттирилиши


СССР парчалангандан сўнг, унинг ўрнига собиқ совет республикаларининг кўпчилиги аъзо бўлган Мустақил давлатлар ҳамдўстлиги (МДҲ) ташкил топди. Эндигина ўз мустақиллигига эришган мамлакатлар ўзларининг янги конституцияларини қабул қилдилар. Кўпчилик конституцияларни ишлаб чиқишда мазкур ўлкалардаги салкам 70 йиллик советлар бошқарувидан мерос қолган маданий хилма-хиллик эътиборга олинган. Шунинг учун, ушбу конституцияларда мазкур республикаларда яшаётган бошқа миллатларга мансуб фуқароларга танилган ҳуқуқлар ҳам ўз ифодасини топган. Қуйида Россия Федерациясининг конституциясида мамлакатда яшовчи бошқа миллатларга берилган ҳуқуқлар хусусида тўхталамиз.


Россия собиқ СССРнинг ҳуқуқий вориси ҳисобланади. Россия Федерациясининг Конституцияси 1978 йилда қабул қилинган бўлиб, 1989-1992 йилларда киритилган ўзгартишлар ва тўлдиришлар билан 1992 йилнинг декабрь ойидан амалга кирди. Давлат номи “Россия Федерацияси” ёки айни маъно ва кучга эга бўлган “Россия” деб ўзгартирилган. 


Конституциянинг учинчи бўлим, 19-моддасида давлат Россияда яшовчи барча миллат ва элатларнинг ҳар томонлама ривожланиши ва уларнинг бир-бирларига яқинлашишига ёрдам кўрсатиши таъкидланган. Тўртинчи бўлимнинг 28-моддасида Россия инсон ҳуқуқлари ва эркинликларини ҳурмат қилиши белгиланган бўлиб, мансублари оз сонли миллатлар ҳуқуқ ва эркинликларини ҳам ҳурмат қилиши алоҳида таъкидланган. Бешинчи бўлимнинг 34-моддасига асосан, қонун ва суд олдида ҳамма тенгдир; ирқи, миллати, ижтимоий келиб чиқиши, диний эътикоди ва ҳ.к. қандай бўлишидан қатъи назар, давлат ҳаммага тенг ҳуқуқ ва эркинликлар берилишини ўз кафолатига олган. 


Ҳар бир киши қайси миллатга мансублигини ўзи белгилаш ҳуқуқига эга (6-модда). Ҳеч ким ўз миллатининг бошқалар томонидан белгиланиши ёки аниқланишига мажбур қилина олмайди. 46-моддада ҳар ким ўз она тилида таълим олиш, гапириш ва фарзандларини ўз миллий қадриятларига хос равишда тарбиялаш ҳуқуқига эга эканлиги кўрсатилган. Кишининг ор-номусини таҳқирлаш қонун йўли билан жазолантирилади.


Саккизинчи бўлимнинг 78-моддаси Россия Федерацияси таркибига кирган республикаларнинг ваколатларига ажратилган. Унда мазкур давлатлар Россия Федерациясига бериб қўйилган ваколатлардан ташқари, бир давлат соҳиб бўла оладиган барча ваколатлар эгаси эканлиги таъкидланган. Улар Россия Федерацияси Конституциясига уйғун бўлган ва шу билан бирга республиканинг миллий ва бошқа хусусиятлари эътиборга олинган ўз конституцияларига ҳам эгадирлар. Шу жиҳатдан мазкур ҳуқуқий норма собиқ СССР даври конституцияларини эслатади.  


Россия Конституцияси 81-моддасининг “с” бандида инсон ҳуқуқлари ва эркинликларини ҳамда сони озчиликни ташкил қилган миллатларни ҳимоя қилиш Россия Федерацияси ва федерацияга аъзо бўлган республиканинг биргаликда назорат қиладиган ваколати доирасига кириши ҳақида сўз юритилган. 


Россияда суд ишлари рус тилида юритилади; федерацияга аъзо бўлган республикалар, мухтор (автоном) республикалар ва мухтор вилоятларда маҳаллий тилларда олиб борилади (21-бўлим, 171-модда)
.

И К К И Н Ч И   Б О Б 
ЎЗБЕКИСТОНДА  МАДАНИЙ  ХИЛМА-ХИЛЛИКНИНГ

ЮЗАГА  КЕЛИШИ

I.  Ўзбекистонда маданий хилма-хилликни юзага келтирган омиллар


1.  Ўзбекистоннинг жўғрофий жойлашиши ва аҳолисининг 


демографик таркиби


Ўзбекистон стратегик нуқтаи-назардан катта аҳамиятга эга бўлган минтақада — Марказий Осиёнинг қоқ ўртасида жойлашган. Унинг ҳудуди 447,4 минг кв.км. бўлиб, аҳолиси 2002 йилдаги тахминларга кўра 26 миллион кишидан иборат. Мамлакат қуйидаги давлатлар билан чегарадош: шимолда Қозоғистон, шарқда Қирғизистон, жануби-шарқда Тожикистон, жанубда Афғонистон ва жануби-ғарбда Туркманистон. Мамлакат ҳудудлари шарқдан ғарбга 1425 километр, шимолдан жанубга 930 километрга чўзилган. Республика маъмурий-ҳудудий жиҳатдан 12 та вилоят, Тошкент шаҳри ҳамда Қорақалпогистон Республикасидан ташкил топган бўлиб, 157 та туман, 123 та шаҳар, 104 та шаҳар типидаги посёлка мавжуд. Давлатнинг пойтахти Тошкент шаҳридир
. 


Андижон вилояти мамлакатда аҳоли энг зич жойлашган вилоят ҳисобланиб, бу хусусиятини собиқ СССР давридан бери сақлаб келмоқда. 1989 йилдаги Бутуниттифоқ аҳоли рўйхати натижаларига кўра вилоятда бир кв.км. майдонга 427 киши тўғри келган. Худди шу даврда бу кўрсаткич Фаргона вилоятида 313,6, Тошкент вилоятида 275,5, Наманган вилоятида 197,2, Хоразм вилоятида эса 169,6 ни ташкил қилди
.


Ўлканинг жўғрофий жойлашиши аҳоли таркибига ҳам таъсир қилган. Юқорида кўрсатилган чегарадош давлатларга яқин бўлган ҳудудларда, одатда, қўшни давлат миллатига мансублар зич ҳолда яшайдиган аҳоли пунктлари мавжуд. Агар Самарканд ва Бухоро вилоятларида тожик миллатига мансублар кўплаб яшаётган бўлса, Қозоғистонга чегарадош бўлган Навоий, Жиззах ва Тошкент вилоятларида қозоқ миллатига мансублар зич ҳолда яшаётган жойлар кўплаб учрайди. Туркманистон билан чегарадош бўлган Хоразм, Бухоро, Кашқадарё ва Сурхондарё вилоятларининг бу республикага яқин аҳоли пунктларида бирмунча туркманларни кўриш мумкин. Сирдарё, Фаргона вилоятларининг Тожикистонга яқин бўлган жойларида, Шунингдек Наманган вилоятининг баъзи ҳудудларида кўплаб тожиклар зич ҳолда яшайди. Андижон вилоятининг Қирғизистонга туташган жойларида бир неча қирғиз қишлоқлари мавжуд. Шуни таъкидлаш зарурки, Андижон вилояти Ўзбекистоннинг аҳоли умумий нисбатида ўзбеклар энг кўп бўлган вилоятидир. Шу сабаб бўлса керак, ўзбек адабий тилига Андижон шеваси асос қилиб олинган. 


Ўзбекистон ҳудудида қадим замонлардан бери туркий тилларда сўзлашувчи халқлар бўлган ўзбек, қозоқ, қирғиз, туркман, уйғур, турк, татар, шунингдек форсий тиллар гуруҳига кирувчи тожиклар қардош ва жондош бўлиб бир жойда яшаб келмоқда. Эски пайтлардан ва совет даврининг 1950-1960-йилларига қадар бу халқлар учун бир неча тилни билиш одатий бир ҳол бўлган. Улар таржимонсиз бир-бирларини тушунишган ва ўзаро бемалол гаплашишган. Ўзбек шоирлари ўз газал ва шеърларини ҳам ўзбек тилида, ҳам форс-тожик тилида ёзишган. Кейинчалик эса, совет мафкурасининг рус тилини “миллатлараро муносабатлар тили” деб эълон қилиши ва рус тилини билмаганларнинг бир нави “ҳолига вой” бўлиши туфайли, бу халқлар вакиллари бир-бирлари билан русча сўзлаша бошлашган. Бу эса, қардош тилларнинг айри-айри ривожланишига ва бир-биридан узоқлашувига олиб келган. 


Ўзбекистонда бошқа миллатларга мансублар зич ҳолда яшаётган аҳоли пунктларини кўплаб учратиш мумкин. Аммо, ўз миллати номи билан аталган давлат ҳудудларидан ташқарида яшаш кишининг ўз она тилини қўллаш ҳуқуқи йўқ қилиниши маъносига олиб келмайди. Хусусан, собиқ СССРда яшовчи ўзбекларнинг 84,7 фоизигина Ўзбекистонда истиқомат қилган. Ўзбеклар умумий сонининг 7,2 фоизини ташкил қилган 1,4 миллион нафар ўзбек Тожикистонда, 3,3 фоизи Қирғизистонда, 2 фоизи Қозоғистонда, 1,9 фоизи Туркманистонда ва 0,8 фоизи Россияда яшаган
. Бундан ташқари, 1990 йилларнинг бошида Афғонистонда 1,8 миллион, Саудия Арабистонида 300 минг, Туркияда 30 минг, Хитойда 12 минг, АҚШда 3 минг — ҳаммаси бўлиб 3 миллион ўзбек СССР ҳудудларидан ташқарида яшамоқда эди
.


 Ўзбекистон ҳудудларидан ташқарида ва дунёнинг турли бурчакларида жойлашган мамлакатларда яшовчи ўзбеклар, одатда, ўз миллий қадриятлари, урф-одатлари ва тилини сақлаб қолган.


Ўзбекистонда маданий хилма-хиллик минг йиллардан бери мавжуд бўлиб, турли миллатлар орасида дўстона ва қардошларча муносабатлар ўрнатилган. Бу муносабатларни бузишга каратилган уринишларни ушбу халқлар маънавий ва аҳлоқий нуқтаи-назардан қабул қилмаган. 


Ўзбекистон Республикаси Олий Кенгашининг олтинчи сессиясида Ўзбекистон Президенти Ислом Каримов шундай деган эди: “Мустақиллигимизнинг эълон қилиниши халқимизга янги бир нафас берди, Унинг сиёсий ва миллий тушунчасини мустаҳкамлади. Мустақиллигимиз қайси миллатга мансублигига қараб инсонларимизнинг ҳуқуқларини ҳеч қандай кўринишда чекламайди”
.

Ўзбекистондаги Ислом динига мансуб халқлар бир-бирининг маданий жиҳатдан ривожланишига ва тилларининг шаклланишига таъсир ўтказиб келган. Мусулмончилик уларни бирлаштирган. Ислом Каримов бу ҳақда шундай деган эди: “Бизнинг миллий ривожланиш, анъаналаримиз, маданиятимиз ва тилимизда ўхшаш томонларимиз кўп. Бунга диний бирлигимизни ҳам қўшсак, бир-биримизга нақадар яқин эканлигимизни тушуниб етиш қийин эмас”
.

Маданий хилма-хиллик республикага ташқаридан олиб келтирилган ёки бир неча кун ичида пайдо бўлган эмас. Серқуёш ўлканинг қулай иқлими, халқининг меҳмондўстлиги ва бошқа миллатларга хос бўлмаган кўплаб хусусиятлари натижасида бошқа республикалардан кишиларнинг Ўзбекистонга кўчиб келиши ҳар доим давом этган. Юқорида айтиб ўтганимиздек, XIX асрнинг ўрталарига қадар ўлкада фақат мусулмонлар яшаган эди. Бироқ, чор Россияси 1845 йиллардан эътиборан Ўрта Осиёни секин-аста истило қила бошлади. Истилога учраган ҳудудларга Россиядан аҳоли кўчишлари (миграция) кучайган. Бунинг натижасида, Ислом ва Христиан динига мансуб халқларга асосланган маданий хилма-хиллик шакллана бошлаган. Статистик маълумотларга кўра, 1897 йилда Ўзбекистонда 70 миллатга мансублар яшаган бўлса, бу рақам 1926 йилда 91 тага, 1959 йилда 113 тага ва 1979 йилда 123 тага етган. Собиқ СССРда ўтказилган энг охирги, 1989 йилдаги Бутуниттифоқ аҳоли рўйхати натижаларига кўра, Ўзбекистон аҳолиси 126 миллатга мансублардан ташкил топган
. Шу сабабли, ўлка маданий жиҳатдан ранг-барангдир.


1897 йили чор Россияси томонидан ўтказилган аҳоли рўйхатида Марказий Осиёда маҳаллий халқлардан ташқари руслар, украинлар, белоруслар, поляклар, олмонлар, мордвалар, татарлар ва ҳ.к. яшаётганлиги маълум бўлган
.


2.  Россиядаги 1917 йил октябрь давлат тўнтаришидан сўнг 


Ўзбекистонга аҳоли кўчишлари


Чор Россияси Марказий Осиёни қўлга киритгач, славян ирқига мансубларни Россиядан янги истило этилган ерларга кўчириш сиёсатини олиб борди. XX асрнинг бошларида чор Россиясининг Оврўпа қисмидан руслар ва бошқа миллатларга мансубларнинг Ўзбекистонга кўчиб келиши одатий ҳол тусини ола бошлади. Россияда 1917 йилнинг октябрида большевиклар томонидан ҳокимиятнинг қўлга олиниши оқибатида кўплаб фуқаролар Россияни ташлаб чиқиб кета бошлади. Бунинг натижасида, айниқса, 1920-1930 йилларда русларнинг Ўзбекистонга кўчиб келиши кучайди. Марказий Осиё минтақасида совет режимини мустаҳкамлаш ҳамда маданият ва сиёсат соҳаларида фаолият кўрсатувчи ташкилотларни большевик-коммунист кадрлар билан тўлдириш, ўлканинг табиий бойликларидан фойдаланиш, колхозлаштиришни амалга ошириш мақсадида Москва тарафидан минглаб кишилар Ўзбекистонга жўнатилди. Бу миграциялардан кўзланган асосий мақсадлардан бири — Ўзбекистонни Россиянинг саноати ривожланаётган марказий, Урал, Сибирь ва Узоқ шарқ минтақаларини арзон хом ашё билан таъминловчи базага айлантириш эди. Бундан ташқари, ўлкага ўз хоҳиши билан кўчиб келганлар ҳам жуда кўп бўлган. Масалан, 1922 йили Туркистон, Бухоро ва Хоразм республикаларида 825 минг рус ва маҳаллий миллатларга мансуб бўлмаган аҳоли яшаган
. Уларнинг аҳоли умумий сонига нисбати 10 фоизни ташкил қилган, ҳолбуки 1916 йилда Россиядан кўчиб келганларнинг сони 336 минг бўлиб, улар жами аҳолининг 4,5 фоизини ташкил қилар эди
. Статистик маълумотларга кўра, 1926 йилда Ўзбекистонда 246.500 нафар рус миллатига мансублар яшамоқда, уларнинг 191.400 нафари ёки 77,6 фоизини Россияда туғилганлар ташкил қилган. Ўша йили кўчиб келган жами аҳолининг ярми руслардан иборат бўлган
. 


1924 йил 27 октябрда Ўзбекистон ССР ташкил топгунга қадар Туркистон аҳолисининг миллий таркибида маҳаллий аҳоли нисбати қуйидагича бўлган: ўзбеклар — 41,1 фоиз, қозоқлар — 19,3 фоиз, қирғизлар — 10,8 фоиз, тожиклар — 7,7 фоиз, туркманлар — 4,7 фоиз ва қорақалпоқлар — 1,4 фоиз
. 1920 йилларда совет ҳукумати тарафидан қабул қилинган бир қанча қонун ва қарорлар ҳам Ўзбекистонга кўчиб келувчилар сонининг ортишига олиб келди. Бундай қонунлардан бири “Янги қурилаётган корхона ва фабрикаларни мутахассис ишчилар билан таъминлаш тўғрисида” эди. Қонунга асосан, Ўзбекистонга ҳар йили 20 мингдан 40 мингга қадар рус ишчилари жўнатилган
. Ўша даврлардан бошлаб большевиклар маҳаллий аҳолини саноат соҳасига жалб қилишдан манфаатдор эмаслиги кўриниб турибди. Большевиклар ўзларининг сиёсий кучи бўлган ишчилар синфига ўзбек ва маҳаллий миллатларга мансубларни қабул қилишни чеклаб, маҳаллий аҳоли совет давлати томонидан асосан, қишлоқ хўжалиги маҳсулотлари ва арзон хом ашё етиштирувчи сифатида қўлланилган.


1930 йиллардан сўнг Иосиф Сталин томонидан амалга оширилган баъзи халқларни катагон қилиш сиёсати оқибатида Ўзбекистон аҳолиси таркибидаги миллатлар сони янада ошди. Қрим татарлар, чечен ва ингушлар, кабардин ва болқорлар ўз ватанларидан ҳайдалди; Волгабўйи (Поволжье) Олмон мухтор республикаси сиёсий давлат сифатида тугатилиб, аҳолиси сургун қилинди; Гуржистоннинг Туркия билан чегаралари атрофида яшовчи месхети туркларининг такдири ҳам шундай бўлди. Болтиқбўйи республикаларининг кўплаб маҳаллий халқлари Сибирга сургун қилинди. Бу сургунлар “яшин тезлигида”, 24 соат ичида амалга оширилди. Минглаб бегуноҳ инсонлар, ёшу-қари ҳаммаси совет аскарлари томонидан уйларидан қувиб чиқарилди, уларга ҳатто, энг оддий ашёларини ҳам олишларига рухсат берилмади. Маъсум инсонлар станцияларга келтирилиб, ҳайвон ташиш учун мўлжалланган вагонларда, жуда оғир шароитларда Сибирь ва Марказий Осиёга олиб кетилди. Уларнинг кўпчилиги йўлда очлик, касаллик ва совуқдан нобуд бўлди. 


1941-1945 йиллардаги фашист Олмониясига қарши уруш даврида олмонлар ишгол этган Украина, Молдавия, Россия, Белоруссия ва Болтиқбўйи республикаларидан бир миллион атрофида киши Ўзбекистонга жўнатилди
. Уруш тугагандан сўнг бу кишиларнинг бир қисми республикада доимий яшаш учун қолди. Яна бошқа маълумотларга кўра, уруш йилларида фақатгина Тошкент шаҳрига 140 минг нафар рус, беларус ва украин болалари келтирилган
. Ўзбек халқи нақадар багрикенг ва байналмилалчи эканлигини шундан ҳам билса бўладики, бу болаларнинг кўпчилиги ўзбек оилалари томонидан фарзандликка асраб олинган. Тошкентлик темирчи Шоаҳмад Шомаҳмудов ва унинг турмуш ўртоғи Баҳри Акромовалар рус, ўзбек, украин, молдован ва яхудий каби турли миллатларга мансуб 14 нафар болани ўз фарзандлари каби тарбиялаб, вояга етказишган. Тошкентнинг энг катта майдонларидан бири бўлган Халқлар Дўстлиги майдонида бу ажойиб инсонлар хотирасини абадийлаштириш учун улар болалари даврасида акс эттирилган ёдгорлик ўрнатилган, улар ҳақида “Сен етим эмассан” номли бадиий фильм суратга олинган
.


3.  СССРда колхозлаштиришни амалга оширишнинг миграцияга


кўрсатган таъсири


СССРда 1927-1938 йилларда қишлоқ хўжалигидаги хусусий ишлаб чиқарувчиликни тугатиб, ўрнига ерсиз деҳқонларни ҳам бирлаштирувчи, давлатга тегишли бўлган «колхозлар» тузиш сиёсати юртитилди. Колхоз бу «коллективное хозяйство» - «жамоа хўжалиги» сўзларининг қисқартирилган шаклидир. Амалга оширилган колхозлаштириш сиёсати натижасида кўплаб зўрлик ва мажбурлашларга йўл қўйилди. Колхозга аъзо бўлганларнинг ери, чорваси ва паррандалари колхоз фойдасига олиб қўйилди. Колхозларнинг мол-мулки умумий деб эълон қилинди, ҳатто шу даражага етиб борди-ки, одамлар орасида “энди хотинларимиз ҳам умумий бўлармиш” деган миш-мишлар тарқалган. Аъзо бўлишни рад қилган бой ва ўртаҳол деҳқонларнинг мол-мулки тортиб олиниб, ўзлари совет тузумининг душмани деб эълон қилиниб, қулоқ қилинди, сургунларга жўнатилди ёки жисмонан йўқ қилинди. 1930 йилнинг январь-февраль ойларида колхозларнинг сони тез орта бошлади. Ўша йилнинг 20 февралигача 14 миллион деҳқон бирлиги, яъни барча деҳқон бирликларининг 60 фоизи колхозларга аъзо қилинган
.


 Ўзбекистонда ҳам колхозлаштириш амалга оширилиб, ўзига тўқ деҳқонларнинг ерлари колхозлар фойдасига тортиб олинди. Натижада, жисмоний йўқ қилиниш таҳликаси остида қолган бой-бадавлат кишилар ва ўртаҳол деҳқонларнинг қисмнинг бир қисми Шарқий Туркистон (Хитойга қарашли Уйғуристон) ва Афғонистонга, шунингдек бошқа ислом ўлкаларига қочиб кетишга мажбур бўлди. Худди шундай аҳволга тушган Россия қишлоқ аҳолисининг бир қисми Ўзбекистонга сургун қилинди. 


Колхозлаштириш қуйидаги камчиликлар билан амалга оширилган:


а) 1930 йил 5 январда КПСС Марказий қўмитаси колхозлаштириш режасини қабул қилган, амалда эса бу режа анча ошириб бажарилган;


б) колхозга аъзо бўлишда ихтиёрийлик шарти бузилган;


в) баъзи минтақаларда кўзда тутилмаган деҳқон коммуналари ташкил қилинган; уйлар, кичик уй ҳайвонлари, товуқ, ўрдак, гоз каби парранда ва ерларни мажбурий равишда колхоз ҳисобига тортиб олиш ҳолатларига йўл қўйилган;


г) бой деҳқонларга нисбатан қўлланилиши керак бўлган чоралар ўртаҳол деҳқонларга нисбатан ҳам қўлланилган
.


Буларнинг ҳаммаси кўплаб асл деҳқонларнинг ишламай қўйиши, ерларнинг экилмаслигига олиб келган. Бу эса ўз навбатида нон маҳсулотларининг етишмаслигини келтириб чиқарган ва даҳшатли очарчиликларга сабаб бўлган. СССРда дастлабки очарчилик биринчи жаҳон урушидан кейинги 1921 йилда Волгабўйида юз берди. Одамлар нон йўқлиги туфайли ит, мушук ва ҳатто ўз болаларини ейишган. Очарчилик минглаб кишиларни ўзлари улгайиб ўсган тупроқларни ташлаб, “нон шаҳри” ҳисобланган Тошкент, хусусан Марказий Осиё томон ҳаракат қилишларига сабаб бўлган. Иккинчи очарчилик колхозлаштириш айни авжига чиқкан 1933 йилда юз берди. Украина, Волгабўйи, шимолий Кавказ ва шимолий Қозоғистондаги очарчилик миллионлаб одамлар очликдан ўлишига сабаб бўлган. Бу минтақалардан ҳам мингларча кишиларнинг Ўзбекистонга кўчиб келиши кучайган. 


1920-1930 йилларда юқоридаги сабабларга кўра, СССР ичида аҳолининг бир жойдан иккинчи жойга кўчиши шу даражада кўпайдики, бу ҳолат статистик маълумотларда акс этиши ва халқаро миқёсда совет давлати обрўсига салбий таъсир қилишининг олдини олиш мақсадида совет ҳукумати демография фанини буржуазия фани деб эълон қилиб, бу фан билан шугулланишни тақиқлаб қўйди
. Шу тариқа, совет ҳукумати “СССРда ҳеч қандай очарчилик йўқ” деб эълон қилдива чет давлатлар таклиф қилган инсонпарварлик ёрдамини рад қилди.

5. Иккинчи жаҳон урушидан кейинги йилларда Ўзбекистонга аҳоли 


кўчишлари ва уларнинг аҳоли миллий таркибига таъсири


1959 йилда Ўзбекистонда 5 миллион ўзбек ва 1 миллион рус яшамоқда, руслар асосан, Тошкент каби катта шаҳарлар аҳолисининг кўпчилигини ташкил қилар эди
. Бошқа бир маълумотга кўра, 1959-1972 йилларда Марказий Осиёга 539 минг киши кўчиб келган
. Ўзбекистоннинг чўл зоналарини ўзлаштириш кампанияси бошлатилиши, Навоий, Ангрен ва Олмалиқ шаҳарларида олтин, уран ва бошқа нодир металларни қайта ишловчи корхоналарнинг ишга туширилиши, 1966 йилда Тошкентда юз берган кучли зилзила оқибатларини тугатиш учун кўплаб ишчи кучига муҳтожлик сезилиши ва яна бир қанча сабаблар СССРнинг Оврўпа минтақаларидан кўплаб аҳолининг Ўзбекистонга кўчиб келиши жараёнини кучайтирди. Масалан, чўл зонасида жойлашган Сирдарё вилоятининг аҳолиси 1959-1989 йилларда бир неча баравар ортиб, 251.500 дан 565.100 га, Жиззах вилоятининг аҳолиси эса 212.700 дан 732.800 га етган. Худди шу даврда Кашқадарё вилояти аҳолиси ҳам кескин кўпайиб, 507.800 дан 1.600.000 га етган
. 


Қуйидаги жадвалда Ўзбекистонда яшовчи ва мансублари сони кўпчиликни ташкил қилган миллатлар сонидаги ўсиш акс эттирилган. Жадвал қиёсий бўлиб, унда СССРда 1959, 1979 ва 1989 йилларда ўтказилган Бутуниттифоқ аҳоли рўйхати натижалари келтирилмоқда.

Ўзбекистонда яшовчи миллатлар сони

   

     Миллатлар / жами сони                                          йиллар

                                                           

                                                           1959                    1979                1989



Жами аҳоли                    8.106.000         15.389.000      19.810.000


Ўзбеклар                         5.038.000         10.569.000      14.142.000


Руслар                            1.091.000          1.666.000       1.653.000


Тожиклар                          311.000             595.000          934.000


Қозоқлар                          335.000             620.000          808.000


Татарлар                          398.000             531.000           468.000


Қорақалпоқлар                  168.000             298.000           412.000


Қрим татарлар                   47.000              118.000          189.000


Корейслар                        138.000             163.000          183.000


Қирғизлар                         93.000              142.000          175.000


Украинлар                        88.000              114.000           153.000


Туркманлар                      55.000                92.000           122.000


Турклар                           21.000                49.000           106.000


Яҳудийлар                        73.000               74.000             65.000


Арманилар                       27.000               42.000             51.000


Озарбайжонлар                 41.000               60.000             44.000


Олмонлар                        18.000               40.000             40.000


Уйғурлар                         19.000               29.000             36.000


Бошқирдлар                    14.000                26.000             35.000


Бошқа миллатлар:           131.000               161.000           194.000


Мамлакатда рус миллатига мансублар сонининг ортиши натижасида 1960 йиллардан кейин рус тилининг аҳамияти тобора ортиб борди. Ўзбек халқи ўзлигини сақлаб қолиш учун рус тилининг ёйилишига анча-мунча қаршилик кўрсатган бўлишига қарамай, вақт ўтиши билан, хусусан катта шаҳарларда  бундай  қаршиликнинг  ўрнини  рус  тилини  ўрганишга  бўлган ҳаракатлар эгаллай бошлади. Бунинг оқибатида аҳоли маълум табақасида аста-секин руслашиш жараёни бошлаганини кўришимиз мумкин. 


Собиқ СССР аҳолисининг катта қисми ўз миллати номидаги республикадан ташқарида яшаган. 1979 йилги Бутуниттифоқ аҳоли рўйхати маълумотларига кўра, бундай кишиларнинг сони 46,9 миллион нафар бўлиб, Совет Иттифоқи жами аҳолисининг 17,9 фоизини ташкил қилган
. 


СССР даврида, Молдавиядан ташқари, барча совет республикаларидан Ўзбекистонга мунтазам равишда аҳоли кўчиб келиб тeрган. 1980 йилларнинг бошида Ўзбекистонга кўчиб келган ҳар  100 нафар кишига Ўзбекистондан кўчиб кетган 89 нафар
 киши тўғри келган. Бу рақамлар мамлакат аҳолиси кўчиб келишлар ҳисобига ҳам доимий равишда ортиб борганлигини кўрсатмоқда. Ҳатто, Россиянинг ишчи кучига муҳтож бўлган ғарбий ва шарқий Сибирь, Узоқ шарқ минтақалари ва Қозоғистондан кўплаб аҳоли кўчиб келган-ки, бу ҳолатни олиб  борилган “байналмилаллаштириш” сиёсатининг “самараси” деб баҳолаш мумкин
. Шунингдек, ўзбек халқининг меҳмондўстлиги, ўлка иқлимининг қулайлиги ва мева-чеваларнинг фаровонлиги ҳам доимо бошқа миллатлар эътиборини жалб қилиб келган. Бундан ташқари, рус тили ҳамма жойда амал қилиши туфайли русийзабон кишилар ўзбек тилини ўрганишга деярли эҳтиёж туймаган. 


Саноатнинг ривожланиши малакали ишчи-мутахассисларга бўлган талабнинг ортишига олиб келди. Кўчиб келганларнинг асосий қисми завод ва фабрикаларда, шунингдек давлат бошқаруви идораларида ишлаган. Мамлакат саноатининг асосий қисми жойлашган ва республика пойтахти бўлган Тошкент аҳолиси шу сабабларга кўра охирги 50 йил ичида бир неча баравар ортди. Агар 1939 йилда Тошкентда 550.000 киши яшаган бўлса, 1989 йилда Бу рақам 2.060.206 га етди. Бу эса ўша давр мобайнида шаҳар аҳолиси тўрт бараварга кўпайганини билдиради
. Шаҳар аҳолиси таркибида русийзабон аҳоли сони ортиб бориши оқибатида Тошкентдаги аҳоли умумий нисбатида ўзбеклар сони жами аҳолининг ярмидан камига тушиб кетган.


Навбатдаги жадвалда Тошкент шаҳри аҳолисининг 1979 ва 1989 йиллардаги миллий таркиби ҳамда сони кўпчиликни ташкил қилган турли миллатларга мансублар сони қанча бўлганлигини кўришимиз мумкин:

Тошкент шаҳри аҳолисининг миллий таркиби: 

  

         Миллатлар           а) 1979 йилда аҳоли    б)  1989 йилда          1989 йилда аҳоли

                                     умумий сонига             умумий сони             умумий сонига

                                    кўра нисбати (фоиз)                                 кўра нисбати (фоиз)

  

    Ўзбеклар                    40,8

        910.334                    44,1

    Руслар                       38,4                     701.326                    34,0

    Татарлар                     7,2                      129.236                      6,2

    Яҳудийлар                  3,2                        43.104                      2,0

    Украинлар                  2,5                       59,988                      2,9

    Корейслар                  1,2                       43.973                      2,1

    Қозоқлар                    1,2                       30,607                      1,4

    Арманлар                   1,0                       20.529                      1,0

    Тожиклар                   0,6                      14.857                       0,7

    Уйғурлар                    0,4                     11.071                       0,5

    Беларуслар                 0,4                      10.709                       0,5

    Юнонлар (грек)          0,4

    Қрим татарлар                                      13.516                      0,6

    Озарбайжонлар                                       9.590                      0,4

    Бошқа миллатлар        2,2                                                     9,6

  Жами аҳоли сони:                                   1.987.800


Ўзбекистонда яшовчи ва маҳаллий халқларга мансуб бўлмаган турли миллат вакиллари асосан шаҳарларда яшашини юқорида таъкидлаган эдик. Қуйидаги жавдалда 1989 йилда ҳар хил миллатларга мансуб республика аҳолисининг шаҳар ва қишлоқ жойларда яшаш нисбати фоизларда берилмоқда:

                               

      миллат номи       умумий аҳоли           шаҳар аҳолиси        қишлоқ аҳолиси

                            сонидаги нисбати       сонидаги нисбати     сонидаги нисбати 

   (фоизларда)





Ўзбеклар                 71,4                    53,7                       83,5


Қозоқлар                 4,1                      4,1                         4,1


Тожиклар                4,7                      3,7                         4,7


Қиргизлар               0,9                       0,3                        1,3


Туркманлар             0,6                      0,3                         0,8


Татарлар                 2,4                       5,1                         0,5


Руслар                    8,3                      19,5                        0,7


Украинлар               0,8                      1,8                         0,1


Белоруслар               0,1                     0,3                           -


Корейслар                0,9                     1,8                         0,3


Яҳудийлар                0,3                     1,2                           -


Бошқа миллатлар:     5,5                      8,2                         1,7


1989 йилги Бутуниттифоқ аҳоли рўйхатига кўра, Ўзбекистондаги икки миллат — ўзбеклар ва русларнинг сони бир миллиондан кўп бўлган. Яна икки миллатнинг сони беш юз мингдан бир миллионгача, олтита миллат сони юз мингдан беш юз минггача,  ўн беш миллат сони ўн мингдан юз минггача, ўн еттита миллат сони мингдан ўн минггача ва саксон беш миллат сони ўн кишидан минг кишигача бўлган
. Аслини олганди, дунёда кичик ва катта миллатлар йўқ, балки нисбатан ривожланган ва етук миллатлар мавжуддир. Сони қанчалик бўлишидан катъи назар, ўз миллий давлатларидан ташқарида яшаган халқлар ҳам иқтисодий, ижтимоий ва маданий жиҳатдан ривожланиш ҳуқуқига эга.


Ҳуқуқий ва демократик давлат қуришни кўзлаган давлатнинг қанчалик маданий эканлиги — унинг мамлакат ҳудудларида яшовчи бошқа миллатларнинг маданий ва иқтисодий ривожланишини қай даражада таъминлаши билан ўлчанади. Ўзбекистон Президенти И.Каримов «бошқа миллатларга нисбатан қардошлик туйгуси ўзбекларнинг қонида бор, ўзбек диёрида яшовчи барча миллатларга адолат билан муомала қилиш бизнинг аҳлоқий бурчимиздир», деганда юқорида келтирилганларни назарда тутган эди. 70 йилга яқин давом этган совет даврида ўзбеклар бошқа миллатларга бўлган багрикенглиги, самимияти, меҳмондўстлиги ва ҳурмати билан собиқ СССРда ва дунёда ном чиқарган.


5.  Аҳолининг Ўзбекистон ташқарисига кўчишлари


1986 йилдан бошлаб Марказий Осиёда баъзи миллатлараро тангликлар келиб чиқканлигига қарамай, аҳолининг Ўзбекистон ташқарисига кўчиши нисбати собиқ СССР давридагига ўхшаб бир хил даражада қолмоқда. Турли миллат вакилларининг ўзи мансуб бўлган миллат яшайдиган тарихий мамлакатга қайтишини кўчиб кетишларнинг асосий сабаби сифатида кўрсатиш мумкин. Чунончи, 1991 йили 16.900 нафар яҳудай, 4.600 олмон, 1.500 армани, 2.000 озарбайжон Ўзбекистондан кўчиб кетган бўлиб, улар ўзларининг тарихий мамлакатларига кетишган. Аҳоли орасида ўтказилган сўровларнинг бирида олинган натижаларга кўра, мамлакатда яшаётган славян миллатларига мансубларнинг 52 фоизи умрининг охиригача Ўзбекистонда яшаш истагини билдирган бўлса, Бу рақам Кавказ халқларига мансублар орасида 55,1 фоизни, Волгабўйи халқлари орасида эса 60 фоизни ташкил қилган
. Олинган рақамларни таҳлил этсак, республикада яшаётган славян миллатларига мансуб рус, украин, беларус ва ҳ.к.ларга мансуб аҳолининг ярми келгусида Ўзбекистондан кўчиб кетиш ниятида эканлигини билдиради. Булар кишини ўйлантирувчи рақамлардир. Ҳар ҳолда, бу кишиларнинг асосий қисми келажакда кўчиб кетиш ниятида эканлиги уларнинг тарихий ватанларига қайтиш истаги, Оврўпага янада яқинлашиш ҳиссида бўлса керак.


Ўзбекистон Республикасининг турли-туман қонун ҳужжатларида турли миллат вакилларининг ҳар соҳадаги тенглиги мустаҳкамлаб қўйилган. Жумладан, “Меҳнат Кодекси”нинг 6-моддаси, 1-параграфида ҳар кимнинг меҳнат қилиш ҳуқуқи мавжудлиги ва давлат ҳимояси остидалиги, касб танлаш, касб ўрганиш ва меҳнат қилишда барчанинг тенглиги, маошларнинг тенг бўлиши ва ҳ.к. белгиланган. Ижтимоий тенгликнинг таъминланиши, барча миллатларнинг ўз тили, маданияти ва урф-одатларини эркин ривожлантирилиши ва бунга давлат томонидан ёрдам кўрсатилажаги ҳам мамлакат ташқарисига бўлган аҳоли кўчишлари паст даражада сақланиб қолишига таъсир қилмоқда. 


Ўзбекистон Президенти И.Каримов турли миллатлар ҳақида “Бу тупроқларда туғилиб-ўсган, бу ўлкага меҳнати сингган ҳар бир киши агар биз каби ушбу ватанни муқаддас ҳисобласа, у Ўзбекистон фуқароси бўлиш ҳуқуқига эга бўлади”, деган эди
. 


Бир жойдан иккинчи жойга кўчиб юриш ўзбекларга унчалик хос эмас. Одатда, улар ўзлари туғилиб ўсган жойга қаттиқ боғланган кишилардир. Ўқиш, олий таълим олиш, ишлаш учун бошқа республика, шаҳар ва ўлкаларга кетсаларда, аксарият ҳолларда яна ўз қишлоқлари, она юртларига қайтиб келадилар. Шу сабабли, Ўзбекистон ташқарисига доимий яшашга кўчиб кетувчилар орасида ўзбек миллатига мансублар кўп эмас. 1987 йилги маълумотларга кўра, Ўзбекистон қишлоқ аҳолиси мамлакат умумий аҳолисининг 58,1 фоизини ташкил қилган бўлса, кишиларнинг ўзлари туғилиб ўсган жойда яшаш нисбати 86,6 фоизга тенг
. Қишлоқ аҳолисининг кўплиги бир қатор ижтимоий қийинчиликларни ҳам келтириб чиқаради. Чунончи, қишлоқ аҳолиси ичида ишсизлар сони шаҳардагига нисбатан анча юқори. Совет даврида ҳукумат ўз урф-одат ва анъаналари, оиласи ва туғилган ерига боғланган бу кишиларни миграцияларнинг аҳамиятини тушунмасликда айблаган. 

Ўзбек миллатига мансубларни Россиянинг ноқоратупроқ минтақаси ва Узоқ шарқига кўчириш учун талай уринишлар бўлган. 1975 йилларда Россиянинг шимоли-шарқи ва Узоқ шарқ минтақаси ўзлаштирилиши муносабати билан ишчи кучига катта эҳтиёж сезилиб, ўзбек оилаларини кўчиришга қаратилган ташвиқот сиёсати олиб борилди. Кўчаётган оилаларга давлат томонидан катта имтиёзлар берилди, улар фоизи бўлмаган, қайтариб олинмайдиган кредитлар билан таъминланди, кўчиб борган жойларида ер, уй-жой ажратиб берилди. Шунга қарамай, мазкур минтақаларга кўчиб борган ўзбек оилаларининг жуда кўпчилиги бир йил ўтар-ўтмас ўз юртига қайтиб келишган.


Туркий халқларнинг азалий ерлари бўлган ҳозирги Қозоғистон, Қирғизистон, Туркманистон, шунингдек Тожикистон ҳудудларида ҳам қадим замонлардан ўзбеклар яшаб келишган. Ўзбекистондан ташқарида собиқ Совет иттифоқининг баъзи республикаларида яшаган ўзбек миллатига мансублар сони 1979 ва 1989 йилларда ўтказилган Бутуниттифоқ аҳоли рўйхати натижаларига кўра қуйидагича бўлган:



Давлат номи


1979 йил

1989 йил



Россия


-
72.385


126.899



Қозоғистон

-
263.295

332.017



Қирғизистон

-
426.194

550.096



Тожикистон

-
873.199

1.197.841



Туркманистон
-
233.730

317.333




Жами:

-
1.868.803

2.524.186


6.  Ўзбекистонда оилалар


     а)  Турли миллат вакилларидан тузилган оилалар


Маданий хилма-хиллик кишиларнинг шахсий ҳаётига ҳам катта таъсир кўрсатади. Ўзбекистон Конституциясининг 63-моддасига асосан никоҳ куёв ва келиннинг ўзаро розилиги ҳамда уларнинг оилавий ҳаётда тенг ҳуқуқлилиги тамойили асосида расмийлаштирилади. Статистик маълумотларга кўра, Ўзбекистонда бошқа миллат вакиллари билан никоҳдан ўтиш анчагина кўпайганлиги маълум бўлмоқда. Бу тоифадаги оилалар мамлакатдаги жами оилаларнинг 12,7 фоизини ташкил қилади. Ўзбеклар одатда мусулмон халқларга мансублар билан оила қурмоқдалар. 


Агар 1936 йили Марказий Осиёда 16.000 та байналмилал оила қурилган бўлса, уларнинг 70 фоизини маҳаллий халқлар ўртасида тузилган оилалар ташкил қилган125. Иккинчи жаҳон уруши йилларида Ўзбекистонга Совет иттифоқининг Оврўпа қисмидан жуда кўп киши кўчиб келиши натижасида кейинчалик турли миллатлар ўртасида турмуш қуриш ҳолатлари кўпайди. Рақамларга мурожаат қилсак, Бутуниттифоқ аҳоли рўйхати натижаларига кўра собиқ СССРдаги бу тоифа оилалар 1959 йилда жами оилаларнинг 10 фоизини, 1970 йилда 13,5, 1979 йилда эса 15 фоизини ташкил қилган. Ўзбекистонда эса байналмилал оилаларнинг жами оилаларга нисбати 1970 йилдан 1979 йилгача 10,9 фоиздан 10,5 фоизгача пасайган бўлишига қарамай, аҳолининг кўпайиши натижасида уларнинг сони 234 мингтадан 278 мингтага қадар, яъни 7 фоизга юксалган126 .


Советлар замонида турли халқларни бир-бирларига яқинлаштириш ва “руслаштириш сиёсати” юритилганлигига қарамай, ўзбек ва рус миллатига мансублар орасида ўзаро тузилган оилалар сони баъзи собиқ Иттифоқдош республикаларга нисбатан унчалик кўп эмас. Одатда, Ўзбекистонда ўзбек йигитларнинг рус қизларга уйланиши унчалик хуш кўрилмаган бўлса, ўзбек қизининг рус йигитга турмушга чиқишига эса жуда кўп ҳолларда гайритабиий ҳодиса сифатида каралган. Кўпроқ ҳарбий хизматни Россияда ўтаган ўзбек йигитларнинг ўша ёқларда рус қизига уйланиши ҳолатлари учраб турган. Афсуски, бундай никоҳлар бўйича статистик маълумотлар учрамайди. Қишлоқ жойлардан Россия томонларга ҳарбий хизматни ўташ учун кетган йигитлар Россиядан уйланиб келиши уларнинг ота-оналари ва қариндош-уруглари томонидан аксарият ҳолларда илиқ кутиб олинмаган. Кўплаб “рус келинлар” бундай аҳволга чидай олмасдан, ўз юртига кетиб қолган. Оиласини сақлаб колмоқчи бўлганлар эса одатда ўзбек тили ва ўзбек урф-одатларини астойдил ўрганишган. 


Бир вақтлар Москвада чиқадиган “Известия” газетасида рус қиз билан турмуш кўрмоқчи бўлган бир ўзбек йигитининг мактуби босилган. Мактубда, жумладан шундай сатрлар бор: “Мен бир рус миллатига мансуб қизга уйланмоқчиман. Бундан хабар топган оила-аъзоларим у қиз билан оила кўришимга катъиян қарши чиқишди. Мени “кофир” дедилар, ўз миллатимга хиёнат қилишда айбладилар, турмуш қурган тақдиримда ҳам эртами-кечми оилам бузилажагини айтдилар. Ҳали буниси ҳолва экан. Менинг битта опам ва битта укам бор. Агар мен рус қизга уйлангудек бўлсам, улар ҳеч қачон турмуш қура олмас эмишлар”. 

Юқорида келтирилган мисолдан ҳам кўпчилик ўзбекларнинг бу тоифа никоҳларга қандай муносабатда эканлигини тушуниш мумкин.


Совет мафкураси турли миллат вакилларидан курилган оилаларни рагбатлантирган. Бу борада Ўзбекистон ва Қозоғистондаги аҳволни солиштирганимизда қўшни мамлакатда байналмилал оилалар сони мамлакатимиз дагидан анча кўплиги маълум бўлди. Навбатдаги жадвалда Ўзбекистон ва Қозогистонда ҳар минг оилага нечта байналмилал оила тўгри келиши кўрсатилган. 


«Байналмилал оила» деганда фақатгина ўзбеклар билан рус миллатига мансублар ёки қозоқлар билан руслардан тузилган оилалар тушунитилиш керак эмас. Бу ерда гап ҳар қандай икки хил миллат вакили ўртасида расмийлаштирилган никоҳлар ҳақида кетмоқда. Келтирилган жадвалдан кўриниб турганидек, шимолдаги қўшни давлат аҳолиси таркибида байналмилал оилалар сони Ўзбекистонга нисбатан анча баланд. Бунинг сабабини Қозогистонда қозоқ ва рус миллатига мансуб аҳоли сони деярли тенг эканлиги ҳамда рус тилининг катта таъсир кучига эгалиги билан изоҳлаш мумкин. 

_____________________________________________________________________________

Мамлакат/йиллар    мамлакат бўйича    шаҳар аҳолиси              қишлоқ аҳолиси



       1959    1970   1979    1959    1970    1979       1959    1970    1979

Ўзбекистон           82     109    105       147     184     173          47        57       47 

Қозогистон           144    206    215       175     237     239         119       182     170


1970 йили СССРдаги байналмилал оилаларда тугилган болалар умумий тугилган болаларнинг 7,2 фоизини ташкил қилган бўлса, 1983 йилга келиб бу рақам 86, фоизга юксалди

оилалар сони Ўзбекистонга нисбатан анча баланд. Бунинг сабабини Қозогистонда қозоқ ва рус миллатига мансуб аҳоли сони деярли тенг эканлиги ҳамда рус тилининг катта таъсир кучига эгалиги билан изоҳлаш мумкин. 

_____________________________________________________________________________

Мамлакат/йиллар    мамлакат бўйича    шаҳар аҳолиси              қишлоқ аҳолиси



       1959    1970   1979    1959    1970    1979       1959    1970    1979

Ўзбекистон           82     109    105       147     184     173          47        57       47 

Қозогистон           144    206    215       175     237     239         119       182     170


1970 йили СССРдаги байналмилал оилаларда тугилган болалар нисбати умумий тугилган болаларнинг 7,2 фоизини ташкил қилган бўлса, 1983 йилга келиб бу рақам 86, фоизга юксалди
. Навбатдаги жадвалда Ўзбекистон ва Қозогистон аҳолисининг миллий таркиби таққослаш йўли билан кўрсатилмоқда:

мамлакат / йиллар       Маҳаллий бўлмаган         Рус миллатига      Аҳоли миллий таркибидаги

                                  аҳоли нисбати (%)       мансублар нисбати      маданий
 хилма-хиллик

                                1959     1970    1979        1959     1970    1979        1959     1970    1979  

Ўзбекистон                  38         35       31           14        13       11           59        54       51

Қозогистон                  70         67       64           43        42       41           70        71       69


Юқоридаги жадвалдан маълум бўлишича, Ўзбекистонда яшовчи маҳаллий бўлмаган ёки рус миллатига мансублар нисбати 1959-йилдан 1979-йилгача бир маромда камайиб борган. Бунинг сабаби ўзбек оилаларида тугилиш суъати катта эканлиги натижасида ўзбеклар сони тезлик билан ортишидадир. Рус оилаларида болалар сони озлиги туфайли улар ўсиш борасида ўзбеклардан анча ортда қолиб кетган ва аҳоли умумий нисбати сони камайишини келтириб чиқарган. 


Ўтказилган тадқиқот натижларига кўра турли миллат вакилларидан тузилган оилаларда муносабат тили сифатида иккита ьтил ёки фақат рус тили қўлланилмоқда. Агар 1970-йилдаги Бутуниттифоқ аҳоли рўйхатига асосан СССР аҳолисининг 37,1 фоизи рус тилини ўзларининг иккинчи тили сифатида кўрсатган бўлса, бу рақам 1979-йилда 49,1 фоизга етган. Бу эса маданий хилма-хил оилаларда фойдаланилган тилларда ўз аксини топган. Эр-хотинлар рус бўлмаган оилаларда фақат русча гаплашиш ҳолатлари тобора ортган. Собиқ иттифоқ республикаларида руслар билан қурилган оилалар сони мунтазам кўпайиб борган бўлса, Ўзбекистон ва  Гуржистонда бу нисбат 1 ва 2 фоиз орасида қолган. Бошқа республикаларга нисбатан ўзбекларнинг руслар билан никоҳдан ўтиши анча кам учрайди. Руслар билан оила қуриш даражаси ортишига рус тилининг кенг тарқалиши катта таъсир қилган. 1979 йилдаги аҳоли рўйхатига кўра Совет иттифоқи аҳолисининг 93 фоизи ўзи мансуб бўлган миллат тилини ўз она тили сифатида кўрсатган. Бу рақам беларуслар орасида 25 фоиз, татарлар орасида 13 фоиз, украинлар орасида 17 фоизни ташкил қилган37.


Ўтказилган сўровда «оила қуришда ота-онанинг розилигини олиш керакми?» деган савол қўйилган. Олинган жавоблардан шу нарса маълум бўлганки, ўзбекларнинг 88 фоизи бу саволга «ҳа деб, русларнинг эса атиги 55 фоизи «ҳа» деб жавоб берган38. Олинган натижалар ўзбекларнинг ўз урф-одат, анъаналарига кучлироқ боглиқлигини ва ҳурмат қилишини намоён қилади. Шу сабабли рус миллатига мансублар билан қурилган оилалар сони паст даражада қолган. Собиқ СССР даврида шундай воқеалар учраб турган: Россияда армия сафида хизмат қилган баъзи ўзбек йигитлари рус қизларига уйланиб, қайтишда уларни  мамлакатига  олиб келган. Бироқ, аксарият ҳолларда йигитнинг ота-онаси бундай никоҳларга қарши чиқиши оқибатида оилалар бузилиб, келинлар ўз юртига қайтиб кетган. Ажралиш масаласига келсак, никоҳнинг бекор қилиниши нисбатлари Россия ва Эстониядагига нисбатан Ўзбекистон ва Гуржистонда уч баравар кам эди. 


б) Туғилиш нисбатлари


Ўзбекистонда кўп фарзанд туққан аёллар сони баланддир. Бундай вазият она ва бола соглигини сақдаш борасидаги янги услублар яратишни тақозо қилади. Кўп болалаи оилалар сони айниқса, қишлоқларда кўп. «Болалик уй бозор, боласиз уй мозор» мақоли бежиз айтилмаган. Оилалар қадимий мақолга амал қилиб кўп фарзанд кўриши ҳам давлат учун, ҳам оилалар учун анча-мунча муаммоларни келтириб  чиқармоқда. Ўзбек оилаларида камида 4-5 фарзанд бўлиши одатий ҳол эди. 


1980-йилларда Ўзбекистонда аҳоли сонининг ўсиш суръати Россиядагидан 2,5 баробар ортиқ бўлган. Ўзбек оилаларининг 43 фоизида фарзандлар сони 7 нафар ва ундан ҳам кўп эди39.


Совет даврида аёлларнинг кўп бола кўриши рағбатлантирилиб, совет армиясида хизмат қилувчилар сонини кўпайтириш кўзда тутилган. Олис қишлоқларда ҳам туғруқхоналар қурилган. Ҳомиладор аёлллар ҳомилаликнинг дастлабки даврларидан бошлаб врач назоратида бўлган, зарур ҳолларда касалхоналарда даволанган. Тугруқхона ва касалзоналар бепул, ҳаражатлар давлат томонидан қопланади. Тугруқхонага бормай бола тугиш таъқиқланади, аёллар у ерга тез ёрдам машинасида олиб борилади. Фарзанд кўрган аёллар 6-7 кун давомида доктор назоратида бўлади. Она-боланинг саломатлиги учун керакли муолажалар қилинади. Бола 6-7 ёшга киргунча яшаш жойидаги врач назоратига олинади.


Кўп болали оилаларга давлат томонидан анча-мунча имтиёзлар берилган. Қадимдан Марказий Осиё халқлари орасида тугилиш даражаси юқори эди. СССРда ўн ва ўндан ортиқ фарзанд туғиб, тарбияланган оналарга «Қаҳрамон она» олтин медали берилган. 


Ҳозирги пайтда кўп болалик келтириб чиқарган муаммоларни замон талабларига  мос равишда ҳал қилиш мушкул бўлиб қолмоқда. Совет даврида аборт йўли билан ҳомиладан қутлиш кенг тарқалган. Бунинг олдини олиш мақсадида Ўзбекистонда туғилишни назорат қилиш йўлга қўйилган. Кўплаб хотинлар вужудини дам олдирмай бир-бир ярим йилда фарзанд кўриши оқибатида турли касалликларга мойил бўлиб қолишганди. Энди эса улар туғруқхонадан чиқишидан олдин ҳомиладорликни олдини олувчи бепул чора-тадбирлар олиняпти. Яна фарзанд кўришни хоҳловчи аёлларга 2-3 йилдан сўнг рухсат бериляпти. Бу орада аёллар соғлиқларини мустаҳкамлаб олишади. 


Давлат томонидан юқоридаги тадбирлар олинишидан мақсад – она-бола соғлиги ҳақида қайгуриш, мамлакат аҳолиси тез суръатлар билан кўпайишининг олдини олиш, бу билан бирга ишсизлик каби ижтимоий муаммоларни енгиллаштиришга қаратилган. Мамлакатнинг айрим ҳудудларида аҳоли шунчалик зичлашиб кетганки, баъзи ҳолларда маҳаллий ҳокимиятлар шахсий уй-жой қуриш учун ер ажратиш масаласини ҳал қилиш мақсадида уларга адирликлардан ва экин экиладиган майдонлардан ер беришга мажбур бўлаяпти. 


1959-1969-йилларда ҳар 100 нафар ўзбек аёлга 45,2 та бола туғиш тўғри келган бўлса, бу рақам Болтиқбўйи халқларида 12,3, славян халқларида 15,8-19, арман ва гуржиларда 20,8-24 га тенг эди. 1979-йилда эса ҳар 10000 нафар ўзбек аёлига 3293 та туғиш тўғри келган бўлса, бу рақам русларда 1773 та, украинларда 1823 та, латишларда 1495 та, гуржиларда 1925 тани ташкил қилган. Кўп фарзанд туғиш оқибатида баъзи аёллар ҳолсизланиб, камқонлик касаллигига дучор бўлган. 1988-йилда Ўзбекистонда фарзанд туққан ҳар юз минг аёлдан 3896 таси ўлган. Янги туғилган гўдаклар ўлими даражаси ҳам юқори, ҳар 1000 чақалоқдан 43,3 нафари ўлган40.  Бу эса Ўзбекистон собиқ иттифоқ даврида гўдаклар ўлими энг юқори бўлган республикалардан бири эканлигини кўрсатади. 

II. Ўзбекистон Республикаси Конституциясида 

маданий хилма-хилликнинг акс этиши


Ўзбекистон Республикасининг ҳозирги пайтда амалда бўлган Конституциясини яратиш устидаги ишлар собиқ Совет иттифоқи даврида, яъни давлат мустақиллигига эришишдан бир ярим йил аввал бошлаган. Мазкур масала илк бор республика парламенти – Олий Кенгашнинг 1990 йил март ойида бўлиб ўтган биринчи сессиясида кўтариб чиқилганди. Ўша пайтларда янги Конституция лойиҳасини яратиш устидаги ишлар мустақил давлат Конституциясини яратишга айланиб кетиши ҳеч кимнинг хаёлига ҳам келмаганди. Олий Кенгашнинг 1990 йил июн ойида ўтказилган 2-сессиясида 64 кишидан иборат Конституциявий комиссия ташкил этилиб, унга Ислом Каримов раис этиб тасдиқланди. Олий Кенгашнинг 10-сессиясида комиссия аъзоларининг бир қисми ўзгарди. 

Конституциянинг биринчи лойиҳаси бўйича ишлар 1991 йил ноябр ойида якунланиб, лойиҳа 158 та моддадан иборат бўлган. Кейинчалик, моддалар сони 137 тагача туширилди. 1992 йил 26 сентябрда умумхалқ муҳокамасига чиқарилиб, матбуотда эълон қилинган учинчи вариантда эса 127 та модда мавжуд эди. Президент И.Каримов Конституциянинг аҳамияти ҳақидаги мулоҳазаларида давлатимизнинг келажаги ва халқимиз тақдири кўп жиҳатдан Конституциямиз қандай яратилажагига боғлиқлигини алоҳида таъкидлаган
. Умумхалқ муҳокамаси пайтида ўз мамлакати келажагига бефарқ бўлмаган ижтимоий фаол кишилардан мингдан ортиқ таклиф келиб тушди. Ниҳоят, 1992 йил 8 декабрда бўлиб ўтган Олий Мажлиснинг 11-сессиясида 128 моддадан иборат бўлган мустақил Ўзбекистон Конституцияси моддама-модда овоз бериш йўли билан қабул қилинди. Шундай қилиб, дунё харитасидан ўрин олган янги мустақил давлат ўзининг асосий қонунига эга бўлди. Ўтган давр ичида унга иккита ўзгартириш киритилди. Олий Мажлис икки палатали тизимга ўтиши муносабати билан мамлакат Конституциясига яқин келажакда каттагина ўзгартишлар киритилиши кутилмоқда. 

Ўзбекистоннинг 70 йиллик совет тузими давридаги тарихида зўрлик ва фожеалар кўп учрайди. Мамлакатнинг ривожланиш даражаси дунёда умумэътироф қилинган ривожланиш савиясидан ортда қолиб кетди. Жамият аъзоларини байналмилаллаштириш ва руслаштириш даврида миллийликка совет тузимига нисбатан душманлик ва реакцион ҳодиса сифатида қараб келинди. Натижа ўлароқ, халқ орасида аҳолининг оврўпалашган ва ассимиляцияга учраб, ўз она тили, миллий анъана, урф-одат ва маънавий қадриятлардиан узоқлашган табақаси вужудга келди. Шунинг учун, мустақилликнинг дастлабки йилларида асосий эътибор жамиятнинг маънавий қадриятларини тиклашга қаратилди. Тенги йўқ табиий бойликлар ва имкониятлар, ажойиб анъана ва маданият соҳиби бўлган, дунёга машҳур буюк олимлар ва файласуфлар етишиб чиққан ўлканинг меҳнаткаш халқи совет даврида хом ашё етиштирувчиликдан нарига ўтолмади. Собиқ совет Конституцияси эса мустабид режим манфаатларига хизмат қилиб, давлат бошқаруви тоталитар ва авторитар ҳолатга келишига сабаб бўлаётганди. 


Янги Конституция ўзбек халқининг давлат бошқарувидаги мустақиллиги, эркинлик ва ижтимоий адолат, инсонпарвар демократик жамият қуриш орзусининг тимсоли бўлди. Ўзбекистон Республикаси Конституцияси ўзининг моҳияти, фалсафаси, ғояларига кўра яп-янги бир ҳужжатдир. Конституцияда коммунистик мафкуранинг, синфларга ажратиш ва партиячиликнинг изи ҳам мавжуд эмас. Инсоннинг дунёда энг олий қадрият эканлиги асосида ҳаракат қилиб, фуқаро, жамият ва давлат ўртасидаги алоқалар рационал даражада ҳал қилинди 
. 

Ўзбекистон Конституцияси иккита асосий омилдан ташкил топди. Булардан биринчиси – жамиятнинг эркин иқтисодиёт сари йўналиши, яъни Ўзбекистонннинг дунёдаги бошқа мамлакатлар билан умумэътироф қилинган асосий қонуният ва тушунчаларга кўра алоқа қилишига асосланган. Мулкчиликнинг турли шаклларига бўлган нуқтаи-назарларни ўзгартирмай туриб, иқтисодий ва сиёсий алоқаларни демократлаштирмасдан, Конституция ва қонунларни қайта кўриб чиқмасдан эркин иқтисодиётга ўтиб бўлмайди. Шу тарзда, Конституция ҳуқуқий демократик давлат барпо қилиш учун ҳуқуқий асосни яратиб берди. У жамият барқарорлигининг кафили ва инсон ҳуқуқлари ҳимоячиси сифатида қабул қилинди
 .


Конституциясин яратишдаги иккинчи омил эса миллий давлат мустақиллиги эълон қилиниши билан боғлиқ. Бундан аввалги даврларда Ўзбекистон ҳудудида амал қилган конституциялар: Туркистон мухтор совет социалистик республикасининг 1918 ва 1920 йиллардаги, Хоразм совет халқ республикасининг 1920 – 1921 йиллардаги ҳамда Бухоро совет халқ республикасининг конституциялари, шунингдек Ўзбекистон ССРнинг 1927, 1937 ва 1978 йиллардаги конституцияларининг бирортаси ҳам мустақил давлат конституцияси эмасди
. 


Ўзбекистонда 120 миллат ва элатга мансублар яшамоқда. Кўпмиллатли тенги йўқ давлатлар қаторига кирган мамлакатда мазкур омил алоҳида аҳамият касб этади. Ҳуқуқий ва аҳлоқий мезонларни яратишда ана шу омил албатта эътиборга олиниши лозим. Хусусан, Конституциянинг 8-моддасига кўра «Ўзбекистон халқини миллатидан қатъи назар, Ўзбекистон Республикасининг фуқаролари ташкил этади». Республика бундан буён ҳам том маънода кўпмиллатли мамлакат бўлиб қолаверади, деган назарий ва услубий тезислар конституциявий моддага хизмат қилади. 


Конституция устида ишлаш ва моддаларни тузишда комиссия раисининг алоҳида хизматлари борлигини таъкидлаш ўринли бўлади. Хусусан, маданий хилма-хиллик билан боғлиқ 4-модда И.Каримов баёнида ёзилган: 

«Ўзбекистон Республикасининг давлат тили ўзбек тилидир.

Ўзбекистон Республикаси ўз ҳудудида истиқомат қилувчи барча миллат ва элатларнинг тиллари, урф-одатлари ва анъаналари ҳурмат қилинишини таъминлайди, уларнинг ривожланиши учун шароит яратади». 

Комиссия аъзоларидан бири 4-модда юқоридаги таҳрирда бўлишига эътироз билдириб, давлат турли миллатларнинг ривожлантирилиши учун зарур маблағларни топа олмай қолиши мумкинлигини сабаб қилиб кўрсатди. Бунга жавобан И.Каримов ўзбек халқининг кучи бошқа миллатларга нисбатан бағрикенглигида эканлигини айтиб, мамлакатда яшаётган бошқа миллатларнинг тили, анъана ва урф-одатларини йўқ қилиш учун ақлни ишлатишга ҳожат йўқлиги, бироқ уларнинг ривожланишини таъминлаш йўлида саъй-ҳаракат қилиш барчанинг вазифаси эканлиги ва ишларни ўша йўналишда олиб бориш зарурлигини таъкидлаган
. 


Конституция лойиҳасида мамлакат Президенти ўз ваколат муддати даврида партия аъзолигидан чиқиши зарурлиги ҳақида модда мавжуд эди. Бироқ, «халқнинг талаби» эътиборга олиниб, мазкур модда Конституциядан чиқариб ташланди. 


Ўзбекистон Конституциясининг 12-моддасига кўра, мамлакатда ижтимоий ҳаёт сиёсий институтлар, мафкуралар ва фикрлар хилма-хиллиги асосида ривожланиб, ҳеч қайси мафкура давлат мафкураси сифатида ўрнатилишига йўл қўйилмайди. Конституциянинг 8-моддасида Ўзбекистон халқини миллатидан қатъи назар, Ўзбекистон Республикасининг фуқаролари ташкил этиши эътироф қилиниб, ўзбек миллатига мансубларга ҳеч қандай имтиёзлар кўзда тутилмаган, зеро бундай ҳолат «Инсон ҳуқуқлари умумжаҳон декларацияси»га зид бўлур эди. Ўзбеклар ҳам бошқа миллатлар эга бўлган айни ҳуқуқларга эга. Президент И.Каримов республикадаги барча халқлар жипслашиб, бирлашгани ва битта мамлакат халқини ташкил этганини таъкидлаганди. 

 
Ўзбекистон Республикасида барча фуқаролар бир хил ҳуқуқ ва эркинликларга эга бўлиб, жинси, ирқи, миллати, тили, дини, ижтимоий келиб чиқиши, эътиқоди, шахси ва ижтимоий мавқеидан қатъи назар, қонун олдида тенгдирлар. Имтиёзлар фақат қонун билан белгилаб қўйилади ҳамда ижтимоий адолат принципларига мос бўлиши шарт (Конституциянинг 18-моддаси). Бунга асосан, давлат ногиронлар, ёш болали аёллар, ёшлар, ишсизлар, ижтимоий ҳимояга муҳтож шахслар ва ҳ.к.ларга ёрдам кўрсатади. 


Ҳар бир давлат ҳудудида нафақат ўша мамлакат фуқаролари ва фуқаролиги бўлмаган шахслар, балки хорижлий фуқаролар ҳам вақтинча бўлиши ва яшаши мумкин. Ўзбекистон Конституцияси ана шундай шахсларнинг ҳуқуқ ва эркинликларини ҳам халқаро ҳуқуқ нормаларига мувофиқ таъминлайди. Чет элликлар Ўзбекистон Республикасининг Конституцияси, қонунлари ва халқаро шартномалари билан белгиланган бурчларни адо этадилар. Бу ҳақда 23-моддада сўз юритилади. 


Кўпмиллатли мамлакат ҳисобланган Ўзбекистонда турли диний эътиқодларга сиғинувчи шахслар яшайди. Уларнинг барчасига виждон эркинлиги кафолатланади. Ислом дини ўзбек халқининг ҳаёт тарзига, аҳлоқий қадриятлари ва инсонларнинг тушунчаларига чуқур таъсир кўрсатади. Аммо, бу ҳолат Ислом мафкураси инсоният учун якка мафкура эканлигини англатмайди. Конституциянинг 31-моддасига кўра, ҳар бир инсон хоҳлаган динга эътиқод қилиш ёки ҳеч қайси динга эътиқод қилмаслик ҳуқуқига эга бўлиб, диний қарашларни мажбуран сингдиришга йўл қўйилмайди. 


Давлат фуқароларнинг Конституция ва қонунларда мустаҳкамланган ҳуқуқлари ва эркинликларини таъминлайди (43-модда). 


Конституциянинг 57-моддасига кўра, конституциявий тузумни зўрлик билан ўзгартиришни мақсад қилиб қўювчи, республиканинг суверенитети, яхлитлиги ва хавфсизлигига, фуқароларнинг конституциявий ҳуқуқ ва эркинликларига қарши чиқувчи, урушни, ижтимоий, миллий, ирқий ва диний адоватни тарғиб қилувчи, халқнинг соғлиғи ва маънавиятига тажовуз қилувчи, шунингдек ҳарбийлаштирилган бирлашмаларнинг, миллий ва диний руҳдаги сиёсий партияларнинг ҳамда жамоат бирлашмаларининг тузилиши ва фаолияти тақиқланади.

II. Ўзбекистон Республикасининг «Фуқаролик тўғрисида»ги Қонуни


Совет иттифоқи тарқалиб кетгандан кейин республикаларда турлича вазият юзага келди. Ҳар бир собиқ совет республикасида ўнлаб миллатларга мансублар яшамоқда ҳамда улар бир пайтлар битта умумий давлатнинг фуқаролари ҳисобланарди. Маданий хилма-хиллик айрим республикаларга шу даражада таъсир қилган эдики, масалан Қозоғистонда қозоқ миллатига мансублар республика аҳолисининг ярмидан камини ташкил қилган. Шунинг учун, Қозоғистон Республикаси фуқаролигини жорий қилиш пайтида ҳамма миллатларга мансубларга бир хил ҳуқуқ берилди. 


Қозоғистондан фарқли ўлароқ, Эстония, Латвия ва Литва СССРга 1940 йили мажбуран қўшиб олинган бўлиб, бу ерларда Совет иттифоқи истилочи сифатида кўрилган. Мазкур республикалар ўз ҳудудларига 1940 йилдан кейин кўчиб келган шахсларга фуқаролик бермаслик ҳақида қонунлар қабул қилди ва бу борада уларни маълум маънода тушуниш мумкин. Ушбу республикаларда фуқаролик тўғрисидаги қонунлар амалга киритилгач, минглаб руслар ва русийзабон шахслар ана шу республикаларда туғилиб ўсган ва уй-жойлари ўша ҳудудларда жойлашган бўлишига қарамай, бир зумда «чет элликларга» айланиб қолишганди. 


Марказий Осиё ва Ўзбекистонга келсак, аҳвол Болтиқбўйи республикаларидан фарқли ўлароқ бутунлай бошқача. 1924 йилдаёқ Туркистон парчаланиб, хонликлар тугатилган, уларнинг ўрнига бешта совет республикаси ташкил қилинганди. Ўзбекистон давлат мустақиллигига эришгач, Россия оммавий ахборот воситаларида гўёки Ўзбекистонда руслар ва русийзабонларнинг ҳуқуқлари чекланмоқда, улар кўчиб кетишга мажбур қилинмоқда, турли тазйиқларга дучор бўлишмоқда, қабилидаги бўҳтонларни тарқатиш тобора авж олиб борди. 1992 йил 2 июлда қабул қилинган Ўзбекистон Республикасининг «Фуқаролик тўғрисида»ги Қонуни ана шу бўҳтонларга муносиб жавоб сифатида амалга киритилди. 


8 бўлим, 45 моддадан иборат Қонун халқаро ҳуқуқ талабларига жавоб бера олади. Қонуннинг 2-моддасига кўра, Ўзбекистон Республикаси фуқаролари келиб чиқиши, ижтимоий ва мулкий аҳволи, ирқи ва миллати, жинси, таълим савияси, тили, дини, сиёсий ва бошқа кўришлари, касби ҳамда бошқа ҳолатларидан қатъи назар қонун олдида тенгдирлар. Иқтисодий, сиёсий, ижтимоий ва маданий ҳаётнинг барча соҳаларида фуқароларнинг тенг ҳуқуқлилиги таъминланади. 2-модданинг давомида Ўзбекистон таркибидаги Қорақалпоғистон Республикасининг фуқаролари айни пайтда Ўзбекистон Республикаси фуқароси эканлиги эътироф қилинади.


«Фуқаролик тўғрисида»ги Қонуннинг Болтиқбўйи республикаларидаги ўхшаш қонунлардан энг катта фарқи шундаки, қонун кучга киритилган пайтда Ўзбекистонда яшаган собиқ совет иттифоқи фуқаролари Ўзбекистон Республикаси фуқароси бўлиш ҳуқуқидан фойдаланиши мумкин. 4-модданинг 1-қисмида қонун амалга киритилган пайтда Ўзбекистонда доимий яшаган, бошқа давлат фуқароси бўлмаган ва Ўзбекистон фуқароси бўлиши истагини билдирган ҳар қандай шахс ўзининг келиб чиқиши, ирқи ва миллати, жинси, таълим даражаси, тили, дини, сиёсий қарашлари, касбидан қатъи назар Ўзбекистон фуқароси бўлиш ҳуқуқига эга эканлиги кўрсатилган. Бу ғоят инсонпарвар демократик позиция бўлиб, мамлакатда яшаётган аксарият рус ва русийзабонлар ҳамда бошқа миллат вакиллари ўзларига қонун йўли билан берилган ана шу ҳуқуқдан фойдаланишди. 


«Фуқаролик тўғрисида»ги Қонунга асосан, фуқаролар бир пайтнинг ўзида иккита давлат фуқароси бўлишларига йўл қўйилмайди. Икки фуқароликка фақатгина айрим ҳолатларда Олий Мажлиснинг алоҳида комиссияси томонидан берилган хулоса асосида ва Ўзбекистон Респубилкаси Президентининг Қарорига асосан рухсат этилиши мумкин. Бунинг учун чет эл фуқароси бўлган ўзбек миллатига мансуб шахслар ота-она ёки боболари совет режимининг таъқиб этиши оқибатида Ўзбекистонни тарк этишга мажбур бўлганлигини исботловчи ҳужжатлар илова қилинган ариза билан мурожаат қилишлари зарур (10-модда).


Қонуннинг 17-моддасига кўра, Ўзбекистон фуқароси бўлиш истагини билдирган бошқа мамлакатлар фуқаролари қуйидаги талабларга жавоб беришлари шарт:

1) Ўзи мансуб бўлган мамлакат фуқаролигидан чиқиш;

2) Сўнгги беш йил ичида Ўзбекистонда доимий яшаган бўлиш;

3) Яшаш учун қонуний даромад манбасига эга бўлиш;

4) Ўзбекистон Конституциясини қабул этиб, унга итоат қилиш.


Алоҳида ҳолатларда Ўзбекистонга буюк хизмат кўрсатган шахслар ёки фан, техника ва маданият соҳаларида катта муваффақиятларга эришган кишилар, шу билан бирга Ўзбекистонни қизиқтирган соҳаларда меҳнат қилувчи нодир касб эгаларига нисбатан 17-модданинг 1, 2 ва 3-қисмлари татбиқ қилинмайди. Бундай шахсларга Ўзбекистон Президентининг Қарорига асосан мамлакат фуқаролиги берилиши мумкин. 

Россиянинг 2002 йил 1 июлдан кучга киритилган «Фуқаролик тўғрисида»ги Қонунига кўра, фуқароликка номзодлар рус тилидан имтиҳон топширадилар. Ўзбекистон қонунида эса бундай модда йўқ. Яъни, ўзбек тилини билмаган шахслар ҳам Ўзбекистон фуқароси бўла оладилар. 

Ўзбекистонда русийзабонларга нисбатан ҳеч қанақа тазйиқ йўқ. «Руслар турли тазйиққа дучор бўлмоқда» деган гапларни асосан Россияга имтиёзли асосида кўчиб кетишга ҳаракат қилаётганлар тарқатишмоқда. 2002 йил 30 октябр куни «Фергана.Ру» сайтида Ўзбекистондан Россиянинг Рязан областига кўчиб кетган Л.Черкашинанинг мактуби эълон қилинди. Мактуб муаллифи Л.Черкашина Ўзбекистонда туғилиб ўсган бўлишига қарамай, ундаги гапларнинг деярли 80 фоизи ёлгон-яшиқдан иборат. «Руслар турли тазйиққа дучор бўлишмоқда, уларни иккинчи сорт одамлар деб ҳисоблашади» деган баёнотлар ғирт ёлгон. 

Ўзбекистон фуқаролиги жорий қилишини муносабати билан Л.Черкашина ўзига «яшил» паспорт мажбурлаб берилгани ҳақида ёзибди. Ўзбекистон Республикасининг «Фуқаролик тўгрисида»ги Қонунининг 4-моддасига асосан, қонун кучга кирган вақтда Ўзбекистонда доимий яшаган, бошқа давлатларнинг фуқароси бўлмаган ва Ўзбекистон фуқароси бўлиш истагини билдирган шахслар мамлакат фуқароси деб эътироф қилинишини юқорида айтиб ўтгандик. Агар Л.Черкашина Ўзбекистон фуқароси бўлишни хоҳламаса ҳеч ким уни «мажбурлаб», қўлига ўша «балогардон яшил паспорт»ни тутқазмасди: ҳар бир шахс паспорт олиш учун давлат божини тўлаши ва паспорт столига шахсан бориши зарур. Мактуб эгаси фуқаролиги бўлмаган шахсларга бериладиган паспорт олиши мумкин эди. Бу эса, сайлов ҳуқуқидан ташқари, барча ҳуқуқлардан фойдаланиш имконини берарди. Аслида, Л.Черкашина ўзбек паспортнини олишига сабаб – у пайтларда Ўзбекистоннинг иқтисодий аҳволи Россияга нисбатан анча яхшилигида эди. Мамлакатда барқарорлик ҳукмрон бўлиб, одамлар кечаси кўчада бемалол юришарди. Ҳолбуки, бу пайтда Россияда уюшган жиноятчилар тўдалари изғиб юрар, Чеченистонда уруш давом этарди. Ҳозирги кунга келиб, Россия иқтисодий жиҳатдан кучая бошлагач, нима бўлса ҳам у ерга кўчиб бориш айрим кишиларнинг асосий мақсадига айланиб қолди. Орзу қилинган Россия фуқаролигини олиш учун эса мисли кўрилмаган уйдирмалар тўқиб чиқаришмоқда. 

Л.Черкашинанинг «болаларимизни касб-ҳунар коллежлари ва олий ўқув юртларига қабул қилишмаяпти» деган иддолари ҳам мутлақо асоссиз! Таълим соҳасида ҳеч қайси миллат вакиллари камситилмайди. Мамлакат ўрта мактабларида таълим саккиз тилда олиб борилади. Олий ўқув юртларида таълим олаётган талабалар рус тилида билим эгаллаш ҳуқуқидан фойдаланмоқда. 

III. Ўзбекистон таркибидаги Қорақалпоғистон Республикасининг мақоми


Гап Ўзбекистондаги маданий хилма-хиллик ҳақида борар экан, унинг таркибидаги алоҳида мустақил давлат мақомидаги Қорақалпоғистон Республикаси ҳақида алоҳида тўхталиш лозим. Зеро, ўзининг ҳуқуқий аҳволига кўра мустақил давлат сифатида Ўзбекистон таркибида қолган Қорақалпоғистон Республикасини дунё давлатчилиги тарихида ўзига хос феномен деб ҳисоблаш мумкин. 


Ўзбекистоннинг шимоли-ғарбида, жойлашган Қорақалпоғистон автоном вилояти 1924 йилда ташкил этилиб, аввал Қозоғистон ССР таркибига киритилди. Орадан олти йил ўтиб, 1930 йили Қозоғистон таркибидан чиқарилиб, Россия таркибига киритилган автоном вилоят 1932 йилга келиб Қорақалпоғистон АССРга айлантирилди. 1936 йили эса Россия таркибидан чиқарилиб, Ўзбекистон таркибига қўшилди
. Республикада қорақалпоқлар, ўзбеклар ва қозоқлар аҳолининг кўпчилигини ташкил қилади. 


Орол денгизининг жанубий томони Қорақалпоғистон Республикасига тегишли бўлиб, минг йиллар давомида денгиз одамлар учун асосий тирикчилик манбаларидан бири бўлиб келган. Орол аслида кўл бўлиб, дунёдаги энг катта ёпиқ сув ҳавзаларидан ҳисобланади. Марказий Осиёнинг иккита энг буюк дарёлари Амударё ва Сирдарё Орол денгизига қуйилади. Аммо, XX асрнинг 70-йилларидан бошлаб дарёларнинг суви қишлоқ хўжалигига катта миқдорларда сарфланиши ва чўлларга сув чиқариш мақсадида каналлар қурилиши оқибатида Оролга етиб борадиган сув миқдори камая бошлади. Сирдарё эса денгизга умуман етиб бормай қолди. Натижада, денгиз сатҳи йил сайин пасайиб кетди. Собиқ шўролар ҳукумати сувни исроф қилмай фойдаланиш чораларини кўриб, денгизни қутқариб қолиш ўрнига «сув чекинган жойларга пахта экилади» деган ташвиқотни кўтариб чиқди. Ҳозирги пайтга келиб Орол денгизи сатҳи икки бараварга камайиб, ҳайвонот дунёси деярли қирилиб кетди. Амударё ва Сирдарёнинг сувидаги қишлоқ хўжалигида ишлатилган заҳарли моддалар Оролга етиб бориб, ўзанига ўтириб қолган. Шунинг учун, қуриган жойлардан кўтарилаётган заҳарли чанглар шамол таъсирида юзларча километр масофага учиб бормоқда. Орол денгизи атрофи экологик ҳалокат зонаси деб эълон қилинди. 


1990 йил 20 июндаги «Ўзбекистон Республикасининг мустақиллик декларацияси» ва 1991 йил 31 августдаги «Ўзбекистон Республикасининг давлат мустақиллиги асослари ҳақида»ги Қонунда Ўзбекистон Республикаси Қорақалпоғистон Республикасининг ҳудудий яхлитлиги ва мустақиллигини эътироф этиб, ҳар икки республика конституциялари асосида унинг манфаатларини ҳимоя қилиши баён қилинган
.


 Ҳозирги пайтда Қорақалпоғистон Республикасида 15 та туман, 12 та шаҳар, 15 та посёлка ва 107 та овул кенгашлари мавжуд. Ўзбекистон ва Қорақалпоғистон Республикаси ўртасидаги алоқалар икки томонлама тузилган битимлар асосида тенг ҳуқуқлилик принципларига кўра ривожланмоқда. 


Қуйида Қорақалпоғистон Республикаси мустақиллигининг асослари келтирилмоқда:

1. Қорақалпоғистон Республикаси ўз ҳудудларида давлат учун зарур бўлган барча иқтидорга эгадир. Ўзбекистон ва Қорақалпоғистон Республикаси ўртасидаги битимларга кўра Ўзбекистонга берилган ваколатлар бундан мустаснодир. 

